
Господ бара три работи од секој човек кој е крстен:  
православна вера од душата, вистина од јазикот  

св. Григориј Богослов



О, добар пастиру, што си ја жртвувал светата душа 
за нас, твоите овци, и преку многу усилби стадото  

си го вброил кон Бога.

св. Климент Охридски

ПРЕДИСЛОВИЕ*

Јас дојдов да фрлам оган на земјата и 
колку би сакал да се беше веќе разгорел.

Лука 12, 49

Овие зборови ги прословила Божествената уста на 
Господ наш Исус Христос во времето кога Он, како „свој 
меѓу своите“, како Човек среде луѓето, беше ја проповедал 
Својата возвишена наука за искуплението и обожението. 
Секако, овие зборови се однесуваат на Неговото спасително 
слово, коешто, навистина, набргу по Неговото сеславно 
Воскресение и Вознесение се разгорело како неугаслив 
оган низ целиот тогаш познат свет.

Една, пак, од првите почви воопшто, а би рекле и првата 
во Европа, каде што засветлил пламенот на Божествената 
љубов била македонската. И токму за распространувањето 
на евангелската светлина во Македонија говори, во најголем 
дел, овој зборник на научни статии (или слова) на почи-
туваниот и веќе нашироко добро извесниот наш црковен 
историчар, д-р Драган Зајковски. Впрочем, тоа го кажува 
и самиот наслов на зборникот: Христијанството во Ма-
кедонија: Седум слова за почетоците и за етаблирањето. 

* Заради запазување на автентичноста на изразот на авторот на 
Предисловието, направени се отстапки при неговото лекторирање.

Почнувајќи ја својата научноистражувачка анализа, 
сосема разбирливо и исправно, од Новозаветните тексто-
ви како прв и основен историски извор за ширењето на 
Христијанството во тогашната римска провинција Маке-
донија, авторот продолжува со научно разгледување на 
мисионерските патувања на Свети Апостол Павле во провин-
цијава. Следуваат две слова за ревносната и правомислена 
борба на епископите од Македонија против Несториевата 
ерес и за Тесалоникискиот викаријат и неговиот однос со 
Римската црква. Во петтото слово, црковниот иследувач 
се зафаќа со еден, за нас, суштествено важен историски 
процес: христијанизацијата на Словените во Македонија, 
со нагласок на дејноста на Светите рамноапостолни Браќа 
Кирил и Методиј и особено на нивниот ученик, Светиот 
отец наш Климент Охридски. Крајно соодветно авторот го 
сместува ова излагање во зборников со оглед на тоа што 
дејноста на овие „нови апостоли на словенските страни“ 
претставува, на некој начин, реевангелизација на голем 
дел од територијата на Македонија и тукуречи нов почеток 
на Христијанството на овие простори, се разбира, меѓу 
нехристијанизираното словенското население. Би додале 
уште дека дејноста на Светите Кирил и Методиј и нивните 
ученици за нас претставува нов цивилизациски почеток, како 
што за тоа мошне убаво се изразил и самиот составувач.

Во следното поглавје авторот разјаснува некои ис-
ториски моменти поврзани со првите архипастири на 
Охридската Архиепископија, при што во оваа тематика 
внесува таква светлина и свежина со својата објективност 
и научна непристрасност каква што досега ретко можеше 

да се сретне во соодветната македонска историографија. 
Во наредното, пак, поглавје, за полисното уредување на 
Христовата Црква, нашиот црковен историчар покажува 
одлично познавање не само на црковната хронологија и 
фактографија ами и на канонското устројство на Црквата 
во дадени историски епохи.

Конечно, како додаток во овој збир на научни студии 
среќаваме две јубилејни слова – едното, коешто би можеле 
да го дефинираме како своевиден научен панегирик посветен 
на 1100-годишнината од блаженото во Христа упокојување 
на првиот словенски епископ, Свети Климент Охридски, а 
второто – на душата на нашиот духовен простор, Охридската 
Архиепископија, по повод 250-годишнината од нејзиното 
укинување и 50-годишнината од возобновувањето ѝ. 

Со својот јасен израз, со логичното и непристрасно, 
објективно иследување и толкување на историските факти, 
со леснотијата и привлечноста на нивното прикажување, 
зборникот на д-р Драган Зајковски претставува вдахновена 
и научно одлично изработена историска читанка за почето-
ците на Христијанството на територијата на Македонија, за 
неговиот организиран облик и развиток, како и за првите 
проблесоци на Христовата светлина среде словенскиот 
народ во неа. Со еден заклучен збор: синергија на верата и 
науката на едно место.

Архимандрит Партениј,
игумен на Свештената Бигорска Обител

на Чесниот Претеча и Крстител

ПРЕДИСЛОВИЕ

Историјата на Христијанската црква во Македонија и во 
Источното Средоземје, особено нејзиниот историски развој 
во првите векови на постоењето претставуваат основа на 
научните размислувања и интереси на авторот д-р Драган 
Зајковски.

Историското четиво што се наоѓа пред нас, и по својот 
наслов и по содржината се однесува токму на посочениот 
историографски интерес на авторот. Трудот Христијан-
ството во Македонија: Седум слова за почетоците и за 
етаблирањето содржи повеќе предметни и хронолошки 
целини, кои во методолошка смисла заокружуваат една ис-
тражувачка целина. Почнувајќи од новозаветните текстови 
како историски извор за почетоците на христијанството во 
провинцијата Македонија, преку патувањата на апостолот 
Павле и односот на епископите од провинцијата Македонија 
кон несторијанското учење до Тесалоникискиот викаријат, 
авторот во една заокружена предметна и тематска цели-
на ги претставува најстарите податоци за ширењето на 
христијанството и за развојот на Ранохристијанската црква 
на територијата на римската провинција Македонија, која 
во античкиот период (се разбира, и подоцна) имала исклу-
чително важна географска положба.

На нејзината територија се вкрстувале важни кому-
никациски врски, кои ги поврзувале областите од Источ-
ното Средоземје и од Мала Азија со земјите од Јадранот, 
од Јужна и од Средна Европа, поради што и апостолот 
Павле во рамките на своите мисионерски патувања три-
пати ја посетил Македонија, каде што биле втемелени 
силни христијански општини во Тесалоника, Филипи и 
во Бероја, што пак претставувало основа  за брзо ширење 
на христијанството и во другите делови на провинцијата 
Македонија.

Во продолжение авторот се осврнува на несторијан-
ското учење, кое на црковните собори било прогласено 
за еретичко, ставајќи акцент на односот на клирот на 
Тесалоникискиот викаријат кон ова прашање. Авторот 
се навраќа на историјата на Тесалоникискиот викаријат 
уште еднаш, но во контекст на односот на поглаварите 
на Римската црква кон него, како дел од еден поширок 
аспект на црковно-политичките односи помеѓу Рим и 
Константинопол.

Првите четири текста хронолошки се однесуваат на 
првите векови на христијанството, од почетоците до пре-
минот од антиката кон средновековието. Во продолжение 
следуваат два текста од средновековниот историски кон-
текст кои се однесуваат на христијанизацијата на Словените 
во Македонија во времето на светите Кирил и Методиј и 
на свети Климент, како и на почетоците на Охридската 
архиепископија, на нејзината црковна организација во 
рамките на Самоиловата држава и на дејствувањето на 
нејзините први поглавари.

Христијанството во Македонија: 
Седум слова за почетоците и за етаблирањето 

Источното Средоземје и од Мала Азија со земјите од 
Јадранот, од Јужна и од Средна Европа, поради што и 
апостолот Павле во рамките на своите мисионерски 
патувања трипати ја посетил Македонија, каде што биле 
втемелени силни христијански општини во Тесалоника, 
Филипи и во Бероја, што пак претставувало основа  за 
брзо ширење на христијанството и во другите делови на 
провинцијата Македонија. 

 Во продолжение авторот се осврнува на 
несторијанското учење, кое на црковните собори било 
прогласено за еретичко, ставајќи акцент на односот на 
клирот на Тесалоникискиот викаријат кон ова прашање. 
Авторот се навраќа на историјата на Тесалоникискиот 
викаријат уште еднаш, но во контекст на односот на 
поглаварите на Римската црква кон него, како дел од еден 
поширок аспект на црковно-политичките односи помеѓу 
Рим и Константинопол. 

 Првите четири текста хронолошки се однесуваат 
на првите векови на христијанството, од почетоците до 
преминот од антиката кон средновековието. Во 
продолжение следуваат два текста од средновековниот 
историски контекст кои се однесуваат на 
христијанизацијата на Словените во Македонија во 
времето на светите Кирил и Методиј и на свети Климент, 
како и на почетоците на Охридската архиепископија, на 
нејзината црковна организација во рамките на 
Самоиловата држава и на дејствувањето на нејзините 
први поглавари. 

Во седмиот текст насловен како Полисното уредување 
на Црквата во минатото и денес се проследува историјатот 
на Христијанската црква почнувајќи од ранохристијанскиот 
период, преку преломните моменти од нејзиното минато во 
средновековието, па сè до денешни дни.  Истражувањето 
е насочено кон одлуките на вселенските и на помесните 
црковни собори, кои авторот критички ги анализира, при 
што се заклучува дека внимателно исчитувајќи го црковното 
канонско право и особено детерминирајќи го историскиот 
процес на формирање на помесните православни цркви, 
недвојбено е погрешно догматизирањето на предимството 
на едни или на други православни катедри, дополнувајќи 
дека каноните донесени на вселенските собори сведочат за 
политички, а не за догматски услови при воздигнувањето 
на предимството на една или на друга катедра.

На крајот авторот ни приложува два пригодни текста 
за значајни поводи како што се: 1 100 години од упокоју-
вањето на свети Климент Охридски и 250 години од уки-
нувањето на Охридската архиепископија (1767 – 2017) и 
50 години од прогласувањето на автокефална Македонска 
православна црква (1967 – 2017).

Авторот Драган Зајковски го поткрепува текстот со 
одлично втемелен научен апарат, со повеќе објаснувачки 
фусноти и особено со бројните извори и богатата литера-
тура, кои ќе ги насочат читателите подетаљно да навлезат 
во одредени прашања.

Покрај научната фундираност својствена за историог-
рафските истражувања, текстот со својот стил е достапен 
и за пошироката читателска публика која има потреба од 



16

Христијанството во Македонија:
Седум слова за почетоците и за етаблирањето

научно втемелени истражувања во време кога проодност 
добиваат теми од минатото во кои историската наука е 
тесно поврзана со разни митски претстави. 

проф. д-р Борче Илиевски,
Институт за историја при Филозофскиот факултет 

на Универзитетот „Св. Кирил и Методиј“ во Скопје



УВОД

Историјата на Црквата, всушност, треба 
да се нарекува историја на вистината.

Блез Паскал (1623 – 1662)

Науката со право тврди дека секоја нација има свои 
национални митови, историски соништа и романтични фан-
тазии. Ова особено важи за, условно кажано, младите нации. 
Дополнителен проблем е кога професионалните историчари 
ќе почнат националните митови да ги доживуваат и да ги 
„продаваат“ како научни факти. Ситуацијата уште повеќе се 
компликува кога историските соништа и фантазии ќе надвла-
деат над јавето, обременувајќи ја стварноста. Сепак, најлошо 
е кога митот, соништата и фантазиите ќе почнат да се сојузат 
со дневната политика, станувајќи нејзини инструменти. 

Истата констатација важи и за историската дисциплина 
која се занимава со проучувањето на Црквата. Имено, било 
спонтано, преку постојните сугестии на авторитетите, било 
организирано, преку дејствувањето на политичките, рели-
гиозните и на општествените фактори, на историчарите 
им се наметнува насочување на нивната работа и гледишта 
што се штетни за научноста. Тука се вбројуваат секогаш 
присутните митски претстави и колективни илузии, заблуди 
и предрасуди. Токму затоа, доколку строго не се придржува 
кон принципите на научноста, историчарот ризикува да 

стане роб на лукавиот затвор што му го градат идеологии-
те. Оттука, ако сакаме да научиме нешто за историјата на 
Црквата и за минатото воопшто, нашите претстави за нив 
не смеат да се засноваат на митови, предрасуди, а најмалку 
на идеологија од кој било вид.

Монографијата Христијанството во Македонија: 
Седум слова за почетоците и за етаблирањето содржи 
седум поглавја, секое со свој предмет на истражување. Она 
што ги поврзува се христијанството и Христијанската црква 
на територијата на Македонија (поранешната римска и ви-
зантиска провинција). Притоа, историскиот период (I – XI 
век), во чија хронолошка рамка се поместени предметите 
на проучување, е особено важен од повеќе аспекти. Него го 
обележуваат не само политички и културни промени туку и 
коренити промени во Црквата, како на догматски така и на 
организациски план. Тоа е време на организирање, а потоа и 
на етаблирање на Црквата во сите сфери на општествено-по-
литичкиот и на културниот живот, најпрво во Римската Импе-
рија, а потоа и во нејзината наследничка на исток, Византија.

Новозаветните текстови како историски извор за 
почетоците на христијанството во провинцијата Маке-

заблуди и предрасуди. Токму затоа, доколку строго не се 
придржува кон принципите на научноста, историчарот 
ризикува да стане роб на лукавиот затвор што му го градат 
идеологиите. Оттука, ако сакаме да научиме нешто за 
историјата на Црквата и за минатото воопшто, нашите 
претстави за нив не смеат да се засноваат на митови, 
предрасуди, а најмалку на идеологија од кој било вид. 

 
 Монографијата Христијанството во Македонија: 
Седум слова за почетоците и за етаблирањето содржи 
седум поглавја, секое со свој предмет на истражување. 
Она што ги поврзува се христијанството и Христијанската 
црква на територијата на Македонија (поранешната 
римска и византиска провинција). Притоа, историскиот 
период (I – XI век), во чија хронолошка рамка се 
поместени предметите на проучување, е особено важен од 
повеќе аспекти. Него го обележуваат не само политички и 
културни промени туку и коренити промени во Црквата, 
како на догматски така и на организациски план. Тоа е 
време на организирање, а потоа и на етаблирање на 
Црквата во сите сфери на општествено-политичкиот и на 
културниот живот, најпрво во Римската Империја, а потоа 
и во нејзината наследничка на исток, Византија. 

 
 Новозаветните текстови како историски извор 
за почетоците на христијанството во провинцијата 

донија и Патувањата на апостолот Павле во римската 
провинција Македонија се насловите на првите две поглавја 
од монографијата. Првото е проширена и дополнета верзија 
на рефератот презентиран на Меѓународната научна конфе-
ренција „Македонија низ вековите“ одржана на 11 и на 12 
ноември 2011 г. во Скопје, во организација на Институтот 
за Историја при Филозофскиот факултет во Скопје, а пак 
второто е текст изложен при учеството во емисијата за исто-
рија, религија и за духовна култура Патот на светлината 
на тема Патувањата на апостолот Павле во Македонија, 
емитувана на Македонската телевизија, Прва програма, на 
5.2.2011 г.

Следните две поглавја, третото  и четвртото, се однесу-
ваат на црковните прилики во провинциите Македонија во 
V век. Првото од нив носи наслов Односот на епископите 
од провинцијата Македонија кон несторијанското учење во 
првата половина на V век, а пак второто Тесалоникискиот 
викаријат низ призмата на кореспонденцијата со рим-
скиот папа. Двете се проширена и дополнета верзија на 
рефератите презентирани на реномираниот меѓународен 
научен симпозиум „Денови на Јустинијан I“, едниот одржан 
во 2011, а другиот во 2013 г. во Скопје, во организација на 
Универзитетот „Евро Балкан“ – Скопје. 

Христијанизацијата на Словените во Македонија: 
дејноста на св. Кирил и Методиј, на Брегалничката еписко-
пија и на епископијата на св. Климент Охридски е насловот 
на петтото поглавје. Станува збор за извонредно важна и 
секогаш актуелна тема. И покрај тоа што за неа е многу 
пишувано, сепак фрагментрноста на изворниот материјал 



20

Христијанството во Македонија:
Седум слова за почетоците и за етаблирањето

оставил простор за различни тези и претпоставки. Притоа 
посебно внимание е посветено на тезите околу првите фази 
од покрстувањето на Словените, на датирањето на глаго-
лицата, на првите мисии на св. Кирил и Методиј и особено 
на убикацијата на епископијата на св. Климент Охридски. 

Она што е важно за потсетување е дека во последни-
ве десетина години македонската јавност беше сведок на 
различни псевдонаучни тези околу негирањето на доселу-
вањето на Словените во Македонија и воопшто на Балканот. 
За волја на вистината, ова не е изолиран случај само во Р 
Македонија. Такви псевдоисториски и ненаучни тези се 
појавија и во Р Србија и пошироко во регионот, се разбира, 
секоја со својот националистичко-митолошки псевдонаучен 
дискурс. Не навлегувајќи во нивната генеза, ниту пак во 
мотивите за нивната актуелизација во јавноста, за потен-
цирање е дека тие му нанесоа и му нанесуваат непотребна 
и тешко поправлива штета на македонскиот национален 
идентитет. Иако станува збор за романтично привлечни 
митови, сепак тие немаат никаква историска основаност и 
влијаат на сериозноста на македонската историска наука.

Оттука, можеби помалку испровоцирани од зачестени-
те псевдонаучни негирања на доселувањето на Словените 
во Македонија и на Балканот, во првиот дел од горенаве-
деното петто поглавје даваме кус преглед на процесот на 
словенските навлегувања и населувања во Македонија, на 
словенизацијата на балканските простори и на постепено-
то наметнување на византиската власт над склавиниите. 
Станува збор за сосема кус преглед со селектирана научна 
литература за таа проблематика.

Шестото поглавје во монографијава се однесува на 
Црквата во рамките на Самоиловата држава. И овде поради 
скудноста од изворни сведоштва, отсуствуваат прецизни 
одговори на голем број прашања поврзани со историјата на 
оваа црковна организација. Меѓу нив е прашањето за неј-
зините ерарси. Токму тоа е предмет на интерес во шестото 
поглавје, кое е проширена и дополнета верзија на рефератот 
презентиран и објавен во Зборникот од Меѓународната 
научна конференција „70 години Институт за историја: 70 
години македонска историографија“ одржана на 13 и на 14 
декември 2016 г. во Скопје, во организација на Институтот 
за историја при Филозофскиот факултет во Скопје.

Седмото поглавје, за разлика од претходните, се одне-
сува на општи проблеми од историјата на Црквата. Станува 
збор за појавата, историскиот развој и за спецификите на 
полисното уредување во Црквата до 1054 г. и за моделот на 
организациска поставеност на Православната црква денес. 

Монографијата завршува со два пригодни текста обја-
вени во бр. 1 (2016) и во бр. 2 (2017) на Гласникот на 
Институтот за национална историја во Скопје.  Првиот е 
по повод 1100 години од упокојувањето на свети Климент 
Охридски, а вториот по повод 250 години од укинувањето 
на Охридската архиепископија (1767 – 2017) и 50 години од 
прогласувањето на автокефална Македонска православна 
црква (1967 – 2017).

Заедничко за сите поглавја од монографијава е 
христијанството и Христијанската црква во Македонија 
во еден поголем хронолошки период од I до XI век. Тоа 
е прилично долг период, во кој терминот Македонија го 
менувал значењето и територијалниот опсег. Имено, по 
поразот од римската војска во битката кај Пидна во 168 г. 
ст. е., Македонија ја загубила државноста и независноста. 
Дваесет години подоцна, во 148 г. ст. е., по задушувањето на 
востанието на Андриск или Лажниот Филип, Македонците 
ја загубиле и внатрешната самостојност, а Македонија била 
претворена во римска провинција. Оттука, по 148 г. ст. е., 
кога се говори за Македонија, се мисли на  истоимената 
римска провинција.

Во IV век била формирана диецезата Македонија како 
дел од префектурата Илирик. Нејзиното формирање најрано 
се датира во 325, а најдоцна во 364 г. Бројот на провинци-
ите во составот на диецезата Македонија бил променлив. 
Па така, низ историјата на нејзиното постоење, во неа 
влегувале различни провинции. Меѓу нив се вбројуваат и 
провинциите: Македонија Прима, Македонија Салутарис 
и Македонија Секунда. 

Провинцијата Македонија Салутарис ја опфаќала 
Северозападна географска Македонија. Постои полемика 
во врска со хронолошките рамки на нејзиното егзисти-
рање. Според мислењето на Наде Проева, провинцијата 
Македонија Салутарис била формирана меѓу средината 
на 60-тите и крајот на 90-тите години од IV век. Милан 
Бошкоски дава приближно исто датирање – кон крајот на 
IV век, додека Зорица Костиќ формирањето го датира во 

395/396 г., поврзувајќи го со потребата на Империјата за 
засилување на одбраната од варварите. Според мислењето 
на Рајко Братож, постоењето на Македонија Салутарис треба 
да се датира во периодот на преминот од IV кон V век. Што 
се однесува до нејзиното укинување, Наде Проева смета 
дека Македонија Салутарис последен пат се споменува 
во 412 г., при што нејзиното постоење го датира најдоцна 
до 427 г. Наспроти неа, Зорица Костиќ, повикувајќи се на 
писмото на папата Инокентиј I до тесалоникискиот епископ 
Анисиј, смета дека провинцијата Македонија Салутарис 
егзистирала најдоцна до 402 г. По укинувањето на Маке-
донија Салутарис, нејзината територија била поделена 
помеѓу соседните провинции Нов Епир и Превалитана, а 
дел од неа можеби влегол и во составот на провинцијата 
Македонија Прима.

Провинцијата Македонија Секунда (Македонија Вто-
ра) била формирана најдоцна до 449 г. (на Лажниот собор 
во Ефес во 449 г. се споменува постоење на провинција 
Македонија Прима, што упатува на постоењето на Ма-
кедонија Секунда) и како таква постоела сè до периодот 
535 – 545 г. Таа се протегала, главно, на територијата на 
некогашните антички области Пајонија и Пелагонија, потоа 
во областа Девриоп, што значи во Средно Повардарје, по 
средниот и по долниот тек на р. Брегалница и во средниот 
и во северниот дел на висорамнината Пелагонија заедно 
со Демир Хисар. Во науката сè уште е дискутабилно дали 
провинцијата се протегала во регионот на Кичево и во По-
лошкиот Регион. Главен град на провинцијата Македонија 
Секунда бил Стоби. 

Провинцијата Македонија Прима (Македонија Прва) 
била со седиште во Тесалоника. Нејзината територија ги 
опфаќала подрачјата на долниот тек на Халијакмон, на 
долниот тек на Аксиј и на долни Стримон, како и на Пе-
лагониската Висорамнина. Во рамките на провинцијата 
влегувале градовите Филипи, Пела, Дион, Едеса, Бероја, 
Хераклеја Линкестис и др. На чело на провинцијата Маке-
донија Прима стоел конзул, кој бил провинциски управник 
со највисок ранг, а на чело на Македонија Салутарис стоел 
праест, кој бил провинциски управник по ранг понизок од 
конзулот.

На крајот од овој уводен дел, а воедно на почетокот 
од монографијата би сакал да им изразам благодарност 
на рецензентите на овој труд, проф. д-р Милан Бошкоски 
и проф. д-р Маја Ангеловска-Панова, мои драги колеги. 
Посебна благодарност упатувам до колегата и пријател 
проф. д-р Борче Илиевски од Институтот за историја при 
Филозофскиот факултет во Скопје за сугестиите дадени 
при секојдневниот утрински кафе-муабет. И, се разбира, ја 
искажувам мојата неизмерна благодарност до јеромонахот 
о. Кирил  и посебно до архимандритот о. Партениј, игумен 
на Бигорскиот манастир, за прекрасното Предисловие, кое 
навистина многу ми значи.

Уводниот дел од мојата претходна монографија го 
завршив со зборовите дека „историчарите можат да се 
поделат на три категории: оние што свесно лажат; оние 
коишто не знаат; и оние коишто грешат“. Јас и овој пат 
искрено се надевам дека ќе ме вбројат во третата категорија.

Уште еднаш им се заблагодарувам на сите, а најмногу, 
се разбира, на моето семејство и особено на ќерката Нада, 
синот Илија и на сопругата Катерина, на кои им ја посве-
тувам монографијата.

Скопје, 29 септември,
2017 години од раѓањето на Исус Христос

НОВОЗАВЕТНИТЕ ТЕКСТОВИ  
КАКО ИСТОРИСКИ ИЗВОР ЗА 

ПОЧЕТОЦИТЕ НА ХРИСТИЈАНСТВОТО 
ВО ПРОВИНЦИЈАТА МАКЕДОНИЈА٭

Бидејќи мнозина почнаа да пишуваат за 
настаните, што се случија меѓу нас, како што 

ни ги предадоа оние, кои уште од почетокот 
беа очевидци и служители на словото, намислив 

и јас, откако испитав сè од почетокот, да ти 
опишам точно по ред, честити Теофиле.

Лука 1, 1 – 3

Најстарите податоци за ширењето на христијанството 
и за развојот на Ранохристијанската црква на територијата 
на римската провинција Македонија се наоѓаат во Новиот 
завет, кој е составен дел од Библијата. Во овој контекст, 
особено важни изворни податоци за христијанството во 
Македонија и за организирањето на првите христијански 
општини на нејзината територија содржат следните ново-
заветни текстови: 

* Текстот е проширена и дополнета верзија на рефератот презентиран 
на Меѓународната научна конференција „Македонија низ вековите“ 
одржана на 11 и на 12 ноември 2011 година во Скопје, во организација 
на Институтот за историја при Филозофскиот факултет – Скопје.



28

Христијанството во Македонија:
Седум слова за почетоците и за етаблирањето

– делото на апостолот Лука1 насловено како Делата 
на светите апостоли

– и шест од 14-те посланија на апостолот Павле или 
поточно двете упатени до солуњаните, двете до 
Коринтјаните, како и по едно до филипјаните и до 
римјаните.

Врз основа на овие новозаветни текстови може да се 
заклучи дека ширењето на христијанството во Македонија 
започнало многу рано, уште во средината на I век. Тие 
соопштуваат дека апостолот Павле бил првиот христијан-
ски мисионер кој ја посетил Македонија проповедајќи 
го Христовото учење. Притоа биле формирани значајни 
христијански општини во неколку поголеми градови во 
Македонија: Филипи, Тесалоника (Солун) и Бероја (Бер, 
денешна Верија), во кои престојувал aпостолот за време 
на своите три патувања во Македонија.

Делата на светите апостоли

Новозаветната книга Делата на светите апостоли2 се 
надоврзува на настаните од евангелијата и го опфаќа перио-
дот од 30-тите до 60-тите години на I век. Во неа авторот, 

1 Лука († ок. 70 г.), еден од четворицата евангелисти, придружник 
на светиот апостол Павле за време на неговите мисионерски пату-
вања и оттука еден од првите проповедници на христијанството во 
Македонија. Автор е на две дела кои се составен дел од Новиот завет 
(Библијата): евангелие и текст насловен како Делата на апостолите.
2 Во понатамошниот текст Делата.

меѓу другото, го насочува вниманието кон мисионерската 
дејност на апостолите Петар3 и Павле4, како и кон нивната 
улога во ширењето на христијанство и организирањето на 
првите ранохристијански црковни општини, вклучително 
и на оние во римската провинција Македонија.

Што се однесува до датирањето на наведениот текст, 
неговиот најстар примерок познат досега е посведочен 
фрагментарно на папирусот означен како П45, датиран околу 
250 г. (Walace 2004: без пагинација), Од друга страна, пак, 
најстарата целосно сочувана верзија на Делата се датира 
во периодот 325 – 350 г. и се наоѓа во т.н. Codex Vaticanus 
(Codex B). Веднаш потоа хронолошки следуваат верзиите во 
Codex Sinaiticus од околу 350 – 400 г. и во Codex Alexandrinus 
(Codex A), за кој се смета дека е составен околу 400 г.

Она што можеби поконкретно упатува на датирањето 
на Делата се нивните делови цитирани во изворите од 
крајот на II и на III век. Станува збор за  делото од анони-

3 Апостолот Петар († ок. 64 г.) е еден од дванаесетте апостоли на 
Исус Христос. Според новозаветната традиција, тој се смета за прв 
меѓу нив (Матеј 10, 2; Марко 3, 16), уште повеќе ако се имаат предвид 
зборовите на Исус Христос директно упатени на апостолот Петар: 
„А Јас тебе ти велам: ти си Петар и на тој камен ќе ја изградам 
црквата Своја, и вратите на пеколот нема да ја надвладеат“ (Матеј 
16, 8). Воедно, тој е првиот епископ на христијанската општина во 
Рим. Животот го завршил маченички.
4 Апостолот Павле имал важна улога во распространувањето на 
христијанството во средината на I век. Според новозаветната традиција, 
тој презел три мисионерски патувања за ширење на христијанството 
и за тоа време на трипати ја посетил и Македонија. Автор е на 14 
посланија, кои се составен дел од Новиот завет.

мен автор насловено како Canones Ecclesiastici (Canones 
Ecclesiastici, XLVII, 85), како и делата на  Иринеј Лионски 
(Irenaeus, III, 4, 1; III, 5, 10;  VIII, 3, 12 – 15), на Климент 
Александриски (Clementis, Cohortio Ad Gentes, IX, 6 – 13; 
Fragmenta, Adumbrationes in priorem D.Petri Epistolam I, 3, 
C.), на Ориген (Origenis, De Principiis, I, III, 5 – 6; II, IV, 5 – 
6; Contra Celsum, I, LVII, 3 – 4; II, I, 3 – 5; II, LXIII, 7 – 8) и 
на Тертулијан (Tertullianus, De Testimonio Animae, XXXIV, 
1 – 3; De Praescriptione Haereticorum, XXII, 18 – 19; XXIII, 
1; De Carne Christi, XV, 15 – 16).5

И покрај фактот дека Делата најрано се спомнуваат во 
изворите од II век, а најстарите нивни копии познати досега 
се од III/IV век, сепак во науката постои единствено мислење 
дека оригиналниот текст бил напишан многу порано, во 
средината или пак во втората половина на I век. Имајќи 
ги предвид двата аргументи: првиот, дека во текстот не се 
кажува ништо за маченичката смрт на апостолите Петар 
и Павле, и вториот, заснован на пишувањето на Евсевиј 
Кесариски дека Лука ги напишал Делата, додека апостолот 
Павле престојувал во Рим чекајќи го судењето (Eusebius, II, 
XXII, 4 – 14), заклучуваме дека наведениот текст бил напи-
шан пред смртта на апостолот Павле. Оттука ја прифаќаме 
хронолошката рамка помеѓу 60 и 63 г. за период кога биле 
напишани Делата. Имено, ако биле напишани по смртта 

5 Роберт Грант смета дека Делата им биле добро познати и на ав-
торите пред Иринеј Лионски, наведувајќи ги имињата на Климент 
Римски и Јустин Маченик, но притоа не нуди докази за своето твр-
дење (Grant, 55).

на Павле, тогаш би било мошне веројатно и неговата ма-
ченичка смрт да биде спомената во нив.

Делата на светите апостоли е сочуван во два тексту-
ални облика или верзии: западна и александриска (Grant 
1963: 55; Tomić 1982: 52), Западната верзија или т.н. западен 
тип, за кој се претпоставува дека во оригинал бил напишан 
на латински јазик, според цитираните делови, најрано е 
засведочен кај Иринеј Лионски, а целосно е зачуван во 
т.н. Codex Bezac, кој се датира во VI век (Grant 1963: 55). 
Тој, за разлика од александриската верзија, има неколку 
верско-литургиски додатоци и оттука содржински е подолг 
од неа. Од друга страна, пак, александриската верзија или 
т.н. неутрален тип, кој е засведочен на старогрчки јазик, 
почнувајќи од V век, од страна на Црквата бил прифатен 
како единствена оригинална верзија (Tomić 1982: 52). Алек-
сандриската верзија денес е составен дел на современиот 
превод на Библијата во издание на Британското и странско 
библиско друштво.

Во науката е општо прифатено мислењето дека автор 
на Делата е лично евангелистот Лука. Може да се прет-
постави дека освен според сеќавањата, Лука пишувал и 

според кажувањата на Павле, како и според сведоштвата 
на многу други непосредни сведоци на настаните што ги 
опишал во текстот.

Содржината на Делата на светите апостоли, која има 
вкупно 28 глави, може да се подели на два дела. Во првиот 
дел е опишана дејноста на апостолот Петар во Ерусалим, 
Јудеја и во Самарија (Делата 1 – 12), а во вториот дел ра-
ботата на апостолот Павле и ширењето на христијанството 
меѓу паганите надвор од Јудеја (Делата 13 – 28). Делата 
завршуваат со настаните поврзани со заточението на апос-
толот Павле во Рим. Токму овој втор дел, кој се однесува на 
мисионерската дејност на апостолот Павле, е важен извор 
за ширењето на христијанството во римската провинција 
Македонија и за формирањето на првите христијански 
општини на нејзина територија.

Посланијата на апостолот Павле

Брзото ширење на христијанството, кое, пред сè, се 
должело на мисионерската работа на Павле, упатува на 
тоа дека тој уживал голем авторитет меѓу христијанските 
конвертити. Секој негов збор и совет внимателно се слушал 
и се прифаќал како откровение од ангелот Божји, како да 
доаѓал лично од Исус Христос (Галатјаните 4, 14 – 15; 1 
Солуњаните 2, 13). Тој со текот на времето, во неможност 
почесто да ги посетува новоформираните христијански 
општини, меѓу другото, и поради просторната оддалеченост, 
почнал да пишува посланија до поголемите христијански 
заедници и личности од високата ранохристијанска црков-

на ерархија. Во нив ги советувал како да ги надминуваат 
секојдневните проблеми од црковно-организациска и од 
теолошка природа и воедно ги охрабрувал да ги издржат 
искушенијата со кои секојдневно се среќавале. Според ова, 
логично би било да се претпостави дека христијаните уште 
во тоа време имале силна желба да добиваат посланија од 
апостолите, кои ги читале јавно при богослужбите. Оттука 
се јавила и потребата апостолските дела да се размножува-
ат и да се препишуваат со цел со нив да се запознаат сите 
христијански заедници во империјата. Не ретко и апостолите 
го барале тоа од верниците (Колосјаните 4, 16). Токму овие 
посланија се драгоцен извор за историјата на ранохристијан-
ските општини и воопшто на Христијанската црква, за цр-
ковната jерархија, за ранохристијанскиот морален кодекс, 
за начинот на избирање на епископите, а во нив наоѓаме и 
мноштво податоци за опасностите и за проблемите со кои 
се среќавала Христијанската црква во I/II век. 

За нашиот предмет на проучување непроценливо ва-
жен и богат изворен материјал претставуваат Павловите 
посланија: две упатени до христијанската општина во градот 
Тесалоника, посланието испратено до црковната општина 
во градот Филипи, потоа двете упатени до христијаните во 
Коринт и едното до црковната општина во Рим.

Што се однесува до местото и времето на пишувањето 
на двете посланија упатени до христијанската општина во 

градот Тесалоника, тие, најверојатно, биле напишани во 
Коринт, за време на првиот престој на апостолот во овој 
град. (Поп-Атанасов 1995: 119; Tomić 1982: 54; Златески 
и Николовски – Катин 1997: 174) Единствено се води 
полемика околу нивното точно датирање. Нив најрано ги 
датираат Петко Златески и Славе Николовски-Катин, и тоа 
околу 50 или 51 г. (Златески и Николовски – Катин 1997: 
174), а идентично како и Целестин Томиќ, кој ги датира во 
50 – 52 г. (Tomić 1982: 132). Од друга страна, пак, Ѓорги 
Поп-Атанасов вели дека првото послание до солуњаните 
е пишувано кон крајот на 52 г., а второто во почетокот на 
53 г. (Поп-Атанасов 1995: 119) Наспроти него, рускиот 
истражувач Алексеј Петрович Лебедев првото послание 
на Павле го датира во 53 г. (Петрович Лебедев 2002: 41). 

Од сето кажано како заклучок следува дека посланијата 
до солуњаните најрано се датираат околу 50/51 г., а најдоцна 
во почетокот на 53 г.

Податоци за христијанството во Македонија има и во 
посланието на апостолот Павле испратено до црковната 
општина во градот Филипи. Од неговата содржина може 
да се заклучи дека христијаните од Филипи цело време, 
духовно и материјално, го помагале апостолот Павле, а пак 
тој чувствувал особена почит и љубов кон нив (Филипја-
ните 1, 7 – 8; 4, 1). Oттука може да се претпостави дека 
откако разбрале за апсењето на апостолот и за неговото 



35

Христијанството во Македонија:
Седум слова за почетоците и за етаблирањето

заточеништво во Рим, филипјаните го испратиле својот 
епископ Епафродит во посета на Павле во Рим (Филипја-
ните 2, 25 – 30; 4, 18). Апостолот ја искористил посетата 
на Епафродит и по него го испратил своето послание до 
црковната заедница во Филипи. Затоа, ако пристигнувањето 
на Павле во Рим се датира околу 61 г., тогаш и неговото 
послание до филипјаните би требало да се датира во тој 
временски период, околу 61/62 г., или најдоцна до првата 
половина на 63 г.

Имајќи го предвид фактот што апостолот Павле по-
чувствувал потреба да им напише писма на христијаните 
во Тесалоника и во Филипи, со голема веројатност може 
да се претпостави дека христијанските општини во овие 
градови за релативно кусо време прераснале во големи и 
моќни христијански заедници, со углед проширен надалеку 
не само во провинцијата Македонија туку и пошироко во 
Римската Империја.

Податоци за големината, угледот и за економската моќ 
на христијанските општини во Македонија наоѓаме и во 
три други посланија на апостолот Павле: две упатени до 
христијаните во Коринт и едно до црковната општина во 
Рим. Првото послание до Коринтјаните најверојатно било 
напишано за време на престојот на Павле во Ефес во 57 
г., а пак второто, за време на втората посета на апостолот 
Павле во Македонија (Tomić 1982: 68). Што се однесува, 

пак, на посланието до Римјаните, тоа најверојатно било 
напишано во Коринт и се датира приближно во 57/58 г. 
(Franzen 1983: 19).

Она што е важно за нашиот предмет на проучување 
е дека наведените три посланија, меѓу другото, сведочат 
за тоа дека црковните општини во римската провинција 
Македонија испраќале материјални прилози како помош 
за христијанската заедница во Ерусалим. Тоа доволно ар-
гументирано сведочи за економската моќ, но и за угледот 
на тесалоникиската, берската и за филиписката црковна 
општина во средината и втората половина на I век (Римја-
ните 15, 25; 1 Коринтјаните 16, 1; 2 Коринтјаните 8, 1).

Од сето ова може да се заклучи дека Делата на светите 
апостоли и посланијата на апостолот Павле, а посебно оние 
до солуњаните и до филипјаните, како и оние испратени 
до црковните општини во Рим и во Коринт, прикажуваат 
една конкретна и жива слика на апостолската мисионер-
ска дејност во Македонија. Во нив освен сведоштва за 
ширењето на христијанството во I век, наоѓаме податоци 
за проблемите со кои се соочувале христијаните во Теса-
лоника и во Филипи во посочениот период. Воедно, тие 
сведочат за бројноста и за економската моќ на наведените 
христијански заедници во Македонија. Токму затоа без 
нив, а во недостаток на друг изворен материјал, би било 
тешко, па дури и невозможно да се претстави ширењето на 

христијанството и на Ранохристијанската црква во римската 
провинција Македонија.

ПАТУВАЊАТА НА  
АПОСТОЛОТ ПАВЛЕ ВО РИМСКАТА 

ПРОВИНЦИЈА МАКЕДОНИЈА٭

Преку ноќта имаше Павле видение: стоеше пред 
него еден човек, Македонец, кој го молеше и му 

велеше: „Премини во Македонија и помогни ни!“ 
По тоа видение веднаш посакавме да тргнеме за 

Македонија,  бидејќи разбравме дека Господ нè 
повикал таму да го проповедаме Евангелието.

Делата 16, 9 – 10

Македонија во античкиот период (се разбира и подоцна) 
имала исклучително важна географска положба. На нејзината 
територија се вкрстувале важни комуникациски врски, кои 
ги поврзувале земјите од Источниот Медитеран и од Мала 
Азија со земјите од Јадранот, од Јужна и од Средна Европа. 
Тука, пред сè, мислиме на Виа Егнатија, која била една од 
најважните сообраќајници во римската држава. Македонија 
– географски, културно и во секаков друг поглед – имала 
важна улога како мост меѓу Апенинскиот Полуостров и 

* Текстот е проширена и дополнета верзија на подготовката за 
учество во емисијата за историја, религија и за духовна култура Па-
тот на светлината на тема Патувањата на апостолот Павле во 
Македонија, емитувана на Македонската телевизија, Прва програма, 
на 5.2.2011 г.

Мала Азија. Затоа воопшто не треба да изненадува фактот 
што почетоците на христијанството на европска почва се 
токму на просторот на Македонија. 

Ширењето на христијанството на територијата на 
римската провинција Македонија започнало многу рано, 
уште во средината на I век и е поврзано со мисионерската 
дејност на апостолот Павле. Имено, со цел да го проповеда 
и да го шири христијанството, не само меѓу Хебреите туку 
и меѓу паганите, Павле презел три мисионерски патувања 
посетувајќи повеќе градови во Мала Азија, во Македонија 
и во Грција (градовите Атина и Коринт во провинцијата 
Ахаја). Токму мисионерските патувања (посети) на апосто-
лот Павле во римската провинција Македонија се предмет 
на интерес на овој труд.

Првата посета на провинцијата Македонија

Првата посета на Македонија апостолот Павле ја ост-
варил за време на своето второ мисионерско патување. 
Упатувајќи се во внатрешноста на Мала Азија, по патот 
посетувајќи ги христијанските општини основани за време 
на неговото прво патување, апостолот пристигнал во градот 
Александрија во Троада, каде што се запознал со идниот 
евангелист Лука. Според новозаветниот текст Делата на 
светите апостоли, во градот Александрија, во областа 
Троада, „во текот на ноќта, Павле имаше видение: еден 
Македонец стоеше пред него и го молеше: Дојди во Ма-
кедонија и помогни ни“ (Делата 16, 9 – 10). Внимателно 
исчитувајќи и анализирајќи го текстот, сметаме дека оваа 

епизода упатува на претпоставката дека апостолот Павле 
во Александрија, во Троада, благодарение на тамошните 
трговци Хебреи, имал прилика поконкретно да се запознае 
со податокот дека во неколку градa во провинцијата Ма-
кедонија има поголеми хебрејски заедници – финансиски 
моќни и политички влијателни. Меѓу нивните припадници 
можеби веќе имало и извесен број христијани конвертити. 
Токму затоа апостолот решил од Мала Азија да се тргнал 
кон европскиот континент, во Македонија, претпоставу-
вајќи дека ќе има успех во проповедањето на Христовото 
учење среде хебрејските заедници во тамошните поголеми 
градови. Како што сведочат Делата, веднаш по наведеното 
провидение, апостолот Павле со своите соработници Сила, 
Тимотеј и Лука, од Троада преку островот Самотраке се 
упатил кон римската провинција Македонија, на европска 
почва (Делата 16, 11).

Филипи

Апостолот и неговите придружници пристигнале 
најпрво во пристаништето Неаполис, а потоа заминале за 
градот Филипи. Поаѓајќи од овој податок, во науката со 
полно право се смета дека Македонија е првата европска 
територија што ја посетил апостолот Павле и каде што за 
првпат на европска почва почнало да се проповеда Хрис-
товото учење. 

Она што сè уште предизвикува полемика е прашањето 
околу прецизното датирање на првата мисионерска посета 
на апостолот Павле на Македонија. Па така, таа најрано 

се случила во 49/50 г., според македонскиот теолог Ацо 
Гиревски (Гиревски, 2003: 6), или пак кон крајот на 49 г., 
според авторите на Историјата на македонскиот народ, 
прв том (Историја 2000: 213). Приближно исто датирање 
предлага и Апостолос Е. Вакалопулос (Vacalopoulos 1963: 
17), кој смета дека Павле првпат ја посетил Македонија во 
50 г. За разлика од нив, Ѓорги Поп-Атанасов (Поп-Атанасов 
1995: 105) вели дека ,,мисионерското патување на Павле 
во Македонија започнало во 51 год. и завршило во 54 год., 
при што во текот на тие години апостолот [освен Ма-
кедонија, м. з.] посетил и некои грчки градови, каде што, 
исто така, биле основани христијански црковни општини“. 

Наспроти полемиката околу датирањето, во науката 
постои неподелено мислење околу брзиот успех што го имал 
Павле во проповедањето на христијанството за време на 
својата посета на Македонија. Уште во првите денови од 
своето доаѓање во Филипи, апостолот со своите проповеди 
успеал да преобрати во Христовата вера повеќе жители на 
градот. Во овој контекст, важно е да се напомене дека првите 
проповеди ги одржал надвор од градот, крај блиската река, 
каде што локалните жители имале обичај да излегуваат на 
молитва (Делата 16, 13). Ако се знае податокот дека еден 
од важните култови во религијата на античките Македонци 
бил култот кон реката, на која редовно ѝ се принесувале 
жртви, може со голема веројатност да се претпостави дека 
првите слушатели на проповедите на апостолот Павле биле, 
пред сè, локални Македонци, кои според својата религиска 
практика имале обичај да излегуваат надвор од градот со 
цел да се молат и да принесуваат жртви кај реката. 

Според библиската традиција, првата личност што го 
прифатила христијанството на почвата на Македонија била 
една жена по име Лидија, која продавала црвени ткаенини 
во Филипи, а по потекло била од малоазиската поранешна 
македонска колонија Тиатир. Таа заедно со целото свое 
семејство се покрстила и им понудила сместување на 
апостолот и на неговите соработници. Меѓу жителите на 
Филипи кои го прифатиле Христовото учење, пред сè, како 
резултат на проповедите на Павле, била и една робинка, 
која работела како гатачка носејќи им на своите господари 
големи приходи со вражање (Делата 16, 11 – 15). 

Големиот успех во проповедањето на христијанство-
то меѓу жителите на Филипи и особено големиот број 
покрстени пагани не можеле да останат незабележани од 
локалната римска власт. Властите, поттикнати од фанати-
зираните пагански верници, а првенствено плашејќи се за 
сопствените интереси, наредиле да бидат уапсени Павле и 
неговиот соработник Сила. Меѓутоа, веќе наредниот ден тие 
биле пуштени на слобода благодарејќи на тоа што Павле 
имал римско граѓанско право и оттука уживал извесни 
привилегии при евентуални апсења и истражни постапки. 

Во контекст на овој настан, интересен е податокот 
содржан во Делата кој сведочи за тоа дека Павле и Сила 
за време на кусото заточеништво успеале да ги покрстат 
не само затворениците туку и стражарот што бил задолжен 
да ги чува. Стражарот дури и ги повикал да дојдат во не-
говиот дом, при што сите членови од неговото семејство 
биле покрстени и го прифатиле Христовото учење (Делата 
16, 16 – 40).

Од сето горе кажано произлегува дека христијан-
ската вера за релативно краток период била прифатена 
од значителен број пагани граѓани на Филипи. Во градот 
била формирана христијанска општина – прва во Европа 
– основана лично од апостолот Павле. Тој во Посланието 
до филипјаните, меѓу другото, соопштува дека таа имала 
востановено вообичаена црковна ерархија на чело со 
епископ (Филипјаните 1, 1). Според мислењето на рускиот 
историчар Алексеј Петрович Лебедев (Лебедев 2002: 61), 
сведоштвото за постоењето на епископ во градот Филипи 
е аргумент повеќе во прилог на тезата дека тамошната 
црковна општина имала значително голем број членови. 
Тој смета дека една од карактеристиките на Христијанската 
црква во II и во III век е тоа што единствено градовите со 
многубројна христијанска заедница имале право да имаат 
епископи, што, всушност, било случај и со христијаните 
во Филипи.

Според мислењето на македонските теолози Ѓорги 
Поп-Атанасов (Поп-Атанасов 1995: 110–111) и Ацо Гиревски 
(Гиревски 2003: 11), за прв раководител, т. е. епископ на 
црковната општина во Филипи бил поставен евангелистот 
Лука. Тој по заминувањето на апостолот Павле за Тесало-
ника извесно време останал во Филипи продолжувајќи со 
својата мисионерска дејност во градот. Ваквото тврдење 
го аргументираат повикувајќи се на Делата од крајот на 
шеснаесеттата, па сè до дваесеттата глава (Делата 16 – 20). 
Имено, до пристигнувањето во Филипи, авторот на текстот 
– Лука, раскажува во прво лице множина, а по замину-
вањето на Павле, Сила и Тимотеј за Тесалоника од прво 

преминува на трето лице множина, што од нивна страна се 
зема како аргумент за тоа дека авторот, т. е. евангелистот 
Лука не учествувал во понатамошното патување по другите 
градови од провинцијата Македонија, туку дека останал 
да ја надгледува и да раководи со христијанската општина 
во Филипи. Сепак, оваа претпоставка не е поткрепена со 
други изворни податоци и оттука сметам дека треба да се 
земе со голема доза на претпазливост. Освен тоа, малку е 
веројатно или воопшто не е веројатно дека Павле во своето 
Послание до филипјаните би заборавил да го спомне Лука 
како нивни прв епископ. 

Она што со сигурност се знае е дека Епафродит е 
првата личност од високата црковна ерархија во Филипи 
која е експлицитно наведена во изворите. Сведоштвото за 
него е во контекст на посетата кај апостолот кој бил зато-
чен во Рим, каде што го чекал судењето. Во Посланието 
до филипјаните се вели: „Најдов за потребно при вас да 
го испратам братот Епафродит, мој сотрудник и другар 
во војувањето, а ваш пратеник и помагач во потребите 
мои“ (Филипјаните 2, 25). „Добив и имам сè во изобилие, се 
пренаполнив со блага, кога го примив од вас испратениот 
дар преку Епафродит, кој е мирис сладок, жртва пријатна, 
благоугодна на Бога“ (Филипјаните 4, 18) 

Во понатамошниот текст од Посланието, апостолот 
им благодари на христијаните во Филипи за нивната рев-
ност во верата, како и за поддршката и помошта што му 
ја давале (Филипјаните 4, 14 – 23). 

Анализирајќи ги споменатите сведоштва во Посланието 
до филипјаните реконструираме дека откако разбрале дека 

апостолот Павле е заточен во Рим, филипјаните веднаш 
го испратиле Епафродит да го посети, при што по него 
испратиле и соодветна материјална помош за апостолот 
(Филипјаните 4, 16).

Тесалоника

По престојот и проповедањето во Филипи, апостолот 
Павле, Сила и Тимотеј заминале за Тесалоника, каде што 
имало голема хебрејска заедница и каде што повторно 
имале успех во проповедањето на христијанското учење. 
На патот за Тесалоника ги посетиле градовите Амфипол и 
Аполонија.  Иако нема конкретни изворни податоци, сепак 
може да се претпостави дека при посетата на овие градови, 
Павле одржал проповеди, при што, најверојатно, покрстил 
извесен, засега непознат, број верници.

Пристигнувајќи во Тесалоника, апостолот најпрво ги 
започнал своите проповеди меѓу локалните Хебреи, кои 
биле во голем број и затоа претставувале силна заедница 
во градот. Меѓутоа, не се ограничил само на проповед во 
локалната хебрејска заедница, туку напротив, според својата 
добро востановена практика во христијанството преобратил 
и многубројно друго, нехебрејско паганско население, најго-
лемиот дел жители на Тесалоника и околината (Делата 17, 
4; 1 Солуњаните 1, 9). Во овој контекст, интересно е да се 
спомене мислењето на Ѓорѓи Поп-Атанасов (Поп-Атанасов 
1995: 119), кој смета дека апостолот Павле, запознавајќи се 
со состојбите во хебрејската заедница во Тесалоника, сфатил 
дека Хебреите нема лесно да го прифатат христијанското 

учење и затоа ја насочил својата мисионерска дејност кон 
паганското население. За кусо време во христијанските ре-
дови влегле многумина од локалните жители. На тој начин 
биле поставени основите на тесалоникиската (солунската) 
христијанска општина (Делата 17, 1 – 9).

Што се однесува до нејзината организациска поста-
веност, таа уште од почетокот била мошне добро уредена, 
така што станала образец за сите христијански општини 
во провинциите Македонија и Ахаја (1 Солуњаните 1, 7 – 
8; Tertullianus, De Praescriptione Haereticorum, XXXVI, 2). 

Соочени со големата популарност на новото учење и 
со успешната мисионерска работа на Павле среде локално-
то население, фанатизираните Хебреи започнале со силна 
акција насочена против членовите на новоформираната 
христијанска заедница во Тесалоника. Тие пред органите 
на локалната римска власт започнале да изнесуваат низа 
невистини и клевети против Павле и Сила, но и против сите 
оние што го прифатиле христијанството. Токму поради го-
лемиот притисок од страна на хебрејската заедница, Павле, 
Сила и Тимотеј биле приморани да го напуштат градот и да 
заминат за Бероја (Бер, денешна Верија) (Делата 17, 5 – 10).

Бероја

Како што соопштуваат изворните податоци, во Бероја, 
како и во Тесалоника, имало силна хебрејска заедница. Павле 
и Сила повторно првите проповеди ги одржале во локалната 
синагога, со таа разлика што биле поблагонаклоно примени 
од страна на тамошните Хебреи. Освен припадниците на 

хебрејската заедница, христијанство примило и големо 
мнозинство од нехебрејското паганско население од Бероја 
и од околните места (Делата 17, 11 – 12).

За успехот во проповедањето на христијанството и за 
покрстувањето на големото мнозинство хебрејско и нехе-
брејско население во Бероја набргу разбрале властите во 
Тесалоника. Особено вознемирени од ваквиот континуиран 
успех во ширењето на христијанството биле локалните 
јудејски свештеници и хебрејските првенци. Стравувајќи 
дека тоа може да се случи и со Хебреите во Тесалоника, 
тие со својата моќ и углед континуирано вршеле притисок 
врз локалната римска власт да преземе конкретна акција 
насочена против Павле и неговите најблиски соработници. 
Соочен со ваквиот силен притисок, а најверојатно плашејќи 
се и за својата лична безбедност, откако ги поставил на 
здрави основи новоформираните христијански општини, 
апостолот Павле ја напуштил Македонија упатувајќи се кон 
провинцијата Ахаја. Набргу по него за Ахаја заминале и 
неговите соработници Сила и Тимотеј (Делата 17, 13 – 15).

Другите две посети во Македонија

Според податоците содржани во Делата, апостолот 
Павле за време на своето трето мисионерско патување на 
двапати повторно ја посетил провинцијата Македонија. Овие 
две последни посети се случиле во периодот помеѓу 56 и 
58 г. Притоа, апостолот, заедно со соработниците Тимотеј 
и Ераст, ги посетил христијанските заедници во Филипи, 
Тесалоника и во Бероја. Со сигурност може да се каже 

дека таму веќе егзистирале силни христијански заедници 
(Делата 19, 22). Впрочем, и мотивот за овој втор престој 
во Македонија треба да се бара во неговата желба да ги 
посети христијански општини во Македонија формирани 
од порано со цел лично да се увери како функционираат. 
Воедно, посетата била искористена за давање упатства и 
совети за справување со секојдневните проблеми со кои се 
соочувале тамошните христијански заедници. Тоа, впрочем, 
е мотивот и за испраќањето на неговите две посланија до 
христијанската општина во Тесалоника и на посланието до 
христијаните во Филипи. Потребата да им напише посла-
нија доволно јасно говори за тоа дека овие христијанските 
општини за релативно кусо време прераснале во големи и 
моќни христијански заедници, со углед надалеку познат не 
само во Македонија туку и пошироко. 

Постоењето на силни христијански црковни општини 
во Тесалоника, Филипи и во Бероја претставувало основа 
за брзото ширење на христијанството и во другите дело-
ви на провинцијата Македонија. Новозаветните текстови 
(Римјаните 15, 25; 1 Коринтјаните 16, 1; 2 Коринтјаните 8, 
1), потоа светоотечката литература (Polycarp, Epistola Ad 
Phillippenses, III, C), археолошките наоди и артефакти, како 
и житијата на христијанските маченици во и од Македонија, 
упатуваат на претпоставката дека почнувајќи од втората 
половина на I век, во повеќе градови во провинцијата Ма-
кедонија почнале да егзистираат христијански општини.

ОДНОСОТ НА ЕПИСКОПИТЕ ОД 
ПРОВИНЦИЈАТА МАКЕДОНИЈА  

КОН НЕСТОРИЈАНСКОТО УЧЕЊЕ  
ВО ПРВАТА ПОЛОВИНА НА V ВЕК*

Нека вашето преосвештенство и ова го знае: 
работите што ги кажувам се прифатливи за сите 

епископи од Истокот. Сите тие се незадоволни 
и огорчени [од Несториј, м. з.], а посебно 

верните на Господ, епископи од Македонија.
Cyrilli Alexandria Archiepiscopi. Epistola XI 

(PG 77)

Увод во христолошкиот спор

Петтиот век, од аспект на црковните догми, е период 
на сериозни расправи околу природата на Исус Христос, 
поточно околу односот на божественото и на човечкото во 
него. Овие христолошки расправи(и) оставиле сериозни 
последици врз Вселенската црква и врз нејзиното един-
ство. Имено, иако навидум надминати на Првиот (325) и 
на Вториот вселенски собор (381), сепак христолошките 
спорови станале дополнително актуелни во првата половина 
на V век. Христолошкиот проблем во следните три века ќе 

* Текстот е проширена и дополнета верзија на рефератот презенти-
ран на меѓународниот научен симпозиум „Денови на Јустинијан I“ 
одржан во Скопје на 18 и на 19 октомври 2013 г., во организација на 
Универзитетот „Евро Балкан“ – Скопје.

биде една од основните причини за поделби во Црквата. 
Како последица од него, дошло до одделување на поголеми 
верски групации кои формирале свои цркви. Овие нови 
црковни организации, иако во суштина христијански, сепак 
догматски биле различни од правоверната Црква.

Христолошките расправи карактеристични за овој 
период неминовно нашле одраз и во црковните состојби во 
провинцијата Македонија. Токму прашањето за односот на 
епископите од провинцијата Македонија кон несторијан-
ството е нашиот главен предмет на истражување.

Поконкретно дефинирано, несторијанството е еретичко 
учење кое се јавило во V век, а за чиј предводник се смета 
константинополскиот патријарх Несториј. Како воспитаник 
на Антиохиската богословска школа и близок до теолош-
ките погледи на Диодор Тарсиски и Теодор Мопсуестис-
ки, тој го актуализирал прашањето за природата на Исус 
Христос. Несториј го формулирал учењето – по неговото 
име е наречено несторијанство – според кое, во личноста 
на Исус Христос постојат две природи кои се различни и 
независни една од друга: едната Божја, а другата човечка. 
Tој сметал дека терминот Богородица треба да се замени со 

Христородица (Χριστοτόκος), со образложение дека Марија 
не родила Божество, туку го родила човекот Христос.

Наспроти Несториј и неговото учење истапиле алексан-
дрискиот патријарх Кирил (oк. 376 – 444) и римскиот папа 
Калестин I (422 – 432). Тие енергично му се спротивста-
виле на несторијанството, осудувајќи секакво менување на 
догмите на Црквата и на учењето за неделивата природа на 
Богочовекот Исус Христос. Во годините што следуваат ова 
несогласување прераснало во отворена борба меѓу приврза-
ниците на Несториј и оние лојални на правоверната Црква. 
Иако навидум од догматски карактер, во овие несогласувања 
и конфликти изразито влијание имале црковно-политичките 
прилики актуелни во V век.

 Сојузништва, помесни собори, реакции  
и контрареакции

Што се однесува до сојузништвата, на страната на 
александрискиот патријарх и на римскиот папа застанале 
речиси сите малоазиски цркви, вклучувајќи ги и прилично 
влијателната Ефеска епископија и египетското монаштво. 
Сите тие биле незадоволни од црковната политика на 
Константинопол и посебно од обидот на Несториј да ја 
искористи позицијата на патријарх во наметнувањето на 
новото догматско учење. Ова следува како заклучок од 
обемната кореспонденција на александрискиот патријарх 
Кирил со голем број епископи од империјата.

Во овој контекст, од посебно значење е писмото на 
Кирил Александриски испратено до папата Калестин во кое 

ги изнесува аргументите против Несториј и неговото учење. 
Она што е интересно за нашиот предмет на проучување е 
фактот што во писмото, меѓу другото, има сведоштво за 
ставот на Тесалоникискиот викаријат1 по прашањето за 
несторијанството. Ова писмо, кое датира од 430 г., е, всуш-
ност, првиот изворен документ што сосема недвосмислено 
сведочи за тоа дека епископите од провинцијата Македо-
нија застанале на страната на Кирил Александриски по 
прашањето за осудата на Несториј (PG 77: col. 80 – 90; PL 
50: col. 447 – 453).

По добивањето на споменатото писмо од Александрија, 
папата Калестин решил да преземе поенергични чекори 
против учењето на константинополскиот патријарх. На 
негова иницијатива, во летото 430 г. бил одржан помесен 
црковен собор во Рим на кој било осудено учењето на 
Несториј. Така папата, без лично да го сослуша, го осудил 
константинополскиот патријарх. Притоа бил испратен 
ултиматум до патријархот Несториј, во кој му бил даден 
рок од десет дена јавно и писмено да се откаже од своите 
богословски сфаќања. Во спротивно, папата јасно му ставил 

1 Тесалоникискиот викаријат бил формиран во 412 г. од страна на 
римскиот папа Инокентиј I со цел Римската црква да го зацврсти 
влијанието во Источен Илирик. Под негова јурисдикција биле црквите 
во провинциите Македонија, Ахаја, Тесалија, Стар Епир, Нов Епир, 
Крит, Крајбрежна Дакија, Внатрешна Дакија, Мизија, Дарданија и 
Праевалитана. Тие иако во административен поглед влегувале во 
рамките на Источен Илирик и биле во границите на Византија, во 
црковен поглед наместо под Константинопол, биле под јурисдикција 
на римскиот папа.

до знаење дека ќе го екскомуницира од Црквата (PL 50: col. 
469 – 470). На тој начин христолошкиот спор во врска со 
несторијанското учење дополнително добил на тежина. 
Одлуките од соборот во Рим и ултиматумот до Несториј 
несомнено претставувале силна политичка порака од Рим 
до Константинопол околу тоа кој го има приматот во ре-
шавањето на догматските прашања во Вселенската црква.

Веднаш по одржувањето на Соборот во Рим, папата 
му напишал писмо на Кирил Александриски во кое, меѓу 
другото, го информирал за одржаниот Собор и за ултимату-
мот испратен до константинополскиот патријарх Несториј, 
вклучително и за заканата за екскомуникација од Црквата. 
Воедно, папата ја изнел идејата да се свика вселенски собор 
на кој ќе се осуди несторијанството. На крајот од писмото 
Калестин соопштува дека писма со слична содржина испра-
тил до тесалоникискиот митрополит Руф и до филипискиот 
епископ Флавијан, како и до антиохискиот патријарх Јован 
и до ерусалимскиот Јувенал (PL 50: 459 – 465).

Во истиот контекст епископите од провинцијата Ма-
кедонија се споменуваат и во писмото на Кирил Алек-
сандриски испратено до антиохискиот патријарх Јован. 
Станува збор за писмо кое според содржината го датираме 
во 430/431 г., а пред одржувањето на Третиот вселенски 
собор во Ефес. Во него александрискиот патријарх ги 
повторува добро познатите ставови во однос на учењето 

на константинополскиот патријарх Несториј и соопштува 
дека преку неколку писма му дал до знаење дека мора да 
ја следи догмата утврдена од Светите Отци. На крајот 
од писмото, во делот кога соопштува за одржувањето на 
Римскиот собор (430) и за одлуките донесени на него, ав-
торот не заборава да нагласи дека учесниците на соборот 
испратиле писма до Руф од Тесалоника и до епископите од 
Македонија со кои ги информирале за донесените решенија 
(PG 77: col. 94 – 98).

Во 430 г. црковен собор бил одржан и во Александрија. 
Имено, александрискиот патријарх Кирил иницирал одр-
жување помесен собор на кој присуствувале епископите 
од неговата диецеза, односно од Александриската црква. 
На соборот, како што и се очекувало, учењето на Несториј 
било оквалификувано како eретичко.

Од сето кажано произлегува заклучокот дека иако 
навидум догматски, со текот на времето спорот околу 
учењето на Несториј ги преминал границите на догматиката 
и добил политички конотации. Тој почнал да претставува 
сериозна опасност за нови поделби во Вселенската црква. 
На двете спротивставени страни им станало јасно дека 

спорот може да се реши единствено на еден општ црковен 
собор со учество на епископи од целата Вселенска црква. 
Токму затоа тие почнале да прават стратегии и да наоѓаат 
сојузници за настап на сè поизвесниот нов вселенски собор.

 Третиот вселенски собор и состојбите по него

Со цел да им стави крај на догматските несогласувања, 
а во согласност со востановената традиција, императорот 
Теодосиј II го свикал Третиот вселенски собор, кој требало 
да се одржи во Ефес во јуни 431 г. Императорскиот указ за 
свикување на Третиот вселенски собор содржел одредба 
според која на него можеле да присуствуваат исклучиво 
митрополити во придружба на двајца до тројца епископи 
од својата диецеза (Mansi IV: 567 – 568; NPNF II/14, The 
Seven Ecumenical Councils: 297).

Она што е важно за нашиот предмет на истражување 
е дека на Соборот присуствувале 197 епископи, а меѓу 
нив тројца епископи од провинцијата Македонија, од кои 
е познато единствено името на Флавијан од Филипи, кој 
настапил како претставник на отсутниот митрополит од 
Тесалоника, Руф (Mansi IV: 1123–1124; The Acts of the 
Council of Chalcedon 1: 297). Од сочуваните записници се 
дознава дека Флавијан бескомпромисно застанал во одбрана 
на никејскиот симбол на верата. На негова иницијатива, 
на почетокот од третото заседание на Соборот јавно биле 
прочитани цитати од пишувањата на Светите Отци што се 
однесуваат на христијанската догма за едносушноста. Потоа 
било прочитано и посланието што римскиот папа го испратил 

до учесниците на Соборот. Во него се бранела догмата за 
неделивата природа на Исус Христос. Освен тоа, Флавијан 
од Филипи на неколкупати се јавувал за збор изнесувајќи 
го ставот дека учењето на Несториј е погрешно, воедно 
безрезервно поддржувајќи ги ставовите што ги застапувале 
Кирил Александриски и папските легати (Mansi IV: 1123; 
NPNF II/14, The Seven Ecumenical Councils: 334).

Важно е да се напомене дека уште на првото заседание 
на Соборот било донесено решение на Несториј да му биде 
одземен епископскиот и свештеничкиот чин, а неговото 
учење да се прогласи за еретичко (Mansi IV: 1211; NPNF 
II/14, The Seven Ecumenical Councils: 332; Ehrman and Jacobs 
2004: 260–261).

Сепак, тоа не значело крај на спорот. Двете спротивста-
вени страни го напуштиле Ефес меѓусебно обвинувајќи се 
за ерес. Со цел да им стави крај на поделбите, императорот 
Теодосиј II лично се заложил за изнаоѓање компромис меѓу 
нив. Како резултат на силниот притисок извршен лично од 
императорот, во 433 г. двете спротивставени страни успеале 
да постигнат договор, кој во науката е познат како Антио-
хиска унија. Следејќи ја хронологијата на настаните, патот 
за помирување бил отворен со писмото на антиохискиот 
патријарх Јован испратено до Кирил Александриски. Во 
него Јован се согласил со решението за екскомуникација 
на Несториј донесено на Третиот вселенски собор. На тој 

начин, всушност, го признал општоцрковниот карактер на 
Ефескиот собор од 431 г. (Mansi IV: 1122; PG 77: col. 0170). 

Несториј по Третиот вселенски собор, во согласност со 
донесените решенија, бил сменет од функцијата констан-
тинополски патријарх и бил испратен во егзил.

Се разбира дека писмото на антиохискиот патријарх 
Јован наишло на одобрување кај александрискиот епископ 
Кирил, кој одговорил со свое послание до Јован Антиохиски 
во кое изразува задоволство од решавањето на спорот, не 
заборавајќи да ја повтори никејската догма за неделивоста 
на личноста на Исус Христос. Оваа кореспонденција меѓу 
Јован Антиохиски и Кирил Александриски, датирана во 433 
г., е, всушност, основата на Антиохиската унија и таа значи 
победа на никејската догма за неделивоста на личноста на 
Исус Христос.

 Тесалоникискиот викаријат во вителот 
на христолошките полемики

Христолошкиот спор во врска со несторијанството 
неизбежно се одразил и на црковните прилики во Тесалони-
кискиот викаријат, под чија јурисдикција бил целиот Источен 
Илирик. Според сведоштвото во писмото на папата Калес-
тин I испратено до митрополитот Руф од Тесалоника и до 
епископот Флавијан од Филипи, догматските несогласувања 
меѓу Константинопол и Рим ги искористиле епископите од 
Тесалија кои иако биле под јурисдикција на Викаријатот, 
се обиделе да се приклонат кон константинополскиот па-
тријарх Несториј, прифаќајќи го несторијанското учење (PL 



62

Христијанството во Македонија:
Седум слова за почетоците и за етаблирањето

50: col. 89 – 94). Оваа постапка упатува на претпоставката 
за нивното сојузништво со приврзаниците на Несториј, а 
со единствена цел да се одделат од јурисдикцијата на Те-
салоника, односно на римскиот папа.

Ваквата политика на епископите од Тесалија пред-
извикала вознемиреност и реакција кај тесалоникискиот 
митрополит Руф, кој цврсто застанал во одбрана на ни-
кејскиот симбол на верата. Тој во есента 431 г., половина 
година по Соборот во Ефес, свикал седница на Синодот на 
Тесалоникискиот викаријат, на која билa потврдена лојал-
носта на Викаријатот кон никејската догма и кон одлуките 
од Вселенскиот собор во Ефес (Mansi V: 1088). Воедно, 
како неканонски биле осудени постапките на епископите 
од Тесалија во врска со нивното приклонување кон учењето 
на Несториј и обидот да се одделат од јурисдикцијата на 
Викаријатот.

За решителниот став на епископите од провинцијата 
Македонија во одбрана на никејскиот симбол на верата све-
дочат и трите писма на александрискиот патријарх Кирил: 
едно упатено до филипискиот епископ Флавијан и две до 
тесалоникискиот митрополит Руф (PG 77: col. 0155; col. 
0222; col. 0222 – 0223; E. Schwartz 1927: 12–20; McEnerney 
1987: 55–85).

Од писмото до Флавијан, кое датира од 431 г., се дозна-
ва дека Флавијан лично учествувал во изборот на новиот 

константинополски патријарх Максимијан (431 – 434), кој 
дошол на местото на сменетиот Несториј. Притоа, Кирил 
му изразува благодарност што застанал зад изборот на 
Максимијан – жесток противник на несторијанството (PG 
77: col. 0155).

Ако се има предвид дека Флавијан учествувал на Тре-
тиот вселенски собор како претставник на тесалоникискиот 
митрополит Руф, тогаш со голема сигурност може да се 
изнесе мислењето дека во истата функција присуствувал и 
на изборот на новиот константинополски патријарх. Овој 
податок упатува на заклучокот дека по Третиот вселенски 
собор, значењето на Тесалоникискиот викаријат дополнител-
но се зголемило. Епископите од провинцијата Македонија 
уште од почетокот бескомпромисно застанале зад ставовите 
на Александриската и на Римската црква – победниците во 
спорот со Несториј. Токму ова влијаело на јакнењето на 
нивниот углед среде преостанатата христијанска екумена.

НИЗ ПРИЗМАТА НА 

КОРЕСПОНДЕНЦИЈАТА  
СО РИМСКИОТ ПАПА*

Оние што веруваат дека религијата и 
политиката не се поврзани не ги разбираат 

ниту едната, ниту пак другата.
Алберт Ајнштајн

Увод

Востановен како престолнина најпрво на провинцијата 
Македонија, а потоа и седиште на диецезата Македонија и 
понатаму на префектурата Илирик, градот Тесалоника во 
V век ја задржал улогата на важен црковен центар. Ова се 
должело на неговото административно и политичко зна-
чење, но и на фактот што неговата христијанска општина, 
поради апостолското потекло, уживала особен углед во 
христијанската екумена.

Поради наведените причини, во почетокот на V век, 
Црквата во Тесалоника послужила како центар за органи-
зирање на Тесалоникискиот викаријат. Токму приликите во 

* Текстот е проширена и дополнета верзија на рефератот презенти-
ран на меѓународниот научен симпозиум „Денови на Јустинијан I“ 
одржан во Скопје на 21 и на 22 октомври 2011 г., во организација 
на Универзитетот „Евро Балкан“ – Скопје.



68

Христијанството во Македонија:
Седум слова за почетоците и за етаблирањето

Тесалоникискиот викаријат во V век погледнати низ призмата 
на сочуваната папска кореспонденција се предмет на наше-
то истражување. Притоа, главниот интерес го насочивме 
кон писмата на римските папи испраќани до Викаријатот 
во Тесалоника. Најголемиот дел од овие писма се чуваат 
во ватиканските архиви, а за првпат се публикувани во 
повеќетомната Патрологија латина во издание на Миње 
уште во втората половина на XIX век или поточно во 20., 
21., 50., 54. и 55. том.

Уште на почетокот се поставува прашањето за зна-
чењето на наведената папска кореспонденција. Имено, таа 
содржи извонредно важни податоци за црковната историја 
на провинциите Македонија Прима и Македонија Секунда. 
Воедно, таа не е само сведоштво за црковните прилики во 
двете провинции Македонии, туку и пошироко на просторот 
на префектурата Илирик, најчесто карактеризирани со бор-
бата помеѓу Рим и Константинопол за црковна јурисдикција 
на овој простор. Токму прашањето околу припадноста на 
префектурата Илирик ќе биде причина за остри несогла-
сувања помеѓу Западната и Источната Римска Империја.

Новиот император Теодосиј II (408 – 450), во немож-
ност да ја наметне власта во западниот дел на Илирик, се 
согласил за негова поделба. Поделбата на Илирик била 
официјализирана во 408 г., при што источниот дел од Илирик 
влегол во составот на Источната Римска Империја (подоцна 

позната како Византија), а неговите западни територии ѝ 
припаднале на Западната Римска Империја. За сметка на 
добивањето на Западен Илирик, Западната Римска Империја 
се откажала од претензиите за преземање на политичката 
власт во Источен Илирик, во кој влегувала и Македонија.

Во новонастанатите услови, а во отсуство на воена 
конфронтација на двете империи, дошло до интензивирање 
на борбата помеѓу Рим и Константинопол за црковниот 
примат во Илирик. Токму во овој контекст, најдобра прет-
става за црковните односи во Илирик добиваме од писмата 
на римските папи кои датираат од V век, а се однесуваат на 
Викаријатот во Тесалоника.

Инокентиј I (401 – 417)

Поаѓајќи од хронолошкиот принцип, прво го наве-
дуваме писмото на папата Инокентиј I од 412 г., со кое, 
всушност, бил прогласен Тесалоникискиот викаријат. Во 
него е прецизно определена јурисдикцијата на Викаријатот, 
која ги опфаќала црквите, т. е. епископиите во провинциите 
Македонија, Ахаја, Тесалија, Стар Епир, Нов Епир, Крит, 
Крајбрежна Дакија, Внатрешна Дакија, Мизија, Дарданија 
и Праевалитана (PL 20: col. 0619A – 0619B). 

Сите тие, иако во административен поглед влегувале 
во рамките на Источен Илирик и биле во рамките на Ис-
точната Римска Империја, во црковен поглед наместо под 
Константинопол, биле под јурисдикција на римскиот папа. 
Токму поради настојувањето да ги задржи и да ги зацврсти 
позициите на Балканот, воедно соочен со опасноста тери-

торијата на цел Источен Илирик (вклучително и диецезата 
Македонија) да потпадне под влијание на Константинопол-
ската црква, римскиот папа го прогласил формирањето на 
Тесалоникискиот викаријат. Притоа, сосема е разбирливо 
настојувањето на Римската црква прецизно да ја определи 
својата црковна јурисдикција во Источен Илирик.

Со формирањето на Викаријатот, митрополитот на 
Тесалоника се здобил со раководна улога при решавањето 
на сите црковни прашања на територијата на цел Илирик. 
Со второто писмо на Инокентиј I, тесалоникискиот митро-
полит добил овластување самостојно да свикува синодални 
седници и самостојно да ги уредува работите во епископи-
ите под негова јурисдикција (PL 20: col. 0515A – 0517A).

Бонифациј (418 – 422)

Канонскиот статус на Тесалоникискиот викаријат и 
границите на неговата јурисдикција дополнително биле 
потврдени во годините 419 – 423, во времето на папата 
Бонифациј. Тоа е период на сериозни несогласувања по-
меѓу Рим и Константинопол околу јурисдикцијата над 
епископијата во Коринт, па оттука и околу тоа кој да го има 
правото да хиротониса нов епископ во градот. Со цел јасно 
да стави до знаење дека ја има јурисдикцијата над тој дел 
од Илирик, во 419 г. папата испратил писмо до осумтемина 
епископи од Илирик присутни на седницата на Синодот 
одржан во Коринт. Во писмото била потврдена управата 
воспоставена во времето на папата Инокентиј (PL 20: col. 
0760B – 0761B). Папата Бонифациј го сторил тоа и подоцна 

со писмото испратено до епископот Руф во Тесалоника (PL 
20: col. 0761C – 0763C).

Со формирањето на Тесалоникискиот викаријат зна-
чително зајакнало папското влијание во Источен Илирик. 
Сепак, Константинополската патријаршија не се помирила 
со ваквата состојба и континуирано барала начин да ја ис-
тисне јурисдикцијата на Рим над епископиите во Илирик. 
Таа за сојузник ја имала Црквата во Ахаја, која одбила да 
му се потчини на Викаријатот. На тој начин се одделила од 
јурисдикцијата на Рим и на Тесалоника.

Во исто време, во услови на влошени односи помеѓу 
Источната и Западната Римска Империја, источниот им-
ператор Теодосиј II се обидел да изнајде модус како по 
канонски пат да ја наметне црковната јурисдикција на 
Константинопол над епископиите во Илирик. За таа цел, во 
421 г. донел закон со кој го овластил константинополскиот 
патријарх да суди при решавањето на црковните спорови на 
територијата на Илирик (C.Th. XVI, 2, 45). Тоа, всушност, 
претставувало маневар за да се ограничи папското влијание 
на тој простор. Во крајна линија, тоа значело и обид да се 
укине Тесалоникискиот викаријат, односно да се стави под 
јурисдикција на патријархот во Константинопол.

Ваквата постапка на Теодосиј II предизвикала, очеку-
вано, остри реакции кај римскиот папа. Тој издејствувал 
владетелот на Западната Римска Империја, Хонориј, лично 

да посредува на византискиот двор кај императорот Теодосиј 
II. Судејќи според одговорот содржан во писмото што го 
испратил Теодосиј II, може да се заклучи дека оваа дипло-
матска иницијатива вродила со плод: спорниот закон бил 
повлечен, со што папата го задржал приматот над Викаријатот 
во Тесалоника, односно над црквите во Источен Илирик 
и во Македонија (C. Silva - Tarouca 1937: 15–16 [43–45]).

Во 422 г., со цел да стави крај на спорот околу тоа под 
чија јурисдикција е Црквата во Коринт, папата испратил 
ново писмо до епископот Руф од Тесалоника. Писмото било 
адресирано и до епископите во провинциите Македонија, 
Ахаја, Тесалија и во двете епирски провинции, Праевалитана 
и Дакија. Од неговата содржина се заклучува дека папата го 
потврдил создавањето на Викаријатот во Тесалоника и уште 
еднаш ги дефинирал неговиот канонски статус, правата и 
обврските (PL 20: col. 0774B – 0777A).

Правниот статус на Викаријатот и неговиот црковно-ка-
нонски легитимитет и јурисдикцијата биле потврдени и со 
двете други писма на Бонифациј испратени до тесалони-
кискиот епископ Руф; тие биле испратени и до епископите 
во Тесалија, каде што влијанието на константинополскиот 

патријарх било најсилно и оттука отпорот против папската 
одлука бил најжесток (PL 20: col. 0777B – 0783).

Калестин I (422 – 432) и Сикст III (432 – 440)

Што се однесува до статусот на Викаријатот, во годи-
ните што следуваат не дошло до негова промена. Двајцата 
нови папи, Калестин I (422 – 432)  и Сикст III (432 – 440), 
наспроти притисоците од Константинопол успеале да го 
задржат црковното статус кво во Источен Илирик и да го 
зачуваат канонскиот статус на Викаријатот во Тесалоника.

Викаријатот во Тесалоника дополнително добил на 
актуелност со избивањето на догматскиот спор во Вселен-
ската црква поврзан со учењето на Несториј. Писмoто на 
папата Калестин од 11 август 430 г. испратено до еписко-
пите Руф од Тесалоника и Флавијан од Филипи сведочи за 
тоа дека меѓу епископите од Тесалија, под јурисдикција на 
Тесалоникискиот викаријат, се појавиле приврзаници на 
несторијанството (PL 50: col. 0465 – 0469). Тие му откажале 
послушност на папата и се оттргнале од јурисдикцијата 
на Тесалоника, барајќи поддршка од Константинопол. На 
ова енергично реагирале епископите Флавијан од Филипи 
и Руф од Тесалоника, кои цврсто застанале во одбрана на 
никејскиот симбол на верата добивајќи ја безрезервната 
поддршка од римскиот папа. Најверојатно поддржан од 
папата Калестин I, тесалоникискиот митрополит Руф во 
431 г. свикал седница на Синодот, на која зеле учество сите 
епископи на Викаријатот. На неа несторијанството било 
отфрлено како еретичко учење и билa потврдена лојал-

носта на Викаријатот кон никејската догма и кон одлуките 
на Третиот вселенски собор во Ефес (Mansi V: 1088). Тоа, 
практично, значело осуда на постапките на епископите од 
Тесалија и потврдување на лојалноста кон Рим.

По смртта на тесалоникискиот епископ Руф во 435 г., 
повторно дошло до обид Коринтската црква да се оддели 
од јурисдикцијата на Викаријатот. Од содржината на пис-
мото на папата Сикст III упатено до коринтскиот епископ 
Периген се дознава дека вториов сакал да го изедначи своето 
епископско седиште со тесалоникиското. Неговото барање 
било отфрлено од Рим (PL 50: col. 0610B – 0611A).

Легитимитетот на новиот тесалоникиски епископ Ана-
стасиј и неговата јурисдикција над епископиите во Илирик, 
вклучително и над коринтскиот епископ, биле дополнително 
потврдени со писмото на папата испратено до епископите 
присутни на седницата на Синодот во Тесалоника (PL 50: 
col. 0611B – 0612A).

Веќе во 437 г., приклучувањето на целиот Илирик во 
административните граници на Византија било искорис-
тено од Константинополската патријаршија за нов обид 
за наметнување на нејзината јурисдикција над Тесалони-
кискиот викаријат. За ова сведочи писмото на папата Сикст 
III од крајот на 437 г. испратено до константинополскиот 
патријарх Прокло. Во писмото папата, повикувајќи се на 
стариот црковен поредок во Илирик и во Македонија, бара 

од константинополскиот патријарх да се придржува кон 
него (PL 50: col. 0612B – 0613C).

Во контекст на потврдувањето на канонскиот статус на 
Тесалоникискиот викаријат и на неговата јурисдикцијата 
над епископиите во Илирик е уште едно писмо кое папата 
го испратил до Синодот на Тесалоникискиот викаријат. 
Ваквиот став папата во ова писмо го образложува со исто-
рискиот легитимитет на Викаријатот, при што конкретно се 
повикува на неограничената власт што ја имал претходникот 
на Анастасиј, епископот Руф (PL 50: col. 0617A – 0618C).

Лав I (440 – 461)

Што се однесува, пак, до првите знаци на, условно 
речено, криза на Тесалоникискиот викаријат, според сведо-
штвата од изворните податоци, почнале да се забележуваат 
во 40-тите години од V век. Тоа е времето кога на папската 
столица во Рим се искачил папата Лав I (440 – 461). 

Има повеќе причини за кризата што го зафатила Те-
салоникискиот викаријат. Меѓу нив, освен политичките 
прилики, се вбројува и сложената канонска процедура во 
потврдувањето на викарските овластувањата на тесалони-
киските епископи. Имено, овластувањата на тесалоникиските 
епископи биле давани, односно потврдувани лично од па-
пата. Поаѓајќи од овие канонски прописи, тесалоникискиот 
митрополит Анастасиј по смртта на папата Сискт III морал 
да побара од новиот папа да му ги потврди дотогашните 
овластувања. Папата го сторил тоа со двете писма кои се 
со ист датум – 12 јануари 444 година (PL 54: col. 0617A 

– 0620A; col. 0666C – 0677A). Од содржината на првото 
писмо се заклучува дека иако со намалени ингеренции, на 
Анастасиј му била потврдена апсолутната власт во Или-
рик, а пак во второто писмо папата им дава на знаење на 
епископите од Илирик дека го назначил Анастасиј за свој 
викар според примерот на неговиот претходник. Сепак, со 
подетаљна анализира на писмата доаѓаме до сознание дека 
во времето на папата Лав I се намалиле улогата и значењето 
на Викаријатот во Тесалоника за сметка на зголемувањето на 
директното влијание на папската курија при одредувањето 
на црковните односи во Илирик.

Освен наведеното, кризата на Тесалоникискиот ви-
каријат се огледа и во сè позачестените обиди на некои 
епископи да му откажат послушност на митрополитот во 
Тесалоника. Ова се заклучува од содржината на писмото 
на папата Лав I упатено до шесте митрополити од Илирик 
(PL 54: col. 0663B – 0666B).

Во годините непосредно по одржувањето на Чет-
вртиот вселенски собор во Халкедон во 451 г. повторно 
дошло до заладување на односите помеѓу римскиот папа 
и константинополскиот патријарх. Причината бил 28. ка-
нон донесен на Четвртиот вселенски собор. Со овој канон, 
Константинополската патријаршија, иако втора по ранг, во 
црковните работи станала изедначена со Рим (Свештени 
канони: 135–137). 

Повикувајќи се токму на овој канон, константинопол-
скиот патријарх Анатолиј (449 – 458) направил безуспешен 
обид да ги придобие епископите од Илирик да ја прифатат 
неговата јурисдикција. Сведоштво за обидот на Констан-
тинопол да го стави Тесалоникискиот викаријат под своја 
јурисдикција е писмото со кое тесалоникискиот епископ 
Евксикиј го извесил римскиот папа за притисокот од кон-
стантинополскиот патријарх (PL 54: col. 1121A – 1121C).

Во следните години црковно-политичкиот судир 
меѓу Рим и Константинопол сè повеќе се продлабочува 
кулминирајќи во 80-тите години од V век, кога дошло до 
целосно прекинување на црковните односи меѓу констан-
тинополскиот патријарх и римскиот папа. Тоа е периодот 
на Акакиската шизма (484 – 518), која имала свој одраз и 
во црковните прилики во провинциите Македонија При-
ма и Македонија Секунда. Имено, во новонастанатите 
услови на раскол, епископиите во Македонија добиле на 
важност во борбата за превласт меѓу папата и патријар-
хот во Константинопол. Уште на почетокот на шизмата, 
епископите од Македонија предводени од тесалоникискиот 
митрополит Андреј  (дотогаш лојални на Рим) застанале 
на страната на Константинопол. Тоа, практично, значело 
прекинување на врските меѓу тесалоникискиот митрополит 
и римскиот папа.

ХРИСТИЈАНИЗАЦИЈАТА НА СЛОВЕНИТЕ 
ВО МАКЕДОНИЈА: 

ДЕЈНОСТА НА СВ. КИРИЛ И МЕТОДИЈ, 
НА БРЕГАЛНИЧКАТА ЕПИСКОПИЈА  

И НА ЕПИСКОПИЈАТА  
НА СВ. КЛИМЕНТ ОХРИДСКИ

О, добар пастиру, што си ја жртвувал 
светата душа за нас твоите овци, и преку 

многу усилби стадото го вброи кон Бога.
Пролошко житие на св. Климент

За словенизацијата

Почнувајќи од 80-тите години на VI век, па сè до 30-тите 
години на VII век, интензивно се одвивал процесот на коло-
низација на географска Македонија од страна на Словените. 
Веќе до средината на VII век тие целосно ја словенизирале 
територијата на Македонија со исклучок на градот Солун 
(Тесалоника). Притоа, од литерарните извори1 ги дознаваме 
имињата на седумте словенски племиња кои се населиле на 

1 Основни извори за имињата на словенските племиња кои ја насе-
лиле византиска Македонија се Чудата на Св. Димитриј Солунски 
(Lemerle, Miracles I и II), Хронографијата на Теофан Исповедник 
(PG 108; Theophanes), како и делото насловено За освојувањето на 
Солун од Арабјаните во 904 година, чиј автор е Јован Каменијат 
(ВИИНЈ I: 265–272; ИБИГИБИ V: 19–60).

територијата на Македонија: Драгувити, Берзити, Ринхини, 
Велегезити, Сагудати, Струмјани и Смолјани.

Од споменатите извори се дознава дека западно од 
градот Солун (Тесалоника) се населило племето Драгу-
вити (ВИИНЈ I: 186; Документи I: 29, бел. 65). Притоа, во 
врска со нив, се чини дека во науката најмногу внимание 
е посветено на прецизната убикација на територијата што 
ја населувале. Па така, Т. Томоски (Томоски 1999: 478), 
повикувајќи се на делото на Јован Каменијат (X век), по-
сочува дека таа треба да се бара среде Солунското Поле, 
меѓу градовите Солун (Тесалоника) и Бероја (Бер, денешна 
Верија) (сп. ВИИНЈ I: 266). Приближно иста убикација 
нуди Ирена Стефоска, која врз основа на компаративна 
анализа на изворите заклучува дека територијата на Дра-
гувитите се протегала на југ и југозапад до Верија (Бероја), 
на север близу до Керамиското Поле, а на исток до Солун 
(Стефоска 2002: 48). 

Со текот на времето името Драгувити се наметнало 
во употреба во државните и во црковните структури, и 
тоа на територијата што се протегала од градот Бер на југ 
до Полог на север. Освен тоа, името на реката Дреговица 
упатува на претпоставката дека дел од Драгувитите го 
имале населено и северозападниот дел на Тракија.

Во контекст на нивната убикација, треба да се напо-
мене дека дел од Драгувитите го населиле и просторот по 

горниот тек на реката Вардар во близина на областа Полог, 
за што сведочат изворите од подоцнежен датум. 

На просторот западно од Солун (Тесалоника), односно 
меѓу Солун (Тесалоника) и Бероја (денешна Верија) се 
населиле Сагудатите. Притоа, посебен интерес предиз-
викува етимологијата на нивното име. Имено, наспроти 
научниците кои ги вбројуваат Сагудатите во групата сло-
венски племиња, постојат други кои се на мислење дека 
имаат турско-татарско потекло, доведувајќи го во прашање 
нивното словенското потекло. Во недостаток на литерарни 
и на археолошки извори, ова прашање сè уште останува 
отворено, иако како поверојатна се чини тезата дека станува 
збор за Словени.

Следно словенско племе кое се населило на просто-
рот на Македонија биле Ринхините. Тие го добиле името, 
најверојатно, според реката Рихиос, во чија близина се 
населиле. Оттука, Ринхините треба да ги локализираме на 
Халкидичкиот Полуостров и по должината на Орфанскиот 
Залив. 

Освен Ринхините, друго словенско племе чиешто име 
произлегло од хидроним се Струмјаните (Стримонците). Во 

врска со нивната убикација има повеќе мислења: Фрањо 
Баришиќ ги наоѓа по долниот тек на реката Струма, на 
Серешкото Поле, источно од езерото Тахино (ВИИНЈ I: 
208); Ирена Стефоска смета дека Струмјаните ги населиле 
областите помеѓу горниот и средниот тек на реката Стримон 
(Стефоска 2002: 50); според Бранко Панов, тие населувале 
еден поголем простор по долините на реките Струма и 
Струмица (Средновековна Македонија III: 381–383). Во 
контекст на оваа проблематиката го наведуваме и мислењето 
на Тибор Живковиќ, кој смета дека старите имиња – патро-
ними на Ринхините и на Струмјаните, се изгубиле во VII 
век, заменувајќи се со нови изведени од територијата што 
ја населиле. Тој претпоставува дека во двата случаи станува 
збор за поголеми племенски сојузи во кои влегувале повеќе 
словенски племиња (Живковиħ 2007: 140).

Во близина на Струмјаните, во источниот дел на Ма-
кедонија се населило словенското племе кое во изворите 
е именувано како Смолјани. Станува збор за племе кое се 
распространило на територијата по текот на реката Места 
и оттука важи за најисточно словенско племе населено во 
Македонија.

Покрај соменатите, следно од словенските племиња 
кое се населило во Македонија се Велегезитите. Нивната 
територија се наоѓала околу градовите Теба и Деметријада во 
Тесалија (Lemerle, Miracles I: 214). Извесно недоразбирање 
предизвикува единствено податокот кај Теофан Исповед-
ник, кај кого се споменува склавинија со име Belzhti/a 
без, притоа, да се наведе нејзината местоположба (PG 
108: col. 484; Theophanes: 156 [474]). Оттука, во науката 
постои поделено мислење: една група научници сметаат 
дека станува збор за склавинијата на Велегезитите, а пак 
друга група научници изнесуваат теза дека овој етноним 
се однесува на Берзитите.

Во контекст на убикацијата на териториите населени 
со словенски племиња во Македонија, полемика предиз-
викува особено прашањето за територијата на Берзитите. 
Различните мислења во врска со ова прашање се должат на 
оскудноста на изворните податоци. Па така, според една 
претпоставка, Берзитите ги населувале областите северно 
од Солун; според друга, областите околу денешните градови 
Велес, Кавадарци, Прилеп, Битола, Преспа, Охрид, Кичево 
и Дебар; според трета, Пелагониската Рамнина; според 
четврта, територијата од реката Вардар (со исклучок на 
Солун) до Јадранското Море; според петта, територијата 
западно од реката Вардар до Стоби на југ, во Централна, 
Западна и во дел од Северна Македонија.

Она во што не можеме да се сомневаме е фактот дека 
како последица на словенската колонизацијата во Македо-
нија, доминантен станал словенскиот етнос, при што секое 
словенско племе населувало своја склавинија. Притоа, 
терминот склавинија првпат е употребен од страна на визан-
тиските автори од VI и од VII век за означување територија 
населена со Словени (Procopius: V – VIII; Lemerle, Miracles 
I: 134; Theophylact Simocatta: 52; 223; 293).

 Наметнување на византиската 
власт над склавиниите

Првите обиди за воспоставување на византиската власт 
во склавиниите датираат од средината на VII век. Сведоштво 
за ова содржи делото на Теофан Исповедник, кој пишувајќи 
за настаните што се случиле во 657/658 г., соопштува дека 
императорот Констанс II (641 – 668) по отстранувањето на 
арапската опасност на исток, со големи воени сили повел 
војна против склавиниите, потчинувајќи голем број од нив. 
(PG 108: 484; Theophanes: 46 [347]).

Она што е извесно е дека византиската власт намет-
ната над склавиниите во Македонија била од привремен 
карактер. Настаните што следуваат, а се поврзани со рин-
хинскиот рекс Пребонд, укажуваат на тоа дека Словените 
само номинално ја признавале византиската власт. Имено, 
по смртта на Kонстанс II, Словените, чие јадро го сочину-
вале племенските сојузи на склавиниите на Ринхините и на 
Струмјаните, формирале сојуз, започнувајќи подготовки за 
освојување на Солун. Изворите соопштуваат дека на чело 

на овој сојуз застанал ринхинскиот рекс Пребонд, кој во 
голема мера ги имал прифатено византиските културни 
норми. За него се соопштува дека носел византиска облека 
и го говорел грчкиот јазик. Освен тоа, тој често престојувал 
во Солун, што, пак, упатува на претпоставката дека имал 
контакти со солунското благородништво и со претставни-
ци на градската администрација (Lemerle, Miracles II: 209; 
ВИИНЈ I: 198–205; Документи I: 34–38.)

Во следниот период византиските власти успеале да го 
осуетат планот на Пребонд, кого го уапсиле и го испратиле 
во заточеништво во Константинопол. Следел неуспешен 
обид за негово ослободување, а потоа било дадено вету-
вање од императорот дека Пребонд ќе биде ослободен по 
завршувањето на војната со Арабјаните. 

Сепак, настаните што следувале дополнително ја 
усложниле состојбата. По неуспешниот обид за бегство 
од Константинопол, Пребонд бил фатен и погубен. Тоа 
било причина за во 674 г. здружените словенски племиња 
да го опсадат градот Солун, по копно и од море.2 Притоа, 
раководната улога во опсадата на Солун ја презеле Дра-
гувитите, како најбројни по население и по територија 
(Lemerle, Miracles I: 9 – 19; ВИИНЈ I: 204; Документите I: 
37; сп. Бошкоски 2007: 28).

Веќе во јули 677 г. здружената словенска војска сос-
тавена од Ринхините и од Сагудатите, како и од други сло-
венски племиња кои не се наведени во изворите, извршила 

2 За детален хронолошки преглед на настаните поврзани со ринхин-
скиот рекс Пребонд види: Lemerle, Miracles I: 12 – 30 и Бошкоски 
2007: 20–30.

општ напад на Солун. Соочени со словенската опасност, 
византиските власти освен воени, презеле и дипломатски 
мерки за надминување на опасноста. Византија успеала 
да внесе неслога во словенските редови, најпрво придоби-
вајќи ги Велегезитите на своја страна, а симптоматично е 
и повлекувањето на Струмјаните пред заедничкиот напад 
на градот. Во едни вакви услови, византиската војска ус-
пеала да ја порази војската на Словените која го нападнала 
Солун и за краток период да ја отстрани опасноста по овој 
важен воено-стратегиски и економски центар на Балканот. 
Во есента 677 г., како и во почетокот на наредната 678 г., 
Солун повторно се нашол на удар на Словените, но и овој 
пат, како и многупати дотогаш, останал неосвоен.

Во текот на 678 г. Византија успеала да ја отстрани 
арапската опасност на исток и оттука целото свое внимание 
го свртила кон Балканот во обид да ја наметне и да ја зацвр-
сти власта над склавиниите. Сепак, оваа иницијатива дала 
половични резултати. Склавиниите во периодот што следува 
продолжиле да егзистираат како автономни словенски кне-
жевства. Од друга страна, пак, тоа е периодот кога на тери-
торијата меѓу Дунав и Балканските Планини се формирала 
средновековната бугарска држава, во чиј состав постепено 
почнале да влегуваат мнозинството словенски племиња од 
тој простор. Во 681 г. Византија склучила мир со бугарската 
држава и вниманието го насочила кон целосно наметнување 
на својата власт над Словените на византиска територија. 
Во овој контекст е известувањето на Теофан Исповедник, 
според коe, во 688/689 г. императорот Јустинијан II извр-
шил напад на склавиниите и на Бугарија; напредувајќи сè 

до Солун, императорот им ја наметнал византиската власт 
на голем број Словени од тој простор. По негова наредба 
многу од нив биле иселени во темата Опсикион во Мала 
Азија (Theophanes: 62 [364]). Во 692/693 г. од редовите на 
овие Словени биле регрутирани 30 000 луѓе за потребите на 
византиската војска. Според пишувањето на истиот автор, 
оваа вооружена група Словени ставена во служба на Визан-
тија била наречена специјална армија (Theophanes: 64 [366]).

Сепак, важно е да се напомене дека византиската по-
литика не се потпирала само на воените акции. Тие секо-
гаш биле придружени со употреба на политички средства 
и методи. Тука посебно место има христијанизацијата на 
словенското население како начин, преку Црквата, да се 
обезбеди политичката лојалност.

Почетоци на христијанизацијата  
на Словените

Почетоците на христијанизацијата на Словените во Ма-
кедонија датираат уште од нивните први трајни населувања 
на византиска територија. Станува збор за подолготраен 
процес условен од различните културни и политички при-
лики во Византија меѓу VII и почетокот на X век. Притоа, 
потешкотија во следењето на овој процес претставува 
отсуството на литерарни и на археолошки извори. Оттука, 
пристапот во истражувањето мора да биде мошне внима-
телен. Сето тоа бара христијанизацијата на Словените да 
се разгледува во еден поширок контекст на надворешната 
византиска политика.

Почнувајќи од средината на VI век, со првите трајни 
населувања на територијата на византиска Македонија, Сло-
вените се запознале со христијанството. Имено, станувало 
збор за државна религија во Византиската Империја, која 
постепено почнале да ја прифаќаат. Истовремено, Визан-
тија преку христијанството настојувала на Словените да 
им ги наметне своите норми на живеење и на тој начин да 
ја обезбеди својата политичка власт над нив.

Во почетокот, при првите словенски навлегувања, 
настрадале речиси сите урбани центри, а голем дел од ви-
зантиското население (Ромеите) се засолнило во помалку 
пристапните планински подрачја и, секако, во градот Со-
лун. Меѓутоа, кога словенизацијата станала неминовност, 
постепено започнале првите мирновременски контакти 
меѓу Словените и Ромеите. Можеби на маргините на овие 
контакти, меѓу другото, треба да ги бараме и првите нео-
фицијални мисии за христијанизација на Словените.

Претпоставуваме дека голема улога во ширењето на 
христијанството сред Словените во Македонија одиграла 
Солунската митрополија. Имено, Солун останал неосвоен 
од Словените и оттука во него продолжила да егзистира 

тамошната црковна организација. Подоцна Солунската 
црква на себе ја презела улогата на центар од кој започнал 
процесот на христијанизација на доселеното словенско 
мнозинство. Воедно, тоа е периодот кога ја бележиме сил-
но изразената почит кон св. Димитриј3, кој од страна на 
солуњаните бил сметан за заштитник на градот, па благо-
дарение на него Солун останал неосвоен. Во овој контекст 
претпоставуваме дека оние склавинии што се наоѓале во 
близината на Солун, остварувајќи поинтензивни контакти 
со неговото население, имале прилика поконкретно да се 
запознаат со силно изразената почит кон св. Димитриј. Исто 
така, сметаме дека почитта  и култот кон овој христијан-
ски маченик и светец имале значителна улога во самите 
почетоци на христијанизацијата на Словените. Освен тоа, 
Солун бил христијански центар со библиска традиција, 
чијашто Црква била формирана лично од апостолот Павле. 
Тоа дополнително им давало тежина на почетоците на 
христијанизацијата на паганското словенско мнозинство.

Она што сметаме дека мора да се потенцира е фактот 
дека процесот на христијанизација бил долготраен и сло-
жен, условен од повеќе фактори. Неговиот интензитет не 
бил секогаш ист и зависел од моменталната состојба на 

3 За почетоците на култот на св. Димитриј поопширно види кај: 
Панов 2003: 151–163 и Panov 2008: 75–86.

теренот. За тоа најдобро сведочи авторот на втората збирка 
на Чудата на св. Димитриј Солунски, во делот кога говори 
за затворскиот престој на рексот Пребонд во Константи-
нопол. Имено, Пребонд во текот на испитувањето искажал 
мошне тешки зборови за сметка на зачувувањето на мирот 
меѓу словенските племиња што му биле потчинетите и 
Византија, велејќи дека нема да му го поштеди животот 
на ниту еден христијанин (Lemerle, Miracles II: 240 – 241). 
Колку и да се кажани овие зборови во афектна состојба и 
во услови на затворско испитување, сепак тие упатуваат 
на претпоставката дека процесот на христијанизација одел 
бавно, со поголем или помал отпор во зависност од акту-
елната ситуација. Нема сомнение дека Словените во VII 
век во големо мнозинство останале пагани, задржувајќи 
го својот традиционален начин на живот.

Датирање на првите христијански 
мисии меѓу Словените

Интензитетот на христијанизацијата на Словените се 
зголемувал во време на мирни односи со Византија. Како 
што веќе кажавме, локалното византиско население е првиот 
распространувач на христијанската религија меѓу Слове-
ните. Со запирањето на воените акции и на ограбувањето, 
локалните Ромеи почнале постепено да остваруваат поблиски 
контакти со новодојдените Словени, вршејќи извесно влија-
ние врз нивниот социјален, економски и културен живот. 
Тука посебно го нагласуваме мислењето на Р. Братож, кој 
првите случаи на покрстување на словенското население 

во византиска Македонија ги датира во 50-тите години од 
VII век, поврзувајќи ги со походот на Констанс II во 658 г. 
против склавиниите. Според него, од овој период датираат 
првите обиди за мисионерство на Византија кај словенско-
то население (Братож 2000: 81). На ова се надоврзува И. 
Стефоска, која повикувајќи се на житието на Св. Григориј 
Декаполит и на епизодата за неговата комуникација со 
словенските пирати4, заклучува дека таа сведочи за извесна 
мисионерска дејност на светецот сред Словените (Стефоска 
2002: 101–103; ВИИНЈ I: 254–255; ИБИГИБИ IV: 38–39). Од 
друга страна, пак, Ф. Дворник почетоците на покрстувањето 
на Словените во Македонија ги датира неколку децении 
подоцна. Тој ги поврзува со походот на Јустинијан II од 
688/689 г. преземен против склавиниите (Dvornik, 1970: 55).

Во врска со оваа проблематика, сосема поинакво да-
тирање предлага О. Тафрали, кој смета дека христијани-
зацијата на Словените започнала во VIII век. Идентично 
на ова е мислењето на М. Бошкоски, кој повикувајќи се на 
Notitiae episcopatuum, посочува дека кон крајот на VII и во 
текот на целиот VIII век Византија ги обновила епископ-
ските седишта по должината на Виа Егнатија (Via Egnatia) 
и на Виа Милитарис (Via Militaris) – двете важни патни 
комуникации на Балканот, кои во голем дел минувале низ 
територијата на Македонија (Бошкоски 2009: 94).

Споменатите епископски списоци сочувани во Notitiae 
episcopatuum сведочат за тоа дека во VIII век територијата 

4 Најверојатно станува збор за Стримонците, кои често преземале 
пиратски акции по реката Стримон.

на византиска Македонија во црковен поглед била органи-
зирана во посебна епархија со истото име, која влегувала 
во составот на Константинополската патријаршија. Во рам-
ките на епархијата Македонија постоеле две митрополии: 
Солунската, под чија јурисдикција влегувале 18 епископии, 
и Филиписката, во чија диецеза влегувал само градот Фи-
липи. Оттука, врз основа на Notitiae episcopatuum, можеме 
да заклучиме дека во VIII век во византиска Македонија 
постоеле следниве митрополитски и епископски седишта: 
Qessaloni/kh, Diokhtianoupo/lewv,5 Ni/khv,  (Hraklei/av, 
Ke/llev,  !Ede/shv,6 Ka/strwn,7 Pe/llhv,8 Eu0docioupo/lewv,9    
 0Apollwni/av,10  !Aralov,11 Parqikopo/lewv,12 Kalli/kou, 

5 Епископијата во Диоклетијанопол прв пат се спомнува во врска 
со учеството на нејзиниот епископ Басус на Соборот во Сердика во 
343 година.
6 Постоењето на христијанска заедница во градот Едеса за прв пат 
е посведочено во Житието на маченичката Васа и нејзините тројца 
синови Теогниј, Агапиј и Пист кои пострадале во почетокот на 4. век. 
(Acta Sanctorum. Augusti V: 148 - 150; Martyress Bassa 1997-2002: 5)
7 Најверојатно Костур (денешна Касторија, Р.Грција).
8 Градот Пела имал долга историска традиција како престолнина 
на античкото македонско кралство.
9 Постоењето на градот Евдоксиопол во Македонија единствено е 
посведочено во Notitiae episcopatuum.
10 Градот Аполонија според новозаветната библиска традиција бил 
посетен од апостолот Павле. (Делата 17, 1) Тој се наоѓал на патот 
Виа Егнатиа, меѓу Амфипол и Солун.
11 Градот досега не е точно убициран на теренот.
12 Епископијата во градот Партикопол прв пат се спомнува во врска 
со учеството на нејзиниот епископ Јонас на Соборот во Сердика во 
343 година.

Kupe/rou, Se/rrav,13  !Amfipo/lewv,14 Neapo\lewv,15 Dele/bou,16 
Ki/trov и Fi/lippoi17. (Notitiae episcopatuum: 235 – 242; 
ИБИГИБИ III: 189 – 192)

Податок кој упатува на степенот на христијанизација 
на Словените во втората половина на VIII век, а на кој во 
современата историографија многу малку му е посвете-
но внимание е Хиротонијата на константинополскиот 
патријарх Никита I (766 – 780), кој, според сведоштвото 
на Теофан Исповедник, бил од словенско потекло (o( apo/  

13 Епископијата во градот Серес прв пат се спомнува во врска со 
учеството на нејзиниот епископ Максимијан на Лажниот Собор во 
Ефес во 449 година.
14 Градот Амфипол според новозаветната библиска традиција бил 
еден од градовите посетени од апостолот Павле за време на неговите 
мисионерски патувања во Македонија. (Делата 17, 1) Сведоштва 
за неговата христијанска заедница има и во житијата на неколку 
локални христијански маченици од крајот на 3. век.
15 Градот Неаполис (денешна Кавала, Р Грција) според библиската 
традиција бил првиот град каде апостолот Павле за прв пат дошол 
на европска почва. (Делата 16, 11)
16 Можеби станува збор за градот Девол кој под тоа име се спомну-
ва еден век подоцна во Пространото Климентово житие. (Грьцките 
жития на Климент Охридски: 71; ИБИГИБИ IX/2: 32)
17 Градот Филипи се наоѓал околу 15 – 17 км. оддалеченост од Неа-
пол. Според новозаветната библиска традиција таму била основана 
првата христијанска општина на европско тло, лично од апостолот 
Павле. (Делата 16, 12 - 40)

Skla/bwn). Имено, патријархот Никита, пред да биде хи-
ротонисан за поглавар на Константинополската патријар-
шија, извршувал повеќе свештенички функции, меѓу кои 
и презвитер во константинополската црква Св. Апостоли. 
Тој, како приврзаник на иконоборците, само две години 
откако стапил на патријаршиската столица, во 767/768 г. 
наредил да бидат извадени мозаиците од црквата Св. Со-
фија и да бидат премачкани сите фрески во храмот. Оттука, 
подоцна, кога на Седмиот вселенски собор во 787 г. било 
осудено иконоборството, патријархот Никита I бил анате-
мисан како еретик (PG 108: 440–453; Theophanes: 128–139  
[440–453]).

За нашиот предмет на проучување, од особен ин-
терес е етничкото потекло на споменатиот патријарх 
Никита I. Имено, неговото несомнено словенско по-
текло упатува на претпоставката дека веќе во втора-
та половина на VIII век христијанството било до тој 
степен распространето кај одреден дел од Словените 
што од нивните редови почнал да произлегува и извесен 
свештенички кадар. Станува збор за остварување на визан
  тиската политика која преку школувањето на свештенич-
ки кадар од словенско потекло настојувала да го забрза 
процесот на христијанизација на Словените. Единствено 
отворено останува прашањето од која склавинија потекну-
вал патријархот Никита.

Сведоштво кое можеби упатува на претпоставката дека 
веќе во втората половина на VIII век дошло до обновување 
на дел од поранешната црковна организација на територијата 
на византиска Македонија наоѓаме во актите на Седмиот 
вселенски собор одржан во 787 г. во Никеја. Имено, во 
нив се наоѓаат потписите на најмалку двајца епископи од 
византиските Македонија и Дарданија кои зеле учество на 
Соборот: Теофил од Тесалоника (Солун) и Стратегиј од 
Дарданија (Mansi XIII: 134; 996; ИБИГИБИ III: 202). Титу-
лирањето на Стратегиј како епископ на Дарданците укажува 
на тоа дека тој ја имал јурисдикцијата над христијаните од 
византиска Дарданија. Иако не е точно прецизирано, сепак 
претпоставуваме дека седиштето на овој епископ било во 
старата митрополитска столица Скупи. Како аргумент во 
прилог на нашата теза ќе го наведеме мислењето на И. 
Микулчиќ, кој смета дека Византија во доцниот VII век и 
во почетокот на VIII век успеала да воспостави своја воена 
посада на Скопското кале (Микулчиќ 1997: 306–307). Во-
едно, она што е важно за нашиот предмет на проучување, 
а во врска со спомнувањето на дарданскиот епископ е 
претпоставката дека Византија преку Дарданската митро-
полија вршела влијание за постепена христијанизација на 
Словените во скопската област.

Во контекст на учеството на епископи од византиска 
Македонија на Седмиот вселенски собор, во соборските 
акти се среќаваат потписи на уште двајца други епископи 
чии епископии можеби се наоѓале во Македонија. Стану-
ва збор за Grhgo/riov e0pi/skopov  (Hraklei/av и Mixah/l  
e0pi/skopov Tiberio~polewv (Mansi XIII: 994, 150; ИБИ-

ГИБИ III: 200). Со оглед на тоа што до нивните имиња 
нема географска одредница, во доменот на претпоставките 
е идентификацијата на овие две епископии. Имено, во кон-
кретниот историски период, во целата Византиска Империја 
постоеле повеќе градови кои го носеле името Хераклеја и 
Тивериопол. Притоа, ако претпоставиме дека епископот 
Михаил доаѓал од Тивериопол во Македонија, тогаш тоа 
би било прво споменување на некој тивериополски епископ 
во изворите. Сепак, во недостаток на изворен материјал, 
ваквата претпоставка останува да биде предмет на некои 
идни проучувања и анализи.18

Истражувајќи ја проблематиката поврзана со христија-
низацијата на Словените, сметаме дека треба да се наведе и 
еден печат кој датира од VIII век, а чиј сопственик – Словен 
според етничкото потекло – се титулирал како архонт на 
Хелада. Станува збор за крстовиден монограм со инвока-
ција на Богородица, при што e очигледна христијанската 
припадност на неговиот сопственик (Стефоска 2001: 102).

18 Поконкретно за употребата на терминот Тибериополис – Струмица 
како град и епископија во средновековните извори види: Стефоска 
2008: 77–87.

За христијанизацијата на Словените во периодот на 
иконоборството сведочи и една подоцнежна легенда содр-
жана во повелбите на светогорските манастири, во која се 
споменува покрстувањето на Ринхините, Влахоринхините и 
на Сагудатите. Меѓутоа, оваа легенда за првпат е забележана 
во XVII век, што ја прави да биде мошне несигурен извор, 
наведувајќи нè да се сомневаме во нејзината веродостојност 
(ВИИНЈ I: 268, бел. 6; Стефоска 2001: 102–103).

Податоци за христијанизацијата на Словените наоѓаме 
и во изворите од почетокот на IX век. Имено, според све-
доштвото на Теофан Исповедник, во 809/810 г., по наредба 
на императоротот Никифор I Геник (802 – 811), извесен 
број стратиоти – христијани од Мала Азија биле населени 
во склавиниите (PG 108: 487–489; (Theophanes: 166–167 
[486]). Притоа, постои голема веројатност дека тие извр-
шиле извесно влијание врз ширењето на христијанството 
меѓу Словените. Во овој контекст можат да се протолку-
ваат и податоците од Монемвасиската хроника, каде што 
се соопштува дека императорот Никифор I Геник обновил 
повеќе градови на Пелопонез, воедно градејќи извесен број 
христијански храмови во нив. Истиот извор соопштува 
дека при овие активности на византискиот император, 
христијанството го примиле и голем број тамошни Словени 
(ВИИНЈ I: 290).

Дејноста на св. Кирил и Методиј во Македонија

Веќе во средината на IX век, со воспоставувањето на 
тематскиот систем во Византија, процесот на христијани-
зација во нејзините словенизирани балкански владенија 
влегол во нова фаза. Тоа е периодот кога Византија посте-
пено успеала да ја врати власта во териториите населени 
со Словени во географска Македонија (поранешната визан-
тиска провинција).19 Притоа, паралелно со зацврстувањето 
на византиската власт над Словените се интензивирал 
процесот на нивната христијанизација. Тоа, меѓу другото, 
било условено и од фактот што поголем дел од териториите 
населени со Словени влегле во составот на новоформираните 
Солунска и Драчка, а подоцна и Стримонска Тема. Како што 
соопштува Јован Каменијат во еден пасус од своето дело За 
освојувањето на Солун, покрстувањето на Словените што 
живееле во околината на Солун било целосно завршено во 
средината на IX век (ВИИНЈ I: 268; ИБИГИБИ V: 24). На 
тој начин Словените постепено почнале сè повеќе да се 
вклучуваат во политичкиот, економскиот и во социјалниот 
живот на Византија. 

Новонастанатата ситуација на воспоставување посил-
на византиска власт во склавиниите условила почеток на 
посериозна мисионерска дејност меѓу Словените. Токму 
ова ќе резултира со дејноста на светите солунски браќа 

19 Мора да се прави разлика меѓу поранешната византиска провинција 
и пошироко диецеза Македонија и темата Македонија формирана  
помеѓу 789 и 801/802 г. во Северозападна и во делови од Источна 
Тракија. Главен град на темата Македонија бил Адријанопол.

Константин (Кирил) Филозоф и Методиј сред Словените 
во Византија, а во функција на нивна христијанизација.

Како што соопштува житијната литература,20 во среди-
ната на IX век Методиј од страна на византиската централна 
власт бил испратен да управува со една словенска област 
(Панонски легенди: 69; Сведоштва за Кирил и Методиј: 
58; Македонски житија IX – XVIII век: 75). Овој податок 
содржан во Житието на Методиј отвора неколку прашања. 
Првото, секако, се однесува на убикацијата на спомена-
тата словенска област. Притоа, за жал, во изворите не се 
споменува името на областа во која Методиј бил назначен 
да управува. Токму затоа во науката се издиференцирале 
неколку различни тези во врска со тоа. Според првата 
теза, присутна во постарата историографија, Методиј 
управувал со Тесалија или со некоја склавинија во близи-
ната на Солун. Според втората теза, која ја застапува А. 
Тахиаос, словенското кнежевство со кое управувал Методиј 
се наоѓало во областа Витинија (Мала Азија), во близина 
на манастирот Олимп. Во функција на докажување на 
својата теза, тој го цитира делот од Житието на Методиј 
каде што се соопштува дека Методиј од местото архонт во 
словенското кнежевство се упатил во манастирот Олимп 
(Tachiaos 1997: 80–85).

Според третата теза, промовирана од Ф. Дворник, 
С. Троицки и од Б. Панов, словенската област на Методиј 
се наоѓала на територијата на реката Стримон населена 

20 За различните изданија на житијната литература за животот на 
светите Кирил и Методиј види кај: Илиевски 2001: 115, бел. 12.

од Струмјаните. Како аргумент во докажувањето на оваа 
претпоставка се користи геополитичкото значење на споме-
натата област како пограничен појас на Византија и Бугарија 
во првата половина од IX век. Имено, од задржувањето на 
Струмичката Долина во голема мера зависела и безбедноста 
на градот Солун. Оттука и потребата за наметнување ста-
билна власт во споменатото подрачје.

Четвртата теза, пак, за убикацијата на словенското 
кнежевство на Методиј ја дава И. Стефоска, која смета дека 
станува збор за склавинијата на Драгувитите. Таа го аргу-
ментира ова со фактот што Византија подолг период пред 
назначувањето на Методиј за управник во словенската област 
најстабилна власт имала во склавинијата на Драгувитите. 
Според неа, Византија можела да испрати свој управител 
единствено кај Драгувитите (Стефоска 2003: 322–323).

Второто прашање во врска со дејноста на Методиј 
меѓу Словените се однесува на функцијата што ја извршу-
вал. Притоа, Ф. Дворник изнесува став дека станува збор 
за област во ранг на архонтија и оттука смета дека Методиј 
извршувал функцијата архонт; идентичен став изнесува и Б. 
Панов. Наспроти нив, С. Троицки смета дека стримонската 
област во првата половина на IX век била организирана во 
клисура и оттука нејзиниот управник Методиј ја извршувал 
функцијата клисурарх. 

Следното полемично прашање се однесува на дати-
рањето на Методиевата управа во словенската област. Во 
врска со тоа, Ф. Дворник смета дека таа треба да се стави 
во временската рамка помеѓу 843 и 856 г., кога стримон-
ската област била организирана како архонтија. На слично 

мислење е и Б. Панов, кој наведува дека тоа се случило по 
842 година. Ние сме на мислење дека поради оскудноста на 
изворниот материјал, невозможно е да се утврди прецизно 
датирањето на Методиевата управа во словенската област. 
Оттука, неа ја определуваме во временската рамка од поче-
токот на 40-тите до средината на 50-тите години од IX век. 
Воедно, сметаме дека секакво прецизно споменување на 
конкретни години би нè одвело во непотребни шпекулации.

Наспроти управувањето на Методиј со словенската 
област, можеби многу поважна за нашиот предмет на 
проучување е мисионерската дејност на помалиот брат на 
Методиј, Константин (Кирил) Филозоф21 меѓу Словените 
на реката Брегалница, во науката позната како Брегалнич-
ка мисија, датирана во 855/856 г. Притоа, познавачите на 
оваа проблематика кои не се сомневаат во историчноста 
на споменатата мисија ја разгледуваат во корелација со 
управничката дејност на Методиј кај Словените. Тие пи-
шуваат не само за временското совпаѓање на активноста 
на солунските браќа сред Словените туку и за нивната 
заедничка цел: зацврстување на византиската власт во 
источните делови на византиска Македонија. Според нив, 

21 За време на престојот во Рим кај папата Хадријан II (867 – 872), 
50-ина дена пред својата смрт Константин Филозоф се замонашил 
земајќи го името Кирил. Оттука во житијната литература се сретнува 
и како Кирил Солунски.

за да му помогне на постариот брат, византискиот двор му 
доверил на Константин мисионерска задача кај Словените 
во брегалничкиот регион. 

Податоците за оваа прва мисионерска дејност на 
Константин (Кирил) Филозоф се содржани во Краткото 
Кирилово житие, наречено уште и Успение Кирилово, како 
и во апокрифното дело познато како Солунска легенда (XI/
XII век). Имено, како што сведочат наводите содржани во 
Краткото Кирилово житие, Константин (Кирил) Филозоф, 
дејствувајќи како византиски мисионер меѓу Словените по 
текот на реката Брегалница, покрстил 54 000 луѓе. Овие 
податоци се идентични со оние од Солунската легенда, каде 
што се појаснува дека градот Равен на реката Брегалница 
бил местото на мисионерската дејност на Константин.

За христијанизацијата на Словените што живееле по 
текот на Брегалница сведочи и текстот насловен како Законъ 
соудьныи людьмъ, чиј автор се смета дека е Методиј, а е 
напишан за време на неговото управување во споменатата 
словенска област. Станува збор за текст на словенски јазик 
со грчко писмо настанат за потребите на војниците Словени 
под команда на Методиј. Меѓу другото, наведениот извор 
сведочи за тоа дека Словените во служба на византиската 
армија секојдневно биле задолжени да следат верска настава 
(Ганев 1959: 55; Илиевска 2004: 355).

Брегалничката мисија на Константин (Кирил) Филозоф 
е важна и од еден друг аспект: како почеток на словенска-
та писменост. Имено, во науката постои теза дека токму 
за време на Брегалничката мисија била создадена првата 
словенска азбука – глаголицата. За нејзино датирање се 

ползува сведоштвото на Црноризец Храбар, кој пишува 
дека глаголицата била создадена во „6363 година од соз-
давањето на светот“22 (Български старини: 446). Притоа, 
не се наведува местото на настанување.

Во контекст на оваа проблематика го бележиме раз-
мислувањето на повеќе научници, според кои, важна улога 
во создавањето на глаголицата освен Константин, има и 
брат му Методиј. Според нив, Методиј за време на упра-
вувањето со словенската област имал можност конкретно 
да се запознае со проблемите и со потребите на словен-
ското население. Една од нив, секако, била потребата од 
постоење на словенска азбука која ќе соодветствува на 
словенските јазично–граматички карактеристики, односно 
ќе го одрази живиот/специфичниот изговор на словенските 
гласови. Освен тоа, непознавањето на грчкиот јазик бил 
дополнителна пречка во ширењето на христијанството 
меѓу Словените. Оттука, создавањето на глаголицата и 
посебно преведувањето на Светото писмо на старосло-
венски јазик дале голем придонес во интензивирање на 
христијанизацијата. 

За улогата на Методиј во составувањето на глаголицата 
сведочи и Пространото Климентово житие, во кое се 
вели дека Кирил и Методиј ја изнашле словенската азбука 
и превеле книги од грчки на словенски јазик (PG 126: col. 

22 Постојат две гледишта околу датирањето кај Црноризец Храбар. 
Според првото, годината 6363 е според византиската ера и одговара 
на 855 г. (6363 – 5508 = 855). Според второто гледиште, станува збор 
за александриската ера и одговара на 870 г. (6363 – 5493 = 870).

1205). Подоцна, преку Моравската мисија,23 глаголицата 
добила општословенски карактер.

Во контекст на тезите за историчноста на Моравската 
мисија, ја бележиме студијата на Б. Алексова, во која се 
известува за писмени знаци идентификувани на градежен 
материјал, најдени на локалитетите на територијата по сред-
ниот тек на реката Брегалница. Во нив таа ги препознава 
првите форми на глаголските букви. Воедно, Б. Алексова 
предлага убикација на градот Равен на локалитетот кај с. 
Крупиште (Алексова 1989: 170–171). 

Наспроти тезите за историчноста на Брегалничката 
мисија, има научници кои се сомневаат во неа. Во де-
лот што следува ќе се обидеме да го изнесеме нивното 
мислење. Имено, почнувајќи од средината на XX век, 
Краткото Кирилово житие (Успение Кирилово) и Солун-

23 Моравската мисија е византиска мисија условена од политички-
те и од црковните интереси на Византија во кнежевството Велика 
Моравија и пошироко во Средна Европа. Повод за неа е барањето 
на великоморавскиот кнез Ростислав Византија да му испрати учи-
тели и црковни лица кои ќе го проповедаат христијанството и ќе 
практикуваат црковна богослужба на словенски јазик. Почетокот на 
Моравската мисија се датира во 863 г., кога Византија ги испратила 
браќата Константин Филозоф и Методиј заедно со група ученици 
во Велика Моравија. По смртта на Константин (Кирил) во Рим во 
869 г., Методиј останал сам да ја раководи мисијата сè до својата 
смрт во 885 г.

ската легенда се предмет на сериозни научни дискусии 
по прашањето за нивната веродостојност како историски 
извори за животот и дејноста на Константин (Кирил) 
Филозоф. Правејќи текстуална анализа на споменатите 
хагиографски текстови, Петар Илиевски изнесува став 
дека „покрај многубројните заемки од Пространото 
житие на Св. Кирил, напишано од неговите современици, 
Краткото Кирилово житие содржи термини и фрази 
кои потекнуваат од XIII – XIV век“ (Илиевски 2003: 41). 
Користејќи ја оваа аргументација, смета дека Краткото 
Кирилово житие (Успение Кирилово) не било напишано 
во период близок до времето на Константин (Кирил) и на 
Методиј. Оттука, тој целосно ја отфрла тезата дека автор 
на споменатиот книжевен споменик е св. Климент Охрид-
ски, ученик на солунските браќа и непосреден сведок на 
настаните поврзани со нивната дејност. 

Во контекст на негирањето на историчноста на подато-
ците во споменатите извори, П. Илиевски изнесува мислење 
дека историските факти наведени во нив очигледно биле 
произволно менувани со цел да ги поткрепат политичките 
тенденции карактеристични за XIII – XIV век, период кога 
биле напишани овие дела. Оттука смета дека двата текста, 
Краткото Кирилово житие (Успение Кирилово) и Солун-
ската легенда, не можат да се користат како веродостојни 
извори за животот и дејноста на светите солунски браќа. 
Според него, тие одразуваат политички мотивирани тен-
денции од средината и од времето кога настанале. Затоа 
можат да бидат користени единствено како историски извор 
за културниот простор каде што настанале. 

Во контекст на негирањето на историската веродостој-
ност на Брегалничката мисија ќе ги наведеме и аргументите 
со кои се оспорува интерпретацијата на археолошките наоди 
од регионот на Брегалница во функција на докажување на 
нејзината историчност. Имено, П. Илиевски смета дека 
археолошкиот материјал пронајден од страна на Б. Алекова 
на локалитетот Кале кај Крупиште не е интерпретиран со 
користење на соодветна научна методологија. Правејќи 
споредбена графиска анализа на палеографските знаци 
најдени на локалитетот, Илиевски смета дека тие воопшто 
не упатуваат на глаголските букви. Освен тоа, тој потенцира 
дека тие се испишани без никаков синтаксички редослед, 
односно без граматички правила, што е причина за тоа да 
се сомнева дека станува збор за фонетски знаци од глагол-
ското писмо во неговиот најстар облик.

Врз основа на кажаното, можеме да заклучиме дека 
христијанизацијата на Словените била долготраен про-
цес, чии почетоци треба да се бараат во склавиниите кои 
гравитирале кон градот Солун и кон Солунско. Сепак, кон 
средината на IX век, кога Византија успеала да воспостави 
политичка власт во поголемиот дел од областите насе-
лени со Словени, се интензивирал процесот на нивната 
христијанизација. 

Брегалничката епископија

Во втората половина на 50-тите години од IX век, ко-
ристејќи ги внатрешните и надворешните тешкотии со кои 
се соочувала Византија, бугарската средновековна држава 
започнала со освојувачки акции насочени кон византиските 
владенија во географска Македонија. Притоа била освоена 
територијата на Северна, Централна и на Западна Македо-
нија. Во овој контекст е важно да се напомене дека поради 
недостаток на изворни податоци, не е можно прецизно да се 
реконструираат текот и хронологијата на овие освојувања.

Во дел од постарата историографија е присутно ми-
слењето дека териториите на византиска Македонија биле 
освоени уште во времето на Пресијан (836 – 852) (Мутаф-
чиев 1992: 147–149). На ова датирање се спротивставува-
ат М. Бошкоски и К. Аџиевски, кои нагласуваат дека во 
изворите нема податоци за каков било поход на Пресијан 
против склавиниите во Централна и во Западна Македонија. 
Бугарските освојувања во Македонија тие ги датираат во 
првата деценија од владеењето на кнезот Борис – Михаил 
Покрстител, а најдоцна во 864 г., кога бил склучен мир со 
Византија. Она што со сигурност се дознава од изворите е 
дека во 885 г., кога учениците на Кирил и на Методиј дошле 
од Моравија на бугарскиот двор, кнезот Борис – Михаил веќе 
држел една поголема територија на Балканот, вклучувајќи 
и делови од Македонија (ИБИГИБИ IX/2: 29–30).

Во контекст на бугарските освојувања на византиските 
владенија во Македонија и во Албанија ќе го наведеме и 
епиграфскиот натпис пронајден кај денешното село Балши во 

Јужна Албанија. Натписот е на грчки јазик и на него пишува 
дека кнезот Борис, „преименуван“ во Михаил, во 865/866 г. 
се покрстил примајќи го христијанството заедно со својот 
народ.24 Токму овој епиграфски натпис претставува мошне 
важен извор за хронологијата на бугарските освојувања и 
за нивниот територијален опсег. Тој сведочи и за тоа дека 
во посочениот период освен поголемиот дел од византиска 
Македонија, под бугарска власт потпаднале и дел од албан-
ските византиски територии (Български старини: 12–14; 
Бешевлиев 1981: 88–89).

Новоосвоените територии во Македонија, Албанија 
и во делови од Грција, впрочем како и целата територија 
на Бугарија, биле распоредени во административно-тери-
торијални единици наречени комитати.25 Притоа, терито-
ријата на Македонија била вклучена во два, односно во три 
комитати. Се претпоставува дека Деволскиот Комитат ги 
опфаќал областите на градовите Велес, Прилеп, Битола, 
Меглен, Костур, Охрид, Кичево и Дебар, како и областите 
на Јужна Албанија сè до морето, а за центар го имал Девол. 

24 „(...) e0bapti/sth o arxwn Boulgari/av Borh\v o metonomasqei\v 
Mixah\l sun tw~ e0k Q[eo]u~ dedome/nw au0tw~ e!qnei e!touv v t o d“
25 Според Летописот на попот Дукљанин, бугарската држава имала 
девет комитати (Ljetopis: 55; Басотова 1988: 205), а пак според Бер-
тинскиот летопис (Annales Bertiniani), десет комитати (ИБИЛИБИ 
II: 287).

На чело на овој комитат до 886 г., односно до доаѓањето 
на св. Климент во Македонија се наоѓал Котокиј, а од 886 
г. комитот Домета. Што се однесува до Брегалничкиот Ко-
митат, негово седиште бил утврдениот град Брегалница. 
Во времето на кнезот Борис – Михаил овој комитат бил 
управуван од комитот Таридин, а во времето на Симеон 
(893 – 927) од комитот Дристр (Дистрос).

Она што е важно за нашиот предмет на интерес е фактот 
дека по 864 г. дошло до масовен бран на христијанизација 
во Бугарија, во чиј состав, како што видовме, влегувал и 
поголемиот дел од географска Македонија. Ова се должело 
на фактот што кнезот Борис – Михаил при потпишувањето 
на мирот со Византија во 864 г. се согласил сите бугарските 
поданици да бидат покрстени.26 Впрочем, затоа и го добил 
епитетот Покрстител.

Во следните години Борис – Михаил започнал со ин-
тензивна црковно-дипломатска активност за решавање на 
канонскиот статус на Црквата во Бугарија. Како што може 
да се забележи од изворите, Борис – Михаил трипати ја 
менувал црковната политика во однос на константинопол-
скиот патријарх и на римскиот папа. Сето тоа било со цел 

26 Покрстувањето наишло на отпор кај благородништвото. Дел од него 
го обвиниле Борис дека ги изневерил боговите на нивните дедовци. 
Тоа во 865 г. кренало безуспешен бунт (ИБИЛИБИ II: 287–288).

да издејствува добивање на независна автокефална Црква. 
Имено, во периодот помеѓу 864 и 866 г. Бугарија ја при-
знавала црковната јурисдикција на Константинополската 
патријаршија. Токму затоа во 865 г. кнезот Борис побарал 
од патријархот Фотиј (858 – 867) Бугарската црква да биде 
издигната во ранг на патријаршија (Симеонъ, митрополитъ: 
25–26; сп. Николова 1997: 34–35). Добивајќи негативен 
одговор од Константинопол, Борис – Михаил решил да ја 
смени страната и Црквата ја ставил под јурисдикција на 
римскиот папа. Мотив за ова биле очекувањата дека папата 
ќе има разбирање за барањата за автокефалност. Притоа, со 
цел да ја придобие наклонетоста од запад, Борис – Михаил 
испратил две делегации: едната кај римскиот папа Никола 
I (858 – 867), а другата на дворот на кралот Лудовик Гер-
мански (840 – 876) во Регенсбург. Делегатите што отишле 
во Рим побарале од папата да испрати римски свештеници 
и епископи кои би го завршиле процесот на покрстување 
во Бугарија.

Како што соопштува Анастасиј Библиотекар, папата 
Никола I одговорил позитивно на бугарските барања и ис-
пратил мисионери во Бугарија. На чело на римската мисија 
биле епископите Формоза Портуенски и Павел Популонски 
(ИБИЛИБИ II: 184–195). На тој начин Бугарија ја призна-
ла црковната јурисдикција на Римската црква. Од друга 
страна, пак, византиското свештенство било протерано од 
територијата на бугарската држава. 

Следното барање на кнезот Борис – Михаил до рим-
скиот папа се однесувало на издигнувањето на Црквата во 
Бугарија во ранг на патријаршија (PL 119: col. 1007A; сп.  

ИБИЛИБИ II: 110). Меѓутоа, одговорот што дошол од Рим 
бил негативен. Образложението на папата било дека прво 
треба да се создадат поволни услови, односно дека најпр-
во мора целосно да заврши процесот на христијанизација 
на целата територија на Бугарија, па потоа да се изврши 
хиротонија на епископи и од нив да се избере еден кој ,,si 
non patriarcha, certe archiepiscopus appellandus sit“ (PL 119: 
col. 1007B;  ИБИЛИБИ II: 110).

Во периодот што следува, кнезот Борис – Михаил во 
два наврати побарал од Рим да биде избран бугарски ар-
хиепископ. Првиот пат како кандидат за архиепископ бил 
предложен Формоза Портуенски, а вториот пат, кога за нов 
папа бил хиротонисан Адријан II (867 – 872), Бугарија го 
предложила ѓаконот Марин за прв поглавар на Бугарската 
црква. Меѓутоа, Римската црква одговорила негативно на 
двете барања, одбивајќи да изврши хиротонија на бугарски 
архиепископ. Таа во двата случаи останала доследна на 
претходно изградениот став дека не се исполнети услови-
те за менување на статусот на црковната организација во 
Бугарија (ИБИЛИБИ II: 186; сп. Николова 2001, 39).

Со доаѓањето на римските мисионери,  Константинопол-
ската патријаршија ја изгубила јурисдикцијата над Црквата 
во Бугарија. Сепак, таа не се помирувала со таквата ситуа-
ција. Настаните што следуваат, особено оние од маргините 
на Соборот во Константинопол во 869/870 г., упатуваат на 

претпоставката дека Константинополската патријаршија, 
помогната од византиската држава, за цело време преку 
тајна дипломатија се обидувала да ја врати јурисдикцијата 
во Бугарија. Таа вешто го искористила незадоволството на 
кнезот Борис – Михаил од папската политика на одолговле-
кување да именува архиепископ во Бугарија и постепено ја 
придобила наклоноста на дворот во Плиска. 

Оттука, воопшто не изненадува поставувањето на 
прашањето за канонскиот статус на Црквата во Бугарија 
пред делегатите на споменатиот црковен собор во Констан-
тинопол.27 Како што соопштува Анастасиј Библиотекар, кој 
лично присуствувал на Соборот, пратениците од Бугарија 
го поставиле прашањето под чија јурисдикција треба да 
потпадне Црквата во Бугарија: римска или константинопол-
ска. На ова пратениците на Римската црква одговориле дека 
од дамнина папата ја има јурисдикцијата над областите на 
кои се протега бугарската држава (ИБИЛИБИ II: 188–191). 
Овој одговор наишол на спротивставување од страна на 
делегатите на Константинополската, Антиохиската, Еру-
салимската и на Александриската патријаршија. Нивната 
бројност им овозможила да наметнат решение според кое 

27 На црковниот собор одржан во црквата Света Софија во Кон-
стантинопол во 869/870 г. биле присутни сто и двајца епископи, 
тројца папски легати и четворица патријарси. Меѓу учесниците на 
соборот бил и солунскиот епископ Теодор. Соборот бил свикан на 
иницијатива на императорот Василиј I и на папата Адријан II. На 
него била донесена одлука со која му се давало легитимитет на 
отстранувањето на Фотиј од константинополската патријаршиска 
столица (Mansi XVI: 125–134).

Константинополската патријаршија ја добила целосната 
јурисдикција над Црквата во Бугарија.28

Она што е интересно е податокот дека со решение на 
споменатиот помесен собор, Црквата во Бугарија добила 
автономен канонски статус во ранг на архиепископија.29 За 
прв бугарски архиепископ бил избран Јосиф со седиште во 
Плиска. Неговата хиротонија ја извршил константинополски-
от патријарх Игнатиј (847 – 858, 867 – 877). Веднаш потоа 
за Бугарија заминале извесен број византиски свештеници 
и епископи (ИБИГИБИ V: 121). Во контекст на овие наста-
ни, Ф. Дворник изнесува став дека најголемиот дел од ова 
свештенство биле приврзаници на сменетиот патријарх 
Фотиј. Тој ваквата теза ја аргументира цитирајќи делови од 
писмата на папата Jован VIII испратени до бугарскиот вла-
детел Борис – Михаил и до константинополскиот патријарх 
Игнатиј. Во нив папата протестира поради присуството на 
византиски свештеници и епископи на бугарска територија 
и обвинува дека во Бугарија се вратило старото свештенство 
од времето на Фотиј (PL 126: col. 0758B – 0760C; col. 0763B 
– 0764D; в. Dvornik 1970: 155–160). Најверојатно станува 

28 Ваквото решение било веднаш оспорено од страна на папските 
легати, а подоцна, во 871 г., папата го испратил првото од низата 
протестни писма адресирани до византискиот император Василиј I. 
Во него бара Бугарската црква да се врати под негова јурисдикција 
(Mansi XVI: 413). Веднаш потоа следувало испраќањето протестни 
писма и до патријархот Игнатиј и до кнезот Борис – Михаил. Поде-
таљно за оваа проблематика види кај: Dvornik 1970: 154–158.
29 За спецификите на канонскиот статус на Бугарската црква во 
периодот до прогласувањето на Бугарската патријаршијата види кај: 
Николова 1997: 40–45.

збор за византиското свештенство кое уште во периодот 
864 – 866 г. било испратено во Бугарија да го проповеда 
христијанството.

Како дополнување кон овие настани го бележиме 
мислењето на Б. Николова, која претпоставува дека пе-
риодот од 870 до 879 г. од страна на Бугарската црква бил 
искористен за формирање мрежа од епископии на целата 
своја територија, вклучувајќи ги и оние во Македонија 
(Николова 1997: 41).

Христијанизирањето на Бугарија, неминовно, нашло 
свој одраз и во делот од географска Македонија што влегувал 
во нејзиниот состав. Имено, Бугарската црква по добивањето 
на автономниот канонски статус, потпомогната од државата, 
започнала со изградба на храмови на целата своја терито-
рија. За ова сведочи Житието на Петнаесетте тивери-
ополски маченици, каде што се вели дека „и така можел од 
сега човек повторно да види како се умножуваа Црквите 
и Божјите храмови“ (PG 126: col. 151 – 222; ИБИГИБИ 
IX/2: 45; Житие на Св. 15 Тивериополски маченици: 35). 

За нашиот предмет на истражување особено е важен 
податокот од Житието каде што е посведочено постоењето 
на Брегалничката епископија во составот на Бугарската 
црква. Седиште на оваа епископија бил градот Брегалница 
(по кој и го добила името), каде што по наредба на кнезот 
Борис – Михаил, тамошниот комит Таридин „со голема 

брзина го изградил храмот употребувајќи за работа многу 
работници“. Очигледно е дека станува збор за епископски 
храм во кој од градот Тивериопол (Струмица)30 биле прене-
сени моштите на тројца од 15-те тивериополски маченици: 
Тимотеј, Комасиј и Евсевиј. Подоцна, во времето на бугар-
скиот владетел Симеон (893 – 927), брегалничкиот комит 
Дристр (Дистрос) од Тивериопол во Брегалница ги пренел 
моштите на уште двајца од тивериополските маченици, 
светите Сократ и Теодор, и ги положил во истиот храм. 
Токму овој чин упатува на претпоставката дека култот на 
15-те тивериополски маченици повторно добил на актуел-
ност во втората половина на IX век, продолжувајќи и во 
следните векови.

Она што предизвикува посебно внимание е податокот 
дека во Брегалничката епископија „бил одреден посебен 
клир, кој го користел бугарскиот јазик во божестевените 
служби, и кој постојано служел во храмот и ги извршувал 

30 За прашањето во врска со идентификацијата на Тивериопол со 
Струмица пооширно види кај: Стефоска 2008: 77–87. Во контекст на 
идентификацијата на „Теофилактовиот“ Тивериопол со Струмица се 
археолошките наоди на локалитетот Св. Петнаесет Маченици во гр. 
Струмица, каде што се откриени темели на една црква со гробница 
со насликаните ликови на 15-те маченици, кои датираат од IX/X век 
и досега се единствени во средновековната уметност (Грозданов 
1983: 135–136).

свештените дејанија“ (PG 126: col. 151 – 222; ИБИГИБИ 
IX/2: 45; Житие на Св. 15 Тивериополски маченици: 42). 
Очигледно е дека со терминот бугарски јазик Теофилакт 
Охридски го означил старословенскиот јазик на кој се 
одвивала литургиската практика во Брегалничката епис-
копија. Оттука произлегува дека таа е една од првите, ако 
не и првата епископија на Балканот чие свештенство било 
целосно словенско и каде што литургијата била на старо-
словенски јазик.

Формирањето на Брегалничката епископија е особе-
но важен настан во црковната историја. Оттука, редица 
прашања во врска со неа сè уште се податливи за научно 
истражување. Првото од нив се однесува на мотивот по-
ради кој било извршено пренесувањето на моштите на дел 
од 15-те тивериополски маченици во новоосветениот храм 
на Брегалница. Одговорот на ова прашање, со кој и ние 
се согласуваме, го дава Митко Б. Панов, кој смета дека со 
пренесувањето на моштите се сакало да се подигне рели-
гиозното ниво на новоизградениот храм и воедно да ѝ се 
даде религиозна тежина на новоформираната епископија. 
Впрочем, практиката на пренесување реликвии од светители 
од едно место на друго воопшто не е невообичаена, и тоа не 
само за периодот за кој зборуваме туку и за оној пред и потоа. 

Второто прашање се однесува на мотивите за фор-
мирањето на Брегалничката епископија од страна на бу-

гарскиот владетел. Во врска со ова се произнесла Бистра 
Николова (Николова 1997: 72–73), која користејќи го како 
аргумент фактот дека брегалничкиот свештенички клир бил 
целосно словенски, истакнува дека мотивот за основањето 
на Брегалничката епископија е да се создаде противтежа 
на византиското духовенство во регионот. Имајќи предвид 
дека кнезот Борис – Михаил за цело време се обидувал да 
издејствува целосна црковна самостојност, воопшто не треба 
да се исклучи претпоставката дека почнувајќи од крајот 
на 70-тите и во почетокот на 80-тите години од IX век, тој 
почнал да работи во правец на постепено истиснување на 
византиското свештенство од териториите под негова власт.

Следното прашање што се однесува на оваа проблема-
тика е поврзано со датирањето на Брегалничката епископија. 
Имено, во Житието на Петнаесетте тивериополски маче-
ници е посведочено постоењето на Брегалничката епископија 
во времето на кнезот Борис – Михаил без, притоа, да се 
наведе точниот датум на нејзиното создавање. Во Житието 
се вели дека моштите на тројцата од 15-те тивериополски 
маченици биле пренесени во епископскиот храм на веќе 
постојната епископија во Брегалница. Ако прифатиме 
дека пренесувањето на моштите е извршено околу 885 г., 
тогаш создавањето на Брегалничката епископија треба да 
се датира извесен период пред тоа, можеби по Соборот во 
Константинопол во 879/880 г.

Освен прашањата за датирањето на Брегалничката 
епископија и за мотивите за нејзиното основање, не помало 
внимание предизвикуваат обидите за нејзина убикација. 
Прв кој се обидел да даде одговор на ова прашање е Т. 
Томовски, кој Брегалничката епископија ја идентификува 
со Епископијата на Мородвизд близу денешно Кочани 
(Томовски 1978: 93–96).

Наспроти оваа претпоставка, Б. Алексова смета дека 
Брегалничката епископија се наоѓала на денешниот локалитет 
Кале во близина на с. Крупиште. Таа како аргументи ги нуди 
резултатите од археолошките ископувања на споменатиот 
локалитет: 1) пронајдениот репрезентативен христијански 
храм со пет апсиди кој датира од втората половина на IX 
или од почетокот на X век; 2) пронајдениот мартириум во 
составот на споменатиот храм кој, според Б. Алексова, бил 
наменет за чување на моштите на петтемина од 15-те тиве-
риополски маченици пренесени од Тивериопол (Алексова 
1989: 162–165).

Она што заслужува внимание е фактот дека досега не 
е пронајден епиграфски споменик со натпис кој би упа-
тил на точната убикација на Брегалничката епископија. 
Без епиграфски материјал, прашањето сè уште останува 
отворено.

Следното отворено прашање поврзано со Брегалничката 
епископија е учеството на нејзин епископ на Соборот во 

Константинопол во 879/880 г. Имено, група научници меѓу 
учесниците на споменатиот помесен собор го препознаваат 
брегалничкиот епископ за кој сметаат дека се потпишал како 
Лав од епископијата Проват. Меѓутоа, ако внимателно го 
разгледаме списокот на потпишаните учесници, ќе видиме 
дека името на Лав од Проват стои заедно со малоазиските 
епископи. Сметаме дека токму овој факт е силен аргумент 
во прилог на тоа да се сомневаме дека споменатиот Лав од 
Проват доаѓал од некоја епископија на Балканот.31

Интересно за проследување е мислењето на Бистра 
Николова во врска со односите меѓу Бугарската црква и 
Константинополската патријаршија во поглед на јурис-
дикцијата над поранешните византиски епископии во 
Македонија. Не сомневајќи се во учеството на епископите 
од Охрид и од Тивериопол на Соборот во Константинопол 
во 879/880 г., таа смета дека тие биле под јурисдикција на 
Константинополската патријаршија. Воедно изнесува став 
дека не само Охрид и Тивериопол, туку сите епископии 
во поранешните византиски територии кои во времето на 
Борис – Михаил влегле во составот на Бугарија, а во кои 

31 Според мислењето на Бистра Николова, станува збор за еден од 
двајцата епископи на градот Проват во Тракија (епископите Лав и 
Мануил) кои присуствувале на Соборот. Едниот бил приврзаник 
на патријархот Фотиј, а другиот на патријархот Игнатиј (Николова 
1997: ф. 185, 128).



122

Христијанството во Македонија:
Седум слова за почетоците и за етаблирањето

свештенството било византиско и имало богослужба на 
грчки јазик, останале под директна црковна јурисдикција 
на Константинопол. Оттука, според неа, епископите Те-
октист од Тивериопол и Гаврил од Охрид на споменатиот 
собор учествувале како делегати на Константинопол-
ската патријаршија. Во контекст на изнесената теза, таа 
посочува дека на Соборот не можело да има делегати од 
Бугарската црква поради нејзиниот канонски статус на 
автономна црква.

Наспроти ова, ние сметаме дека тезата на Б. Николова 
е малку веројатна поради две причини: 1) не е поткрепена 
со друг изворен материјал освен со споменатите списоци на 
учесници на Соборот и 2) од списоците не може со сигурност 
да се утврди дали титуларите на потпишаните Qeokti/stou 
Tiberioupo/lewj и  0Gabrih_l  0Axri0dhj се однесуваат на 
градовите Тивериопол и Охрид од територијата на Бугарија 
во IX век (Mansi XVII/1: 374–375; ИБИГИБИ IV: 117). Како 
што веќе кажавме, во конкретниот историски период, во 
Византија постоеле повеќе градови кои го носеле името 
Тивериопол. Слична е ситуацијата и со титуларот (топони-
мот) Axri0dhj. Имено, во периодот од XI до XV век повеќе 
извори, меѓу кои и Ана Комнина, сведочат за постоење на 
област Αχριδου во Тракија (во родопската област); во IX век 
областа Αχριδου е во границите на Византија (ИБИГИБИ 
VIII: 189, 290).

Дополнителeн сомнеж дека станува збор за бугарските 
Охрид и Тивериопол побудува молчењето на црковните 
акти за постоењето на некаков специјален статус на пора-
нешните византиски епископии во Македонија и пошироко 



123

Христијанството во Македонија:
Седум слова за почетоците и за етаблирањето

во Бугарија. Несомнено е дека на теренот се чувствувало 
силното влијание на Византија. Но тоа воопшто не значи дека 
извесен дел од епископиите во Бугарија биле под директна 
црковна јурисдикција на Константинопол. Освен тоа, ако 
прифатиме дека Тивериополската епископија навистина 
била под јурисдикција на Константинопол, во тој случај 
бугарскиот владетел и бугарскиот архиепископ морале да 
побараат дозвола од константинополскиот патријарх, како 
надлежен архијереј, за да ги пренесат моштите на дел од 
15-те тивериополски маченици од Тивериопол во Брегал-
ница. Ваквиот податок изостанува во Житието на 15-те 
тивериополски маченици, иако е сигурно дека Теофилакт 
не би пропуштил да го спомене.

Како дополнителен аргумент дека епископската столи-
ца на  0Gabrih_l  0Axri0dhj  не е градот Охрид е фактот дека 
тој не е споменат во Житието на св. Климент Охридски. 
Имено, архиепископот Теофилакт, пишувајќи за дејноста на 
св. Климент во Охрид и за неговите чести посети на градот, 
со ниту еден збор не го споменува тогашниот охридски 
епископ, кој, најверојатно, бил современик на Гаврил од 
Αχριδου во Тракија.

Епископиите во Охрид и во Девол

Охридската епископија, како наследник на Лихнидската, 
важела за мошне угледен епископски центар. Овој примат го 
задржала и во втората половина на IX и почетокот на X вeк. 
Сепак, како што кажавме, остануваат непознати имињата 
на охридските епископи од времето на Борис – Михаил, 



124

Христијанството во Македонија:
Седум слова за почетоците и за етаблирањето

Симеон и на св. Климент. За нив молчат литерарните и 
епиграфските извори. Од друга страна, пак, фактот што св. 
Климент развил силна просветна и градителска дејност во 
Охрид е доволно јасен показател за тоа дека тој морал да 
биде во постојан контакт со тамошниот епископ.

Во Житието на св. Климент Охридски не се споменува 
ниту деволскиот епископ од времето на Борис – Михаил, 
Симеон и на св. Климент. Сведоштво за оваа епископија се 
наоѓа во друг документ од архиепископот Теофилакт Ох-
ридски. Станува збор за неговото писмо до севастот Јован 
Комнин, дукс на драчката област. Во него охридскиот архи-
епископ бара помош за катедралната црква во Деволската 
епископија, која, според него, била една од седумте соборни 
цркви изградени од бугарскиот кнез Борис32 (PG 126: col. 
355; ИБИГИБИ IX/2: 102–103). Во врска со убикацијата на 
споменатиот катедрален храм, во науката постојат поделе-
ни мислења. Според првата теза, станува збор за храм во 
градот Девол, седиштето на Деволскиот Комитат. Според 
втората теза, застапувана од Ѓ. Стричевиќ и Ц. Грозданов, 
соборниот храм на Деволската епископија споменат во 
писмото на архиепископот Теофилакт се идентификува со 

32 Податокот дека кнезот Борис – Михаил изградил седум соборни 
храма на територијата на Бугарија се наоѓа и во Пространото житие 
на св. Климент од архиепископот Теофилакт (ИБИГИБИ IX/2: 36).

црквата Св. Ахил на Преспа, која е оддалечена петнаесетина 
километри од местото каде што археолозите настојуваат да 
го убицираат градот Девол – кај селото Ѕвезда.33 Наспроти 
укажувањата на Михаил Деволски дека црквата Св. Ахил 
на Малото Преспанско Езеро ја подигнал царот Самоил, тие 
ја оставаат отворена можноста дека тој само обновил еден 
постар храм (Stričević 1963: 195–201; Грозданов 1995: 11).

Постоењето на Деволската епископија во средината 
на IX век е посведочена и во Првото житие на св.  Наум 
напишано од непознат автор на иницијатива на деволскиот 
епископ Марко – еден од учениците на Климент Охридски. 
Во него стои дека Марко бил четвртиот епископ кој бого-
служел на словенски јазик во Девол (Български старини: 
307; Македонски житија IX – XVIII век: 93; Грозданов 
1995: 11). Следствено на ова, произлегува дека пред него 
имало уште тројца словенски епископи. Притоа, ако вни-
мателно го исчитаме текстот од споменатото житие, ќе 
видиме дека Марко бил поставен за деволски епископ по 
смртта на Климент, која се датира во 916 година. Оттука, 
првиот словенски епископ на Девол го датираме неколку 
децении пред епископот Марко, во времето на кнезот Бо-
рис – Михаил. Неговата архијерејска дејност ја ставаме во 

33 Градот Девол сè уште не е прецизно убициран на теренот. По ова 
прашање постојат различни тези. Според првата, градот Девол бил 
западно од горниот тек на р. Девол, а пак според втората, тој бил во 
реонот на градот Корча. Според мислењето на Томо Томоски, градот 
Девол „лежел во подножјето на Сува Гора, во пределот Деволи, во 
близина на Охрид и на патот што од Преспа преку Беглишта води 
за Костур“ (Томоски 1975: 55).

корелација со востановувањето словенски епископии на 
територијата на Бугарија, вклучително и во поранешните 
византиски владенија во Македонија. Впрочем, податоците 
содржани во Првото житие на св. Наум кои се однесуваат 
на почетоците на Деволската епископија во времето на Бо-
рис – Михаил сосема одговараат на оние од споменатото 
писмо на Теофилакт Охридски.

Дејноста св. Климент Охридски 
и на неговата епископија

До промена на црковната политика на кнезот Борис – 
Михаил кон Византија дошло во 80-тите години од IX век.34 
Со цел целосно да го елиминира византиското влијание во 
Црквата во Бугарија, Борис – Михаил решил постепено 
да го замени византиското свештенство и епископатот 
со словенски. Во остварувањето на оваа политика тој ги 
искористил учениците на Кирил и Методиј прогонети од 
Велика Моравија, меѓу кои биле Климент и Наум.

Како што соопштува Пространото Климентово жи-
тие, веднаш по пристигнувањето од Велика Моравија во 
Белград, тамошниот управник ги испратил учениците на 

34 Според мислењето на Георги Н. Николов (Николов 2005: 104), 
Бугарската црква добила автокефалност на Константинополскиот 
(Фотиевиот) помесен собор од 879/880 г., а во 927 г. се издигнала 
во ранг на патријаршија. На ова се спротивставува Бистра Нико-
лова (Николова 1997: 44–45), која смета дека Бугарската црква го 
задржала автономниот статус сè до своето издигнување во ранг на 
патријаршија, кое го датира помеѓу 934 и 944 г.

Кирил и на Методиј во бугарската престолнина Плиска 
кај кнезот Борис – Михаил. По кусиот престој во Плиска, 
Климент од страна на бугарскиот владетел во 886 г. бил 
испратен на мисионерска работа во југозападните гранични 
области на бугарската држава, каде, впрочем, најсилно се 
чувствувало византиското влијание. Притоа, Теофилакт во 
споменатото Пространо Климентово житие поконкретно 
соопштува дека учителско-мисионерска дејност на Климент 
била во областа Кутмичевица во времетраење од седум 
години. (Грьцките жития на Климент Охридски: 125; ИБИ-
ГИБИ IX/2: 31; Свети Климент Охридски: 68). 

Имајќи ги предвид овие податоци, најпрво се поставува 
прашањето за убицирањето на споменатата област Кутми-
чевица. Одговорот на прашањето се наоѓа во податоци-
те содржани во понатамошниот текст на Пространото 
Климентово житие, каде што се вели дека Климент од 
кнезот Борис добил три куќи во Девол и места за почивка 
околу Охрид и Главеница. Токму затоа најголемиот број 
научници се изјасниле за тоа дека Кутмичевица се наоѓала 
во Југозападна Македонија: Бранко Панов смета дека тоа 
биле земјите околу Охридското и Преспанското Езеро со 
делови од Јужна Албанија; Александар Милев и Димитар 
Оболенски се изјасниле за охридско-деволскиот крај.

Што се однесува до дејноста на Климент во Кутмиче-
вица, неговата главна задача била ширењето на словенската 
писменост и школувањето свештенички кадар кој би ја 
извршувал богослужбата на старословенски јазик. За таа 
цел тој создал мрежа од училишта на словенски јазик, 
меѓу кои посебно место зазема основањето на Високата 

школа во Охрид, во која се изучувало глаголското писмо. 
Според податоците од неговото житие, повеќе од 3.500 
свештеници биле обучени за извршување богослужба на 
старословенски јазик.  Сите тие во периодот што следува 
го замениле византиското свештенство во епископиите на 
Бугарската црква. Освен тоа, за потребите на словенската 
богослужбата, Климент превел на старословенски јазик и 
извесен број литургиски текстови.

По седум години учителска дејност, започнала нова фаза 
од делото на св. Климент; тој бил хиротонисан за епископ и 
на таа должност останал сè до својата смрт во 916 година. 
Поради оскудноста на изворните податоци – епиграфски и 
археолошки – сè уште не може со сигурност да се определи 
територијата на која архијерејувал светецот. Во контекст на 
проследувањето на оваа проблематика треба да се напомене 
дека името на Климентовата епископија првпат се споме-
нува во Пространото Климентово житие, напишано кон 
крајот на XI или во почетокот на XII век, а денес сочувано 
во неколку ракописи. Па така, во Московскиот, односно  
Охридскиот ракопис на Житието (XIV век) се вели дека 
бугарскиот владетел Симеон (893 – 927) во почетокот на 
своето владеење, односно во 893 г. го назначил Климент 
за „e0pi/skopon Drebeni/tzav h!toi Beli/tzav“. Во другите, 
пак, подоцнежни печатени изданија на Пространото Кли-
ментово житие наместо Drebeni/tzav стои Drembi/tzav 

(Москополски зборник: 125; Свети Климент Охридски: 73; 
в.Бошкоски 2001: 46).

Поаѓајќи од горенаведениот податок дека Климент бил 
назначен за епископ на Дрембица и на Велица, една група 
научници, меѓу кои В. Златарски и И. Снегаров, сметаат 
дека Климентовата епископија се наоѓала во областите 
меѓу Прилеп, Кичево и Дебарца, односно на една поголема 
територија по должината на реката Треска, која во горниот 
тек се викала Велика. Приближно слична убикација пред-
ложил и Х. Поленаковиќ, кој согласувајќи се со Баласчиев, 
истакнува дека границите на Климентова епископија се 
протегале на североисток од Охрид и ги зафаќале Дебар-
ца, Кичево и Полог, како и областа на реката Треска. Во 
коментарите, пак, кон бугарскиот превод на Пространото 
Климентово житие, А. Милев се изјаснува дека седиште 
на Климентовата епископија бил градот Охрид (Грьцките 
жития на Климент Охридски: 125).

Од друга страна, пак, врз основа на јазично-етимолошки 
опсервации на имињата Дребница и Велица, Љ. Станковска 
заклучува дека зад диецезата на Климентовата епископија 
се крие преспанската област. Таа смета дека Преспа била 
епископскиот центар каде што архијерејувал св. Климент, 
а неговата јурисдикција се протегала на една поширока 
територија.

Во групата научници кои понудиле предлози за уби-
кацијата на Климентовата епископија ги вбројуваме С. 
Димески и Б. Алексова. Според првиот, епископијата на св. 
Климент се простирала на двете страни од реката Вардар, 
опфаќајќи голем дел од денешна Република Македонија. 

Од друга страна, пак, Алексова смета дека главен центар 
на Климентовата епископија бил средновековниот град 
Равен, кој таа го убицира кај с. Крупиште, а во кој, според 
Солунската легенда,  дејствувал и Константин Филозоф 
за време на Брегалничката мисија. Притоа, пренесувањето 
на моштите на дел од тивериополските маченици во Бре-
галничката епископија таа го поврзува со основањето на 
Величката епископија на св. Климент. Според неа, идејата 
за преносот на моштите ја дал лично Климент со цел да го 
зголеми авторитетот на својата епископија. 

Во овој контекст, ние сметаме дека тезата за убикација 
на Климентовата епископија на локалитетот кај с. Кру-
пиште и посебно нејзиното поврзување со пренесувањето 
на моштите на тивериополските маченици во Брегалница 
е малку веројатна. Ова се должи на претпоставката дека 
доколку Климент навистина бил епископ во Брегалница 
и како таков го иницирал преместувањето на моштите од 
Тивериопол во својата епископија, тогаш Теофилакт не би 
пропуштил да го соопшти тоа.

Освен во преписите на Пространото Климентово 
житие, следните досега познати варијанти на пишување 
со кои е означена Климентовата епископија се наоѓаат во 
т.н. Диканжов список, во Краткото Кирилово житие, 
наречено уште и Успение Кирилово, во месецословот во 
Асемановото изборно евангелие, во Краткото Климентово 
житие, чиј автор е архиепископот Димитриј Хоматијан, 
како и во делото насловено како Vita Clementis. Па така, 
во Диканжовиот список (средина на XII век) Климент е ти-
ту лиран како „e0pi/skopov Tiberioupo/lewv h!toi Beli/kav“ 

(Notitiae episcopatuum: 105; ИБИГИБИ VII: 109–110); во 
Краткото Кирилово житие (Успение Кирилово) стои дека 
бил „ “ (Български старини: 287–288; Сведоштва 
за Кирил и Методиј: 72); во месецословот на Асемановото 
изборно евангелие пишува дека на 24 јули се чествува „

 “; во Краткото Климентово 
житие чиј автор е охридскиот архиепископ Хоматијан 
се вели дека Климент бил хиротонисан за епископ на 
цел Илирик (Грьцките жития на Климент Охридски: 136; 
Свети Климент Охридски: 92);35 во делото насловено како 
Vitа Clementis, кое е, всушност, препис на Пространото 
Климентово житие од XIII век, Климент е титулиран како 
„e0pi\skopov Dragobi/stav h!toi Beli/zav“.

Поаѓајќи од податоците во Диканжовиот список на 
архиепископи, каде што се вели дека Климент бил епископ 
на Тивериопол и на Велика, Б. Панов понудил нова теза, 
според која, Климентовата епископија се простирала во 
струмичката област. Тој смета дека авторот на Пространото 

35 Повикувајќи се на податоците од Краткото житие на св. Климент, 
Блаже Ристовски поставува теза дека „Климент е хиротонисан за 
епископ секако уште во периодот на Моравската мисија во Рим и 
е назначен за надлежен архиереј на Илирикот од архиепископот 
Методија“ (Ристовски 1995: 303). Ние се сомневаме во оваа теза и 
сметаме дека податокот за ракополагањето на Климент за епископ 
на цел Илирик е подоцнежно предание, од времето кога охридските 
архиепископи почнале да се сметаат за наследници на претстолот 
на Јустинијана Прима. Тој бил во функција на давање легитимитет 
на тврдењето на охридските архиепископи дека имаат јурисдикција 
над сите територии на поранешниот Илирик.

Климентово житие при пишувањето на името на градот 
Тивериопол направил грешка и го запишал како Дрембица. 
Како аргумент во контекст на докажувањето на оваа теорија, 
Б. Панов го употребува и вториот топоним што се однесува 
на Климентовата епископија. Станува збор за топонимот 
Велица, кој, според него, се однесува на денешното село 
Вељуса, лоцирано во непосредна близина на Струмица.

Во поново време некои научници ја бараат епископијата 
на Климент околу Солун, во областа на Драгувитите. Својата 
теза ја базираат на наведеното  дело Vita Clementis, кое се 
чува во Ватиканската библиотека. На ова се спротивставува 
Б. Николова, која потсетува дека топонимот Драговити/
Драговитија не се сретнува само во Солунско, туку и на 
повеќе други места: во Тракија, во Тесалија и во Горни 
Полог (почеток на XIII век).

Во контекст на сите овие обиди за убицирање на 
Климентовата епископија ја наведуваме и тезата според 
која епископското седиште на Климент треба да се бара 
во Девол и околината. Приврзаниците на оваа теза, Т. То-
моски, Д. Коцо, Б. Конески и Ј. Белчовски, сметаат дека, 
всушност, Kлиментовата Дремвицко-величка епископија 
се наоѓала на просторот на подоцнежната Деволска епар-
хија. Тоа, практично, значи дека Климент не го променил 
своето формално седиште од годините додека бил учител 
во Кутмичевица. 

Во однос на оваа проблематика, посебно внимание 
привлекува тезата на Ц. Грозданов, кој разликува неколку 
етапи во Климентовата епископската дејност. Тој смета 
дека постепено под јурисдикција на Светиклиментовата 

епископија влегле сите краишта во делот на Македонија 
под власта на Бугарија, како и делови од Албанија во кои 
се изведувала богослужба на старословенски јазик. 

Последниот обид за убикација на Климентовата епис-
копија е направен од страна на  С. Мучај, С. Џуери, И. 
Ристани и А. Пентковски. Во својата заедничка статија 
посветена на оваа проблематика тие изнесуваат став дека 
центарот на Величката епископија на св. Климент е ло-
калитетот во близина на денешното село Велча во Јужна 
Албанија. Притоа, како главен аргумент во поткрепа на оваа 
претпоставка го користат пронаоѓањето на средновековен 
црковен храм во близина на споменатото албанско село, 
кој според архитектонските карактеристики е идентичен со 
Светиклиментовиот манастир на Плаошник.36 Затоа сметаат 
дека св. Климент е ктитор и на оваа црква, која е посветена 
на св. Архангел Михаил.

За разлика од убикацијата на Климентовата епископија, 
на која се чини дека во науката ѝ е отстапен прилично голем 
простор, многу поважно е прашањето за дејноста на св. 
Климент како учител, мисионер и епископ. Во негово време 
конечно завршил процесот на христијанизација на Слове-

36 А. Пенковски изнесува сомневање дека Светиклиментовиот ма-
настир на Плаошник му бил посветен на св. Пантелејмон. Тој смета 
дека манастирот првобитно му бил посветен на св. Архангел Михаил, 
за подоцна да ја смени својата дедикација (Пентковский 2013: 85).

ните во бугарската средновековна држава, а благодарение 
на него биле поставени цврстите темели на богослужбата 
на (старо)словенски јазик. 

Значењето на делото на Климент како учител и епископ 
може да се согледа и преку уметноста, културата и архи-
тектурата. Најстариот лик на св. Климент познат досега е 
сочуван на јужниот ѕид од црквата Св. Софија во Охрид кој 
датира од времето на архиепископот Лав (1037 — 1056), 
а пак една од најстарите икони со ликот на светецот е др-
вената литиска икона од втората половина на XIII век која 
се чува во Галеријата на икони во Охрид. Се разбира дека 
ликовните претстави на светецот се поврзани со неговото 
канонизирање и со неговиот култ. Во овој контекст, акцент 
ставаме на неговото рано канонизирање за светец, уште во 
текот на X век;  најстарите сведоштва за канонизирањето 
на св. Климент за светец познати досега ги наоѓаме во Си-
наксарот на Константинополската патријаршија (зборник 
од хагиографски текстови) кој датира од X век (ИБИГИБИ 
V, 284), како и во Асемановото евангелие од крајот на X 
или од почетокот на XI век (Български старини: 305–311). 
Освен тоа, релативно кусо време по смртта на св. Климент, 
во Охрид се јавува силно изразен култ и почит кон него.

Како што сведочи Пространото Климентово житие, 
св. Климент е ктитор на извесен број црковни храмови и 
манастири. Имено, во Охрид изградил манастир, кон кој 
подоцна приклучил и друга црква позната по својата округла 
и сферична форма. Подоцна црквата била востановена како 

архиепископски храм (ИБИГИБИ IX/2: 36; Свети Климент 
Охридски: 77). 

Што се однесува до споменатиот манастир подигнат 
од страна на св. Климент, тој се идентификува со црквата 
Св. Пантелејмон на локалитетот Плаошник и воедно прет-
ставува прв словенски манастир познат досега. Врз основа 
на археолошките ископувања е утврдено дека црквата Св. 
Пантелејмон била изградена врз урнатините на постара 
ранохристијанска базилика, која во науката е позната како 
Големата базилика на Плаошник.

КОН ПРАШАЊЕТО ЗА  
ПРВИТЕ ЕРАРСИ НА ОХРИДСКАТА 

АРХИЕПИСКОПИЈА:  
ПОМЕЃУ МИТОТ И ИСТОРИЧНОСТА*

Постоењето на Самоиловата држава, независно од 
тоа дали ќе ја разгледуваме како нова државно-политичка 
творба или како продолжение на Првото Бугарско Царство, 
меѓу другото, подразбирало организирање институционален 
црковен живот. Поради оскудност од изворни сведоштва, 
отсуствуваат прецизни одговори на голем број прашања 
поврзани со историјата на оваа црковна организација.1 
Оттука, дел од нив сè уште остануваат отворени за научна 
дискусија. Меѓу нив е и прашањето за нејзините ерарси. 
Токму ова прашање е предмет на нашиот интерес.

До денес се сочувани неколку литерарни извори кои 
содржат податоци за поглаварите на Црквата во рамките на 
Самоиловата држава. Меѓу нив ги издвојуваме: 

1 За прашањето околу терминологијата и именувањето на Црквата 
во Самоиловата држава види: Охридската архиепископия I: 10–15.
* Текстот е проширена и дополнета верзија на рефератот презен-
тиран на Меѓународната научна конференција „70 години Институт 
за историја: 70 години македонска историографија“ одржана на 13 
и на 14 декември 2016 г. во Скопје, во организација на Институтот 
за историја при Филозофскиот факултет во Скопје.

– Кратката историја на Јован Скилица, вклучително 
и дополнувањата кон неа направени од страна на 
Михаил Деволски; 

– Диканжовиот список на бугарските архиепископи; 

– трите грамоти на византискиот цар Василиј II (976 
– 1025) за правата на Охридската архиепископија; 

– двете житија на свети Јован Владимир: Краткото 
(грчко) и Пространото (словенско); 

– Летописот на попот Дукљанин2 и

– Хрониката на Јован Зонара.

Врз основа на нивна споредбена анализа можеме да 
заклучиме дека по детронизирањето на бугарскиот цар 
Борис II (969/970 – 971), Византија на идентичен начин 
постапила и со бугарскиот (доростолскиот) патријарх.3 
Податоците содржани во Диканжовиот список (XII век) 
упатуваат на претпоставката дека на Бугарската црква 
целосно ѝ била одземена самостојноста. Ваквата теза ја 
аргументираме со делот од споменатиот извор во кој се 
вели дека доростолскиот патријарх Дамјан бил „симнат 
од Јован Цимискиј“ (Notitiae episcopatuum: 105; сп. ИБИ-
ГИБИ VII: 109–110).

2 Летописот на попот Дукљанин, со наслов во оргиналот Regnum 
Sclavorum, е познат уште и како Барски родослов.
3 Првото седиште на Бугарската црква било во Плиска, па потоа во 
Велики Преслав, за на крајот да се премести во Дрстр (Доростол).

Во прилог на изнесената теза се и податоците за се-
лидбата на доростолскиот патријарх содржани во втората 
грамота на царот Василиј II за правата на Охридската 
архиепископија издадена во 1020 година. Во неа, меѓу 
другото, се вели дека по ликвидирањето на бугарската 
држава, поглаварите на Бугарската црква со седиште во 
Доростол се преместувале од едно место во друго, „еден 
во Тријадица, друг во Воден и во Меглен и најпосле ние го 
најдовме сегашниот архиепископ во Охрид“.4

Внимателно разгледувајќи ги споменатите епископии, 
забележуваме дека патријархот Дамјан се селел на запад, во 
областите под власта на комитопулите, надвор од досегот 
на византиска политичка власт. Станува збор за епископии 
кои не ја признале јурисдикцијата на Константинополската 
патријаршија, а кои претходно влегувале во диецезата на 
доростолскиот патријарх.

Од сведоштвото содржано во Диканжовиот список 
дознаваме дека по смртта на Дамјан, за нов црковен поглавар 
бил избран Герман, наречен Гаврил.5 Тој прво резидирал 
во Воден, потоа во Меглен, за на крајот Преспа да стане 
негова столица и седиште на Црквата во Самоиловата др-
жава (Notitiae episcopatuum: 105; сп. ИБИГИБИ VII: 109; 
Български старини: 566). Оттука сметаме дека архијерејот 

4 „(...) tou~ me\n ei0v Tria/ditzan tou~ de\ e0n toi~v Bodenoi~v kai\ e0n toi~v 
Moglai/noiv, ei(~q )ou3twv e)n th~  )Arxi/da to\n nu~n eu3romen a)rxiepi/skopon“ 
(ИБИГИБИ VI: 45; сп. Български старини: 557).
5 Според М. Бошкоски, хиротонијата на Герман (Гаврил) во Воден 
се датира пред 980 г. (Бошкоски 2007: 40–41).

Герман (Гаврил)6 е првиот поглавар на Црквата во Самои-
ловата држава.7

Диканжовиот список сведочи за тоа дека Герман (Га-
врил) бил наследен од Филип, кој архијерејувал во градот 
Охрид (Notitiae episcopatuum: 105; сп. ИБИГИБИ VII, 109; 
Български старини: 566). Токму овој податок упатува на 
заклучокот дека веќе во времето на поглаварот Филип, 
црковното седиште од Преспа било преместено во Охрид.8

Она што е предмет на полемика во врска со Филип е 
прашањето за датирањето на неговото архијерејување. Ова 
се должи на фактот што освен во Диканжовиот список, за 
него нема други пишани изворни податоци. Токму затоа 
се изнесени различни мислења: Б. Прокиќ (Прокић 1912: 

6 Според преданието од локалното население, за првпат забележано 
кај Ј. Иванов, поглаварот Герман (Гаврил) бил погребан во црквата 
во преспанското село Герман (Агиос Германос во Р Грција), кое по 
него го добило името. Во црквата се најдени два натписа на грчки 
јазик кои датираат од 1743 г. Во нив како ктитор се спомнува кон-
стантинополскиот патријарх Герман. Во овој контекст го изнесуваме 
мислењето на Ј. Иванов, кој смета дека е направен превид во иден-
тификацијата. Според него, не станува збор за константинополскиот 
патријарх Герман I (713 – 730), туку за истоимениот прв поглавар на 
Црквата во рамките на Самоиловата држава (Иванов1910: 60–62).
7 Според Б. Прокиќ, поглаварот Герман, наречен Гаврил, починал 
околу 990 г. (Прокић 1912: 230).
8 Според Б. Прокиќ, седиштето на Црквата било пренесено од 
Преспа во Охрид околу 990 г. (Прокић 1912: 230–232). Наспроти 
ова, С. Пириватиќ смета дека тоа се случило најрано во 992/3, а 
најдоцна во есента 1015 г. (Пириватић 1997: 155–156). Б. Панов, пак, 
изнесува теза дека тоа најверојатно се случило во почетокот на XI 
век (Средновековна Македонија III: 726).

230–232) смета дека Филип бил поглавар на Охридската 
патријаршија од 990 до 1015 г., а пак И. Снегаров (Охрид-
ската архиепископия I: 29) ја нуди хронолошката рамка од 
1000 до 1015 г. Она што со сигурност се знае е дека во 1016  
г.  Филип повеќе не се наоѓал на чело на Црквата.

Следниот на списокот поглавари на Црквата во Са-
моиловата држава кој се искачил на црковниот трон по 
смртта на поглаварот Филип бил Јован. За него изворите 
(Диканжовиот список) сведочат дека станува збор за лич-
ност која потекнувала од селото Агноандика кај Дебар. 
По замонашувањето станал игумен на манастирот Св. 
Богородица во близината на Дебар, од каде што потоа, 
најверојатно во 1016 г., бил избран за охридски црковен 
поглавар (Notitiae episcopatuum: 105; сп. ИБИГИБИ VII: 
110; Български старини: 566; ВИИНЈ III: 118, ф. 134). Тој 
се споменува и во првата повелба на Василиј II издадена 
на Охридската архиепископија во 1019 година. Имено, по 
паѓањето на Самоиловата држава под византиска власт ос-
танал на високата црковна позиција во Охрид, односно со 
архиепископски чин (ИБИГИБИ VI: 40–44; сп. Български 
старини: 550–555; в. Охридската aрхиепископия I: 55–57).

Извесна полемика околу наследникот на патријархот 
Филип предизвикува пишувањето на Јован Скилица. Име-
но, византискиот хроничар на две места во својата Кратка 
историја го споменува името на Давид како архиепископ9 
во времето на последниот цар од Самоиловата династија – 

9 Јован Скилица, во согласност со тогашната византиска идеоло-
гија, поглаварите на Црквата во Самоиловата држава ги ословува со 
титулата архиепископи.

Јован Владислав (1015 – 1018). Првиот пат е во контекст на 
заговорот за убиството на зетскиот владетел Јован Владимир 
(ок. 990 – 1016) (Scylitzae: 38, 65–85 [353–354]; сп. ИБИ-
ГИБИ VI: 288; ВИИНЈ III: 117–118), а вториот пат кога во 
близината на Струмица во 1018 г. се сретнал со царот Василиј 
II предавајќи му писмо од царицата Марија, вдовицата на 
Јован Владислав, во кое таа му ги нудела условите под кои 
би ја напуштила земјата (Scylitzae: 41, 75–80 [357–358]; сп. 
ИБИГИБИ VI: 290–291; ВИИНЈ III: 124–125).

Сведоштвото наведено кај Скилица е аргумент во на-
сока на оспорувањето на тезата дека Јован бил последниот 
поглавар на Црквата во Самуиловата држава. Извесен број 
автори од крајот на XIX и првата половина на XX век, меѓу 
кои и Е. Голубински (Голубинский 1871: 30), Х. Гелцер 
(Gelzer 1902: 8) и И. Снегаров (Охридската архиеписко-
пия I: 55–57; 29–31), а од современите автори С. Антољак 
(Средновековна Македонија I, 684) и Ј. Белчовски (Бел-
човски 1997: 100–102), сметаат дека Давид, а не Јован, е 
последниот охридски патријарх, детрониран од Василиј 
II. Тие, освен Скилица, како аргумент го наведуваат и пи-
шувањето на Јован Зонара, кој исто така го наведува името 
на архиепископот Давид во контекст на неговата средба со 
Василиј II кај Струмица. (PG 134: col. 549; сп. ИБИГИБИ 
VII: 189) Меѓутоа, ако внимателно го погледнеме текстот 
на Зонара, ќе забележиме дека тој го користи Скилица како 
основен извор. Оттука, поради второстепеноста, неговото 
кажување не може да се смета за веродостојно.

Со оглед на кажаното, сметаме дека одговорот на пра-
шањето за наследникот на Филип е во дополнувањата на 

Михаил Деволски кон Кратката историја на Скилица.10 
Имено, работите целосно се менуваат доколку имаме предвид 
дека на двете места каде што Скилица го споменува Давид, 
деволскиот епископ Михаил интервенира со исправки и го 
пишува името на „Iwa/nnou tou a/rhiere/wv“ (Die Zusatze, 
32 [32]; 38 [33]). Веродостојноста на споменатите исправки 
дополнително добива на тежина ако се знае дека Михаил 
бил деволски епископ и оттука можеби имал увид во епис-
копските списоци и во другите документи од архивите на 
Охридската архиепископија. Не е исклучено тој да користел 
заеднички извор со авторот на Диканжовиот список, во кој, 
како што кажавме, се споменува Јован како наследник на 
Филип. Не сомневајќи се во веродостојноста на исправките 
на Михаил Деволски, се произнесуваме дека во периодот 
од околу 1016 до 1018 г. на чело на Црквата во рамките на 
Самоиловата држава се наоѓал патријархот Јован, за потоа да 
биде симнат во ранг на архиепископ и оставен да раководи 
со новоуредената Охридска архиепископија.11

Следната личност од највисоката ерархија на Црквата 
во рамките на Самоиловата држава чија историчност, исто 
така, е предмет на полемика е поглаварот Николај Чудесни. 
Сведоштво за него има во Краткото житие на свети Јован 
Владимир (Москополски зборник: 171–185) и во Списокот на 

10 Според Б. Прокиќ, овие дополнувања на М. Деволски датираат 
од 24 април 1118 г.
11 Михаил Деволски соопштува дека охридскиот црковен погла-
вар бил дел од триумфалната поворка на Василиј II која влегла во 
Константинопол во 1018/1019 г. Притоа, тој не го наведува името 
на поглаварот (Die Zusatze: 56 [35]).

светии кај бугарскиот народ кој е додаден во Зографската 
бугарска историја од XVIII век. (Исторɪя Болгарская: 79; 
сп. Български старини: 175). Индикативен е фактот што 
Николај Чудесни не е споменат во ниту еден друг извор 
освен во горенаведените, кои се од подоцнежен датум. Тој 
не е наведен ниту кај Скилица, ниту во дополнувањата на 
Михаил Деволски, го нема во Диканжовиот список, а за него 
„молчат“ Пространото (словенско) житие на Св. Јован 
Владимир, Летописот на попот Дукљанин и повелбите на 
Василиј II. Сепак, и покрај ова, извесен број автори не се 
сомневаат во неговата историчност и го наведуваат веднаш 
по поглаварот Герман (Гаврил). Отсуството на неговото име 
во првостепените извори за Црквата во Самоиловата држава 
го објаснуваат со претпоставката дека Николај Чудесни кусо 
време бил на нејзино чело (Охридската архиепископия I: 
27–29; Белчовски 1997: 96–97).

Она на што сметаме дека треба да се внимава при одго-
ворот на прашањето за историчноста на Николај Чудесни се 
три моменти: 1) датирањето на Краткото житие на св. Јован 
Владимир; 2) утврдувањето, барем приближно, на изворите 
што ги користел неговиот автор при пишувањето; 3) анализа 
на точноста на другите историски податоци содржани во 
него. Наведеното е со цел да се утврди автентичноста на 
споменатото житие како историски извор.

Денес со сигурност се знае дека автор на Краткото житие 
на св. Јован Владимир, напишано на грчки јазик, е китијскиот,12 
а подоцна драчки митрополит Козма. Тој во периодот од 1682 

12 Китија е старото име на Ларнака на Кипар.

до 1685 г. бил игумен на манастирот Св. Јован Владимир во 
Елбасан, а извесен период бил местобљустител и настојник 
на Охридската архиепископија.13 Се претпоставува дека доде-
ка ја извршувал функцијата игумен на манастирот Св. Јован 
Владимир во Елбасан, го напишал житието на светецот.14 Во 
него се вели дека Јован  Владимир бил воспитан од охридскиот 
архиепископ свети Николај (Москополски зборник: 172, 177). 
Тоа е, всушност, првото негово споменување во историските 
извори. Воедно, важно е да се напомене дека, најверојатно, 
авторот на споменатото житие како извор користел податоци 
од некој постар хагиографски текст или служба во чест на 
светецот кои останале непознати. Освен тоа, воопшто не може 
да се исклучи ниту можноста дека митрополититот Козма при 
пишувањето го ползувал и народното предание за животот на 
св. Јован Владимир, чиј култ, почнувајќи од XIII век, бил силно 
изразен во Елбасан и во пошироката околина. Можеби од таму 
е различноста на одделни податоци содржани во Краткото 
(грчко) житие од една и во Пространото (словенско) житие 
на св. Јован Владимир од друга страна.

Во контекст на вреднување на автентичноста на исто-
риските податоци содржани во Краткото житие на св. Јован 

13 Козма на должноста местобљустител и настојник на Охридската 
архиепископија дошол во 1685 г., на која останал, најверојатно, до 
1693 г. (Gelzer 1902: 52; Охридската архиепископия II: 224).
14 Краткото житие заедно со Пространото (словенско) житие и 
службата на св. Јован Владимир е печатено четири пати во периодот 
од XVII до XIX век: првпат во 1690 г. во Венеција, вторпат во 1741 г. 
во Москополскиот зборник, третпат во 1774 г. и четврти пат во 1856 г. 
(в. Снегаров 1925: 27; Москополски зборник: 181–185).

Владимир ќе ги наведеме очигледните историски анахронизми 
содржани во него. Имено, уште на почетокот од хагиографскиот 
текст се вели дека Јован Владимир бил син на Немања, а пак 
овој син на бугарскиот цар Симеон (Москополски зборник: 171, 
175). Станува збор за очигледно непознавање на историските 
факти. Токму ова упатува на внимателен пристап и кон другите 
податоци содржани во житието. Затоа, на мислење сме дека 
од Краткото житие на св. Јован Владимир како релевантни 
сведоштва треба да се земат само оние што можат да се про-
верат во другите извори.

Имајќи го предвид кажаното, изразуваме сомнеж во ав-
тентичноста на податокот дека извесен охридски архиепископ 
Николај бил учител на Јован Владимир, уште повеќе што 
податокот за неговата историчност досега не е забележан во 
ниту еден друг литерарен или епиграфски извор.15 

Посредни податоци за ерархијата на Црквата во Само-
иловата држава наоѓаме и во два други литерарни изворa: 
Летописот на попот Дукљанин и Пространото (словенско) 
житие на св. Јован Владимир. Имено, во Летописот на 
попот Дукљанин, во делот каде што се соопштуваат пое-
диностите околу заверата за убиството на Јован Владимир, 
маж на Самоиловата ќерка Косара, се вели дека царот Јован 
Владислав преку делегација составена од двајца епископи 
и еден монах испосник му испратил на зетскиот владетел 
дрвен крст како еден вид црковна гаранција за неговата 

15 Изворите единствено сведочат за постоење на истоимениот охридски 
архиепископ од XIV век (Български старини: 36–37; сп. Охридската 
aрхиепископия I: 340–341).

безбедност доколку дојде во Преспа.16 Притоа, авторот не 
ги соопштува имињата на епископите и на испосникот. Тоа 
остава простор за различни толкувања во врска со нивната 
идентификација. Ние, во врска во ова, го исклучуваме ди-
ректното учество на поглаварот на Охридската патријаршија 
во делегацијата бидејќи доколку тој бил дел од неа, авторот 
сигурно не би заборавил да го нагласи тоа. Најверојатно 
станува збор за двајца епископи чии имиња и епархии ос-
тануваат непознати. Тие, несомнено, уживале доверба кај 
својот црковен поглавар, кој, по сè изгледа, бил целосно 
запознаен со деталите на заверата. Во овој контекст пов-
торно го наведуваме сведоштвото кај Скилица, според кое, 
архиепископот Давид му испратил гаранции за безбедност 
на Јован Владимир; Михаил Деволски во дополнувањата 
кон текстот наместо она на архиепископот Давид, го пишува 
името на архијерејот Јован.

Во Летописот на попот Дукљанин уште на две други 
места се споменуваат епископи на Црквата во рамките на 
Самоиловата држава. Првото е во контекст на чинот на 
погубувањето, а второто во врска со погребот на Јован 
Владимир (Ljetopis: XXXVI, 84; Басотова 1988: 215–216) 
За жал, ниту во овој дел од текстот не се наведени нивните 
имиња.17 

16 „(...) accersitis duobus episcopis et uno hermita, mentiendo illis maligne, 
fidem suam dedit crucem ligneam misitque eos ad regem“ (Ljetopis: 
XXXVI, 83; Басотова 1988: 210).
17 За претпоставените политички мотиви на царот Јован Владислав 
кои се однесуваат на убиството на Јован Владимир и за деталите 
околу него види кај: Бошкоски 2007: 184–191.



158

Христијанството во Македонија:
Седум слова за почетоците и за етаблирањето

Епископите учесници во заверата против зетскиот 
владетел не се спомeнати поименично ниту во Простра-
ното житие на св. Јован Владимир. Во него единствено се 
кажува дека царот Јован Владислав му испратил на зетскиот 
владетел епископи кои пред евангелијата и крстот лажно 
се заколнале во чесните намери на царот. Во споменатото 
житие не е наведен дури ни бројот на епископите во деле-
гацијата испратена кај Јован Владимир.18

Освен во литерарните, податоци за конкретни личности 
од црковната ерархија во времето на Самоиловата династија 
има и во епиграфските извори што датираат од тој период. 
Станува збор за два натписа: едниот кирилски, кој датира 
од 996 или 1006 г., и другиот ерменски, кој датира од X/
XI век. Кирилскиот, во литературата познат како Варошки 
натпис, е врежан на мермерениот столб од тремот на црк-
вата Св. Архангел во месноста Варош кај Прилеп. Во него 
се спомeнува смртта на, според едно исчитување – еписко-
пот, а според друго –  попот Андреја (Български старини: 
26–28). Полемика предизвикува и датирањето. Според едно 
исчитување, во текстот е наведена годината 996, а според 
друго, 1006 (Kempgen 2016: 171–181). Тоа, всушност, зна-
чи дека извесниот Андреја бил црковен достоинственик 
во времето на царот Самоил кој не е споменат во другите 
извори познати досега.

Вториот епиграфски натпис во кој се споменува лич-
ност од ерархијата на Црквата во Самоиловата држава е 

18 „Словенско Житије Јована Владимира“, во: Читанка о Светоме 
краљу Јовану Владимиру, саставио Епископ Николај [Велимировић], 
(Београд: 1925), 6.

т.н. Таинствен варошки натпис на ерменски јазик. Тој е 
испишан на плоча од бел мермер најдена во 1966 г. при 
археолошките ископувања во старата црква Св. Димитрија 
во Варош кај Прилеп. Според исчитувањето што го предлага 
Владимир Мошин, во текстот се споменува свештеникот 
Атанасиј и годината 1002 (Мошин1981:  509–513). Она 
што е збунувачки е јазикот на кој е напишан. Очигледно 
е дека ерменскиот јазик упатува на претпоставката дека 
споменатиот свештеник Атанасиј бил со ерменско етничко 
потекло. Можеби станува збор за припадник на ерменски-
те колонисти, за кои не е исклучено дека во извесен број 
ги имало и во околината на Прилеп каде што Атанасиј ја 
извршувал свештеничката должност.

Врз основа на анализата на расположливите историски 
извори сметаме дека црковната организација во рамките 
на Самоиловата држава броела тројца поглавари: Герман, 
Филип и Јован. Притоа, податоците за постоењето на уште 
двајца други поглавари – Давид и Николај Чудесни, ги 
сметаме за неавтентични.

ПОЛИСНОТО УРЕДУВАЊЕ  
ВО ЦРКВАТА  

ВО МИНАТОТО И ДЕНЕС*

Историјатот на Црквата се дели на четири, а според од-
редени истражувачи, на пет периоди (Баталден 1997: 33–39). 
Секој нов период го карактеризирале крупни политички 
преобразби, кои секогаш, без исклучок, барале редефини-
рање на односот на Црквата кон етаблираната политичка 
власт. Првиот период од постоењето на Црквата, којшто во 
науката е означен како ранохристијански, го опфаќа вре-
мето од почетоците на христијанството во првата половина 
на 1.I век. Не постои единствено мислење околу точните 
хронолошки рамки и за тоа кога завршува тој. Според едни 
автори, тоа е 313 г. и издавањето на Миланскиот едикт1, а 
други автори за меѓник го земаат издавањето на Едиктот 
на Теодосиј I во 392 г., со што христијанството станало 
единствена дозволена религија во Империјата. 

1 Миланскиот едикт е законскиот акт издаден од страна на Констан-
тин I и на Ликиниј со кој правно била прокламирана рамноправноста 
на христијанството со другите религии во Римската Империја.
*  Првата верзија на оваа статија е публикувана во Современост. 
Год. 64. Број 2. (2015), pp. 53–58. Овде ја објавуваме нејзината втора 
и проширена верзија.

Вториот период од историјата на Црквата се протега од 
313 г. или 392 г. и завршува со Големата шизма2 во 1054 г., 
кога дошло до конечна поделба на Христијанската црква 
на Источна (Православна) и Западна (Римокатоличка) 
црква. Третиот период е во хронолошката рамка од 1054 г. 
до крајот на XVIII и почетокот на XIX век, а пак четвртиот 
период е времето на формирање на помесните православни 
цркви со национален предзнак. Некои автори зборуваат и за 
петти период од развојот на Христијанската црква, чиишто 
почетоци ги поврзуваат со паѓањето на реалсоцијализмот 
во Европа во почетокот на 90-тите години од XX век (Ба-
талден 1997: 33–39)

Она што е карактеристично за Ранохристијанската 
црква, а се однесува на нашиот предмет на истражување е 
влијанието на градските средини и на севкупниот живот во 
нив врз процесот на ширење на христијанството. Имено, 
организациската поставеност на Ранохристијанската црква 
била одраз на т.н. полисен (градски) систем на уредување 
карактеристичен за доцноантичкото општество. Оваа ка-
рактеристика на црковната организација се пресликува и 
во секој следен период од развојот на Црквата, задржувајќи 
се до денес речиси подеднакво како во помесните право-
славни цркви така и во Римокатоличката црква. Имено, 
оваа констатација, пред сè, се однесува на титуларноста на 
епископите, која, пак, произлегува од називите на нивните 

2 Со терминот Големата шизма се означува расколот помеѓу Кон-
стантинополската патријаршија и Римската црква кој се случил во 
1054 г. Како резултат на тоа, Вселенската црква се поделила на два 
дела: Источна (Православна) и Западна (Римокатоличка) црква.

епископии. Таа е строго поврзана со имињата на градовите 
– епископски центри.

Разгледувајќи го периодот од I до IV век доаѓаме до 
заклучокот дека Црквата била организирана како систем 
од црковни општини на чело со епископи. Овие црковни 
општини најчесто се наоѓале во градовите (полисите) и 
биле тесно поврзани со градот и со животот во него. Оттука 
произлегува и титулирањето на епископите со името на 
конкретниот град каде што епископувале. 

Притоа, неминовно се поставува прашањето за моти-
вите поради кои Црквата го прифатила полисниот модел 
на уредување. Ние сметаме дека одговорот на ова прашање 
треба да се бара во специфичните политички услови во 
кои се развивала Ранохристијанската црква во периодот 
од појавата на христијанството до донесувањето на Ми-
ланскиот едикт во 313 г. Станува збор за период во кој 
Христијанската црква била жестоко прогонувана од страна 
на римската власт. Можеби токму поради суровоста на 
овие прогони, Црквата го прифатила моделот на полисното 
уредување. Во практиката, ова значело усвојување модел 
на децентрализирана организациска поставеност, кој се 
покажал како мошне ефикасен во услови на континуиран 
државен прогон на Христијанската црква.

Значењето на градот во системот на црковната органи-
зираност се огледа и во каноните донесени на вселенските и 

на помесните црковни собори. Па така, веќе со 57. канон на 
Лаодикискиот собор3 се забранувало поставување епископи 
во селата и во малите градски населби.4 Тоа, практично, 
значело постепено укинување на титулата хорепископ.5 
Имено, хорепископите продолжиле да архијерејуваат един-
ствено во оние селски места што биле прилично оддалечени 
од градовите.6

Веќе кон средината на V век Црквата целосно го вос-
поставила принципот според кој градовите добиле ексклу-
зивно право да бидат епископски центри. Што се однесува 
на црковните заедници во селата, со нив раководеле през-
витерите, кои според своето место во црковната ерархија 
во целост му биле потчинети на надлежниот епископ од 
најблискиот градски центар.

3 Лаодикискиот собор е помесен црковен собор кој се одржал во 
втората половина на IV век во фригискиот град Лаодикија.
4 „Дека не треба во селата и малите места да се поставуваат 
епископи, туку периодевти (патувачки свештенослушители). Оние 
пак кои се (таму) веќе поставени, не можат ништо да прават без 
согласност на епископот кој е во градот; исто така и презвите-
рите не можат ништо да прават без согласност на епископот“ 
(Свештени канони: 335).
5 Хорепископ (грч. Χωρεπίσκοπος) е епископски чин кој го имале 
епископите во селата, односно во помалите места.
6 Во XIX век, во високата ерархија на Цариградската патријаршија 
повторно се сретнува титулата хорепископ. Како пример ја наведу-
ваме титулата хорепископ на Врање која ја имал Пајсиј, кој, пак, 
бил помошник на скопскиот митрополит Јоаким (1844 – 1868).

Констатацијата дека почнувајќи од средината на V 
век, единствено градовите го задржале правото да бидат 
епископски центри, се заснова на 17. канон донесен на 
Четвртиот вселенски собор (451) одржан во Халкедон. Со 
овој канон се уредувало селските парохии да мораат да 
останат под јурисдикцијата на градскиот епископ од чија 
епархија биле дел. Одредбите од споменатиот канон, меѓу 
другото, се однесуваат и на јурисдикцијата над новоосно-
ваните градови. Во него се вели: „Ако е со царска власт 
новооснован некој град, или наскоро ќе се новооснова, 
со државните и граѓански форми на управа (распоред) 
нека следи и поредокот на црковните парикии (епископии 
и парохии)“ (Свештени канони: 130). Речиси дословно 
овие одредби се повторуваат и во 38. канон на Трулскиот 
собор (Свештени канони: 184). Ова, практично, значи 
дека единствено градските центри го задржале правото 
да бидат епископски седишта. Во периодот што следува, 
Црквата, речиси без исклучок, ги почитувала овие канон-
ски одредби. Дури и подоцна, по 1054 г., во периодот по 
Големата шизма, двете цркви – Источната (Православна) 
и Западната (Римокатоличка) – строго се придржувале кон 
гореспоменатиот канон.

Што се однесува, пак, на актуелните состојби во Все-
ленската православна црква, денес неа ја дефинираме како 

севкупност од национални помесни автокефални цркви.7 
Ова најмногу се однесува на оние помесни православни 
цркви што во своето име имаат национална одредница.8 
Такви се најголемиот дел од помесните православни цркви 
со исклучок на Константинополската (Вселенската), Алек-
сандриската, Антиохиската и Ерусалимската патријаршија, 
како и на Кипарската архиепископија.

Она што е карактеристично за современите помесни 
православни цркви е фактот што епископските центри 
кои се составен дел од нивната диецеза носат имиња на 
градови или на поголеми географски области. Па така, во 
повеќето од нив постои традиција според која во титула-
та на епископите се вклучени имињата на два епархиски 
града. Најчесто станува збор за градот каде што се наоѓа 
седиштето на епископот и за уште еден град. Следејќи ја 
оваа практика, и МПЦ — ОА својата диецеза ја организира 

7 Денес во диптикот на Вселенската православна црква се впишани 
14 автокефални помесни православни цркви (Lustean 2014: 15–16). 
Македонската православна црква – Охридска архиепископија, иако 
ги исполнува сите канонски предуслови, поради спорот со Српската 
црква сè уште се бори за канонското признавање на својот автоке-
фален статус.
8 Иако најголемиот дел од помесните православни цркви во името 
имаат национална одредница, сепак нивната диецеза се заснова на 
територијалниот принцип и најчесто се совпаѓа со државните граници. 
Тоа значи дека под нивна јурисдикција влегуваат сите православни 
верници што живеат во нивната диецеза без разлика на нивната 
национална припадност. Исклучок од ова правило се епархиите во 
дијаспората, кои се составен дел од речиси сите помесни православни 
цркви (Lustean 2014: 5).

преку епископски катедри кои во најголем дел носат имиња 
на два града. Па така, според  Уставот на МПЦ – ОА, во 
рамките на нејзината диецеза, меѓу другите, постојат Де-
барско-Кичевската, Тетовско-Гостиварската, Скопската 
и Струмичката епархија. Споменатите епархии ги носат 
имињата на градовите во Република Македонија во кои се 
наоѓаат нивните катедри.9

Што се однесува, пак, на викарните епископи10, тие 
најчесто се титулирани според имињата на само еден град 
кој во минатото бил важно христијанско и епископско 
седиште, а кое не опстојало како активен градски центар. 
Оттука говориме за викарен епископ хераклејски, стобиски, 
лешочки итн.

Од сето погоре кажано произлегува заклучокот дека 
поврзаноста меѓу епископските катедри и градот не се 
ограничува само на титуларноста. Напротив, таа е изра-
зена и преку фактот што конкретниот епископ вистински 

9 Епархии на МПЦ – ОА кои се именуваат според географска об-
ласт се: Преспанско-пелагониската, Повардарската, Брегалничката 
и Кумановско-осоговската епархија, како и четирите епархии во 
дијаспората: Американско-канадската, Австралиско-новозеландската, 
Австралиско-сиднејската и Европската епархија.
10 Чинот викарен епископ го носи епископот без катедра (епархија) 
кој ги извршува функциите доделени од помесниот епископ. Во 
основа, тој е помошник, односно заменик на помесниот епископ.

раководи со црковната општина во градот чиешто име 
влегува во неговата титула. Во овој контекст, како пример 
може да послужи и дел од титуларот на поглаварите на по-
месните православни цркви. Имено, поглаварот не е само 
првоархијереј на помесната црква, туку во исто време и 
првоархијереј на својата епархија, односно тој е и епископ 
во својот катедрален град. Оттука, и титулата на поглаварот 
на МПЦ – ОА гласи: архиепископ охридски и македонски, 
а во исто време тој е и митрополит скопски.11

За нашиот предмет на истражување е важно да се 
напомене дека до крајот на III и почетокот на IV век во 
правоверната Христијанската црква12 не бил познат прин-
ципот на помесни црковни структури. Секој епископ што 
раководел со црковната општина во градот и во неговата 
околина бил, условно речено, автокефален. Формирањето 

11 Во контекст на кажаното ги наведуваме титулите што ги носат 
српскиот, бугарскиот и рускиот патријарх, како и грчкиот архие-
пископ. Па така, првиот ја носи титулата патријарх српски, архи-
епископ пеќски и митрополит белградско-карловачки, вториот се 
титулира како патријарх московски и на цела Русија, а пак титула-
рот на третиот гласи патријарх бугарски и митрополит софиски. 
Грчкиот архиепископ ја носи титулата архиепископ атински и на 
цела Грција.
12 Тука го употребуваме терминот правоверна Христијанска црква 
со цел да ја одделиме од разните гностички учења и еретички цркви 
кои егзистирале во рамките на христијанството во периодот I – IV век.

на првите помесни цркви кои во себе обединувале некол-
ку епископии, се разбира заедно со своите архијереи и со 
своето свештенство, за првпат го датираме кон крајот на 
III век. Во сочуваните изворни податоци, првата форма 
на обединување на неколку епископии во една помесна 
црква ја бележиме преку примерот со црквите во римските 
провинции Кападокија, Лидија, Фригија и Пафлагонија. 
Поглавари на овие цркви биле епископите на главните 
градови на провинциите. Нивните епископии најчесто биле 
нарекувани град мајка (на старогрчки metro/poliv). Токму 
оттука произлегува нивното именување како митрополии, 
а нивните поглавари носат титула митрополит.

Хронолошки погледнато, титулата митрополит во изво-
рите најрано е посведочена во актите од Првиот вселенски 
собор одржан во Никеја во 325 г. Конкретно, станува збор 
за 4., 6. и 7. канон од споменатиот собор. Сепак, сметаме 
дека е сосема погрешно да се тврди дека митрополитскиот 
систем на управување во Црквата најрано бил воспоставен 
на Никејскиот собор (325). Ако внимателно ги расчитаме 
актите донесени на овој собор, особено деловите каде што 
се споменува митрополитскиот систем, тогаш доаѓаме 
до заклучок дека тој бил во употреба во периодот пред 
одржувањето на Соборот. Во прилог на оваа теза е и 34. 
апостолски канон (правило) од II/III век, во кој се вели дека 
епископите на одредени народи можат сами да определат 
кој е меѓу нив прв по ранг и оттука да го почитуваат како 
свој поглавар (Свештени канони: 79–83).

Веќе со 9. канон донесен на Антиохискиот помесен 
црковен собор одржан во 341 г. се уредило тоа прв меѓу 

епископите од една провинција или диецеза да се смета 
оној што раководи со црковната општина на главниот град 
на конкретната провинција, односно диецеза. Тој добил 
право да ја надгледува работата на сите други епископи од 
конкретната провинција, т. е. диецеза што биле под негова 
јурисдикција (Свештени канони: 290).

Во периодот што следува по Антиохискиот помесен 
црковен собор продолжил процесот на централизација на 
Вселенската црква. Одредени митрополитски катедри сè 
повеќе го истакнувале своето апостолско потекло. Пови-
кувајќи се на него, сметале дека имаат поголем углед и 
влијание сред христијанската екумена. Па така, следниот 
чекор во правец на централизација на Вселенската црква 
бил воведувањето на патријаршискиот модел.13 Станува 
збор за формирањето на петте патријаршии – Римската, 
Александриската, Константинополската, Антиохиската и 
Ерусалимската.14 Патријашиите, пак, се состоеле од митро-
полии, во чиј состав влегувале епископиите од конкретните 
провинции, диецези, односно префектури. Тоа, практично, 
значи дека црковниот модел на организација во голема мера 

13 Процесот на централизација во Црквата бил условен и од по-
требата да се воспостави единство имајќи ги предвид поделбите 
предизвикани од христолошките спорови.
14 Поимот патријаршија за првпат се сретнува во актите на Четвртиот 
вселенски собор одржан во Халкедон во 451 г. (Mansi VI: 953).

продолжил да ја следи административно-територијалната 
поделба на Римската Империја.15

Многу подоцна, во XIX век, следејќи го феноменот на 
формирањето на нациите, православната екумена постепено 
започнала да се организира врз принципот на помесни црк-
ви со национален предзнак. Тогаш повторно започнало да 
се актуализира прашањето за местото на помесните цркви 
во диптихот на едната света соборна и апостолска Право-
славна црква. Иако практиката покажала дека честопати во 
полемиката се (зло)употребувал историскиот и канонскиот 
легитимитет на првенство, сепак причините за ваквите 
расправи биле од чисто политичка природа, односно од 
желбата за предимство во православието. Речиси без ис-
клучок, последиците од овие полемики биле отворените 
несогласувања и поделби во Вселенската православна црква.

Внимателно исчитувајќи го црковното канонско право и 
особено детерминирајќи го историскиот процес на формирање 
на помесните православни цркви, недвојбено заклучуваме 
дека е сосема погрешно догматизирањето на предимството 

15 Во времето на Константин Велики била извршена нова адми-
нистративно-територијална поделба на Империјата. Според овие 
реформи, Империјата била поделена на префектури кои се состоеле 
од диецези, а секоја диецеза опфаќала поголем број провинции. Вак-
вата поделба останала до времето на Ираклиј (610 – 641), кога било 
воведено новото тематско уредување (Острогорски 1992: 47–53).

на едни или други православни катедри. Исто така, подробно 
проследувајќи ги каноните донесени на вселенските собори, 
забележуваме дека тие сведочат за политички, а не за догматски 
услови при воздигнувањето на предимството на една или на 
друга катедра. Оттука и расправите за првенството меѓу оддел-
ните помесни православни цркви, односно полемиката околу 
нивното место во диптихот на Вселенската црква секогаш биле, 
а, за жал, и сè уште се политички мотивирани, впрочем како 
и одредувањето на нивниот канонски статус и подреденост.

Д ОДАТОК

ПО ПОВОД 1100 ГОДИНИ  
ОД УПОКОЈУВАЊЕТО  

НА СВЕТИ КЛИМЕНТ ОХРИДСКИ

(...) бидејќи си станал пастир на разумно 
стадо и неисцрпно море на чуда; и 

совршенство на свештеникувањето; закон за 
монасите; вистински пророк на иднината; 

и учител на многу народи; и нов апостол.
Од Службата на св. Климент*

Историската наука бележи извесен број личности, 
настани, прашања и други проблеми кои привлекуваат 
постојан интерес независно од тоа што трудовите за нив 
се многубројни. Меѓу нив се, секако, личноста и делото 
на св. Климент Охридски, за кои е многупати пишувано 
од наши и од странски учени. Секое навраќање кон нив, 
речиси без исклучок, е повторно откривање на основите на 
кои почива нашата историска свест, култура и духовност. 
Оваа година се навршуваат 1100 години од упокојувањето 
на св. Климент Охридски, што е доволен мотив да му ги 

* Преводот од грчки јазик е според Службата на св. Климент, во: 
Мелоски, Христо. Превод и коментари. 1996. Москополски зборник, 
Пролошки житија на светците. Скопје: Догер, 100.

посветиме првите страници од Гласников на овој редок и 
значаен јубилеј. 

Основен историски извор за св. Климент Охридски 
се неговите две житија – долгото и кусото – напишани на 
грчки јазик. Благодарение на нив, ние сме во можност да 
ја реконструираме биографијата на светецот. Тие содржат 
сведоштва за неговите дела како учител, проповедник, епис-
коп и како културен деец. Воедно, тие се можеби и едни од 
најважните историски извори за историјата на Словените 
на територијата на Балканот во втората половина на IX и 
почетокот на X век и драгоцен извор не само за црковната 
и политичката историја туку подеднакво и за литературата 
и образованието на балканските простори во наведениот 
период. 

Освен житијата, за дејноста и особено за ширењето 
на култот на св. Климент Охридски сведочат и ликовните 
претстави на светецот. Најстариот лик на св. Климент познат 
досега е сочуван на јужниот ѕид на црквата Св. Софија во 
Охрид и датира од времето на архиепископот Лав (1037 – 
1056), а пак една од најстарите икони со ликот на светецот 
е дрвената литиска икона од втората половина на XIII век 
која се чува во Галеријата на икони во Охрид.

За св. Климент, покрај податоците во неговите житија 
и во фрескоживописот, можеби најдобро сведочи неговата 
дејност, која повеќе од 1100 години го украсува не само 
македонскиот туку и општословенскиот православен не-
босклон: тој е соосновач на Охридската книжевна школа, 
автор е на голем број книжевни дела, работи како учител, ар-
хијерејува како епископ, дејствува како советник на месното 



179

Христијанството во Македонија:
Седум слова за почетоците и за етаблирањето

население (калемење на дрвjата), градител е на цркви итн. 
Воедно, неговото книжевно дело е темел на литературните 
традиции кај сите словенски народи. За неговата величина 
сведочи податокот дека книжевните дела на св. Климент 
честопати ги среќаваме во средновековните кодекси заедно 
со делата на прочуените црковни отци св. Јован Златоуст, 
св. Василиј Велики, св. Јован Дамаскин и др.

Следејќи ја максимата Repetitio est mater studiorum, 
потсетуваме: Климент Охридски (ок. 840 – 27.7.916) е 
христијански светител од редот на Светите Седмочисле-
ници, еден од најблиските ученици и соработници на сес-
ловенските просветители, светите браќа Кирил и Методиј. 
Воедно, науката го бележи како прв словенски епископ на 
балканскиот простор од византискиот комонвелт.

Сепак, поради оскудност на изворите, извесни прашања 
во врска со животот на св. Климент сè уште остануваат 
отворени за проследување. Меѓу нив можеби најголема 
полемика предизвикуваат прашањата поврзани со неговите 
младешки години. Имено, изворите речиси не даваат никак-
ви податоци за неговото потекло, а непознати остануваат 
местото и годината на неговото раѓање. Од сведоштвата во 
неговото Долго (Пролошко) житие, напишано од охридскиот 
архиепископ Теофилакт (1084 – 1107), се дознава дека св. 
Климент го придружувал својот учител св. Методиј уште 
од раната младост. Теофилакт соопштува дека св. Климент 

бил сведок на сите дела на своите учители – сесловенските 
рамноапостоли. Токму животот и моралните квалитети на 
св. Кирил и Методиј послужиле како образец во животот 
на нивниот ученик.

Врз основа на податоците содржани во наведеното 
Пролошко житие, многу е веројатно дека блискоста со 
светите Кирил и Методиј била причината за св. Климент да 
се здобие со солидно образование, поради што бил земен 
и во познатата Моравска мисија (863 – 885). Тоа било ново 
и мошне важно пастирско и мисионерско искуство за него, 
кое се покажало извонредно значајно и во понатамошната 
дејност на светецот. 

Општо познат е податокот дека по смртта на св. Методиј 
во 885 г. и по прогонот на неговите ученици, св. Климент, 
заедно со св. Наум и Ангелариј, преку Белград стигнал во 
Плиска – престолнината на средновековната држава Бугарија. 
Оттаму, св. Климент бил испратен од светиот бугарски кнез 
Борис – Михаил Покрстител за учител во областа Кутмиче-
вица (денешниот охридско-деволски крај). За време на оваа 
седумгодишна учителска дејност, св. Климент ги положил 
темелите на словенската писменост формирајќи го охридски-
от книжевен центар, односно Охридската книжевна школа. 
Целта на оваа школа била да подготви терен за замена на 
грчката ерархија со домородна, словенска. Благодарение 
на нејзината работа, а под раководство на св. Климент, за 
извршување на богослужбите на старословенски јазик биле 
оспособени 3 500 ученици.

Веќе од 893 г. започнува архиjерејската дејност на св. 
Климент. Тоа е годината кога бил хиротонисан за епископ 

на Дремвица или на Велика. И тука повторно се среќаваме 
со уште едно отворено прашање во науката. Станува збор 
за прашањето околу убикацијата на неговата епископска 
столица. До денес, поради недостаток на археолошки и 
на епиграфски материјал, тоа сè уште чека на конкретен 
одговор. Она што е недвосмислено јасно е фактот дека за 
време на епископската дејност, св. Климент развил уште 
позасилена пастирска, просветителска, црковно-органи-
заторска и литературна дејност. Покрај преведувањето и 
докомплетирањето на богослужбената (литургиска) лите-
ратура, св. Климент за потребите на свештенството и на 
верниците составил слова, поуки и похвали за сите црковни 
празници и за поголем број светци. Најголемиот дел од 
нив се во чест на пресвета Богородица, св. Јован Крстител, 
потоа за старозаветните пророци, Христовите апостоли, 
христијанските маченици, како и за преподобните и други 
категории светители. Св. Климент Охридски потпишува и 
извесен број химнографски творби, служби и канони. Тој се 
смета за автор или, во најмала рака, за коавтор на житијата 
на своите учители, светите Кирил и Методиј. На тој начин св. 
Климент ги положил здравите темели на словенската писме-
ност и на богослужбата на старословенски јазик. Со своето 
литературно и мисионерско дело нѐ задолжил не само нас, 
Македонците, туку и сите православни словенски народи.

Внимателно читајќи ги хагиографските и другите сведо-
штва за св. Климент Охридски, повторно се навраќаме на кон-
статацијата од почетокот на текстов: личноста на св. Климент 
е толку возвишена, неговата дејност е толку сестрана и пло-
дотворна што секогаш има простор за доискажување. Притоа, 

некои историски факти не смеат да бидат подзаборавени, 
туку мора да бидат грижливо негувани како принципи на кои 
треба да почива нашата општествена и културна стварност.

Св. Климент Охридски се упокојува на 27.7.916 г. и 
според неговата желба, погребан е во манастирот чијшто 
ктитор бил. Станува збор за манастирот Св. Пантелејмон 
на Плаошник во Охрид. Подоцна, за време на османлис-
кото владеење на Балканот, моштите на св. Климент биле 
преместувани во црквите Мал (Стар) Свети Климент и 
Богородица Перивлепта во Охрид, а во 2002 г., по обно-
вувањето на Светиклиментовиот манастир на Плаошник, 
повторно се пренесени на местото за кое светецот оставил 
завет да биде негово почивалиште.

Она што денес остава впечаток, а е поврзано со личноста 
и делото на св. Климент, е фактот што по 1100 години од 
неговото упокојување, неговиот култ е присутен во речиси 
сите помесни православни цркви на Балканот. Тој е подед-
накво почитуван од страна на православните христијани во 
Македонија, Бугарија, Албанија, Србија, а неговиот култ 
е силно присутен и во Грција, каде што се чува черепот на 
светителот во манастирот Св. Јован Претеча во околината 
на Бер (Верија). Оттука, без патетика и сосема одговорно 
заклучуваме дека св. Климент е еден од христијанските 
светци кои треба да бидат јадро на заедништвото и на 
христијанската љубов на Балканот и пошироко.

И сосема на крајот, ова кусо резиме за животот и де-
лото на св. Климент Охридски го завршуваме со цитат од 
неговото Долго (Пролошко) житие, кое и по 1100 години од 
упокојувањето на светецот сѐ уште останува безвременски 
актуелно:

„О добар пастиру што си ја жртвувал светата 
душа за нас твоите овци, и преку многу усилби 
стадото го вброи кон Бога. Нас нè насели во 
затревено место преку Книгите толкувани со 
твојот јазик и одгледувајќи нè со смирувачка 
вода на божественото крштевање и водејќи нè 
по патиштата на правдината и правењето на 
добрина. Преку тебе целата земја на Бугарија 
го осозна Бога, токму ти црквите ги наполни 
со химни и псалми, празниците со четенија ги 
расветли, преку твоите житија за Отците 
монасите се насочуваат кон подвижништво, 
свештениците преку тебе се подучуваат да жи-
веат канонски. (…) О водачу на слепи, без оглед 
на каква слепост и водење некој би помислил. О, 
на господа му створи одбран народ, ревносен 
за добри дела, што се угледува на тебе.“*16

* Преводот од грчки јазик е според Пролошкото житие на св. 
Климент, во: Мелоски, Христо. Превод и коментари. 1996. Моско-
полски зборник, Пролошки житија на светците. Скопје: Догер, 162; 
Спореди: Свети Климент Охридски: хагиографија и химнографија. 
2016. Недески, Виктор и др. Превод и коментари. Охрид: Канео, 87.

ПО ПОВОД 250 ГОДИНИ  
ОД УКИНУВАЊЕТО НА ОХРИДСКАТА 

АРХИЕПИСКОПИЈА (1767 – 2017)  
И 50 ГОДИНИ ОД ПРОГЛАСУВАЊЕТО 

НА АВТОКЕФАЛНА МАКЕДОНСКА 
ПРАВОСЛАВНА ЦРКВА (1967 – 2017)

И заврна дожд и надојдоа реки, и дувнаа 
ветрови, и навалија на таа куќа, но таа не 

падна, зошто беше изградена од камен. 
Матеј 7, 25

Создадена во времето на Самоиловата држава, древ-
ната Охридска архиепископија својот црковно-канонски 
легитимитет на автокефална Црква го добива врз основа 
на три хрисовули од византискиот император Василиј II 
кои датираат од 1019 и од 1020 година. Поставувајќи го 
градот Охрид за свое единствено седиште, во следните 800 
години од своето постоење, сè до укинувањето во 1767 г., 
таа ќе биде една од највлијателните цркви во православната 
екумена, веднаш зад Патријаршијата во Константинопол. 
Оваа година бележиме 250 години од нејзиното укинување, 
воедно и 50 години од прогласувањето на автокефалијата 
на МПЦ – ОА, што е доволен повод за да дадеме кус исто-
ријат на Охридската архиепископија, која во многу нешта 
ги задолжила сите православни народи што живееле на 
просторот на нејзината диецеза и пошироко.

Големиот познавач на историјата на Охридската архи-
епископија, охриѓанецот Иван Снегаров, во предговорот 
кон вториот том од својата История на Охридската архие-
пископия – патријаршия, издадена во Софија во 1932 г., ќе 
напише: „Драгоцен плод на величественото дрво, посадено 
од св. Климент Охридски во Македонија, е Охридската 
архиепископија – патријаршија.“ И навистина, иако неј-
зините почетоци се повеќе од 50 години по смртта на св. 
Климент, за цело време од своето постоење Охридската 
архиепископија е ревносен чувар на духовното наследство 
на светецот кој е нејзин духовен покровител и патрон. 

Изворите сведочат за тоа дека иако Охридската ар-
хиепископија е создадена во времето на Самоиловата 
династија, сепак канонскиот легитимитет го добила во 
првите години од византиското завладување со Самои-
ловата држава. Имено, со повелбите на Василиј II мошне 
прецизно бил уреден нејзиниот автокефален канонски 
статус. Во нив прецизно биле утврдени диецезата, како и 
правата и обврските на нејзината ерархија. Тоа е перио-
дот кога Охридската архиепископија го доживеала својот 
најголем процут во секој поглед.  

По освојувањето на Византиската Империја од страна 
на крстоносците (1204), Охридската архиепископија и по-
натаму продолжила да егзистира како автокефална црква. 
Таа го задржала автокефалниот статус во периодот на 

епирската држава, потоа во времето кога најголемиот дел 
од географска Македонија влегол во границите на Второто 
Бугарско Царство, а состојбата останала непроменета и за 
време на владеењето на самостојниот феудален владетел 
Стрез. 

Задржувањето на статусот на автокефална Црква го 
бележиме и во периодот по возобновувањето на Византија 
(1261). Тоа е времето кога Охридската архиепископија 
не само што ја зачувала својата автокефалија туку и ги 
повратила угледот и влијанието од времето на Василиј II 
и на неговите наследници. Статусот останал непроменет и 
по српските освојувања на поголемиот дел од Македонија 
кон крајот на XIII и почетокот на XIV век. Единствено 
нотираме дека се намалува нејзината диецеза за сметка на 
Пеќската патријаршија.

Разгледувајќи ја неколкувековната историја на Ох-
ридската архиепископија пред доаѓањето на Османлиите 
на Балканот, забележуваме дека границите на нејзината 
диецезата постојано се менувале и зависеле од политичките 
прилики во регионот. Во средновековниот период делови 
од нејзината диецеза биле под власт на различни владете-
ли. Сепак, она што предизвикува внимание е фактот дека 
нејзиниот канонскиот статус на автокефална црква никогаш 
не бил нарушен, ниту оспорен. 

Интересен и мошне податлив за научно проучување е 
османлискиот период од историјата на Охридската архи-
епископија. Тоа е периодот на османлиското владеење во 
Македонија и пошироко на Балканот сè до укинувањето на 
Архиепископијата во 1767 г. Во овој период таа ја зачувала 
својата автокефалност, уште повеќе што уживала целосен 
легитимитет кај Високата порта. Освен тоа, во првите два 
века под османлиска власт, на охридските архиепископи 
им биле признаени и дополнителни привилегии од султа-
ните. Иако политички била дел од османлиската теократска 
држава, духовната власт над православното население во 
Македонија, Бугарија, Албанија, Србија и во српските 
земји (1463 – 1557) била под јурисдикцијата на Охридска-
та архиепископија. Оттука, со полно право констатираме 
дека Архиепископијата во Охрид е институцијата која е 
најзаслужна за зачувување на православниот идентитет 
на словенското население на Балканот.

Веќе кон средината на XVI век ги бележиме првите 
територијални загуби на Охридската архиепископија. Се 
работи за периодот кога по обновата на Пеќската патријар-
шија (1557), српскиот патријарх воспоставува јурисдикција 
над сите српски и над неколку епархии во северниот дел 
на Македонија. 

Во следниот век, поради одредени внатрешно-по-
литички прилики во Османлиската Империја, дошло до 
осиромашување на многу православни цркви и манастири. 
Многу храмови биле опустошени и парализирани за из-
вршување црковна дејност. Ова бил повод за тоа извесен 
број архиепископи, епископи, митрополити и архиманд-

рити на Охридската архиепископија да бараат помош од 
Царска Русија. Охридските архијереи и јереи најчесто 
барале парична помош за да ги отплатат долговите во 
своите диецези. 

Тешката материјална положба на православното сло-
венско население под јурисдикција на Охридската архие-
пископија дополнително се усложнила кон крајот од XVII 
и во почетокот на XVIII век поради зачестените неприн-
ципиелни провокации и политикантството на Вселенската 
патријаршија. По долги настојувања да ја прошири својата 
диецеза над сето словенското православно население во 
Османлиската Империја, Цариградската (Вселенската) па-
тријаршија во 1767 г. успеала да ја добие наклонетоста на 
султанот Мустафа III, кој неканонски ја укинал Охридската 
архиепископија. Притоа, сите нејзини епархии се нашле 
под јурисдикција на Патријаршијата, која започнала со 
континуирана елинизација на словенското православно 
население. Ваквата состојба ќе остане сè до формирањето 
на православната Егзархија во 1870 година.

За време на својата осумвековна историја, Охридската 
архиепископија изнедрила и голем број архијереи, кои со 
својата дејност во голема мера ја задолжиле Православната 
црква. Сите тие за свој архетип го имале св. Климент Ох-
ридски, кој иако живеел во време кога не постоела Архие-
пископијата, сепак со своите живот и дело станал пример за 

сите нив. Неговиот култ е духовниот столб на кој почивала 
канонската стабилност на Охридската архиепископија. 

Во редот на угледните охридски архиепископи најпр-
во ги вбројуваме двајцата извонредно големи охридски 
архијереи – Теофилакт Охридски (ок. 1084 – 1107) и 
Димитриј Хоматијан (1216 – 1234). Тие, меѓу другото, нè 
задолжиле со својата богословска и хагиографска дејност, 
оставајќи зад себе бројни пишани дела. Во нив се содржани 
толкувања на многу сложени канонски прашања. Воедно, 
тие се автори на двете житија на св. Климент и оттука 
се најзаслужни за воскреснувањето на неговиот култ кај 
паствата на Охридската архиепископија. По нив следуваат 
Константин Кавасила (ок. 1250), Макариј Охридски (крај 
на XIII – почеток на XIV век) и др.

Нема сомнение дека Охридската архиепископија го 
достигнала својот зенит во времето на византиската епоха. 
Тоа е периодот кога во себе ја обединувала речиси сета 
територија на византиските владенија на Балканот. Под 
нејзина јурисдикција било целото словенско, албанско 
и дел од грчкото православно население на Балканот. 
Оттука, историјата на Охридската архиепископија не е 
ексклузивен дел од ничија теснонационална историја. 
Напротив, таа е можеби една од ретките која во себе ги 
обединува историите на сите православни балканските 
народи. Во неа, меѓу другото, се испреплетени политичките 

и духовните интереси на Самоиловата држава, на средно-
вековните Бугарија, Дукља, Епир, Србија, Албанија и, се 
разбира, Византија во текот на целото нејзино постоење. 
Во периодот, пак, на османлиското владеење на Балканот, 
мозаикот на историјата на Охридската архиепископија го 
сочинуваат интересите на Константинополската (Вселен-
ската) патријаршија и на Московската патријаршија, кои 
претендирале на приматот да бидат единствени покровители 
и заштитници на православното население на Балканот 
под османлиска власт.

Историјата бележи дека и по цел еден век од нејзиното 
укинување, традициите и сеќавањето за автокефалната 
Охридска архиепископија кај православното словенско 
население во Македонија, но и пошироко на Балканот биле 
мошне силни. За време на преродбата и на ослободителното 
движење во XIX и во XX век нејзиниот автокефален дух ќе 
биде светлото на челото од колоната борци за автономна 
и независна Македонија. 

Истата констатација важи и за култот на св. Климент 
Охридски, кој е неразделно поврзан со Охридската архи-
епископија и со нејзината паства. Се чини дека неговиот 
култ, со целиот свој историски сјај, повторно воскреснува 
во времето на Егзархијата, вдахнувајќи плејада интелек-
туалци од Македонија кои со перо и мастило ја воделе 
борбата за слобода.

По сите историски премрежиња, дури по завршувањето 
на Втората светска војна и конституирањето на македон-
ската држава во рамките на југословенската федерација 
се создале поволни услови за обновување на Охридската 
архиепископија. Во новонастанатите услови македонското 
свештенство повело иницијатива за создавање автокефал-
на православна црква во Македонија. Во март 1945 г. во 
Скопје бил одржан Првиот македонски црковно-народен 
собор, на кој била донесена Резолуција за обновување на 
Охридската архипископија како Македонска православна 
црква. Меѓутоа, поради политички причини, се доцнело 
со реализирањето на оваа иницијатива. Дури во октомври 
1958 г., на Вториот македонски црковно-народен собор, 
одржан во Охрид, било донесено решение за возобно-
вување на Охридската архиепископија олицетворена во 
Македонската православна црква. За нејзин прв поглавар, 
со титула архиепископ охридски и македонски, бил избран 
г. г. Доситеј.

Одлуката за самостојност (автономија) на МПЦ била 
потврдена со отслужување на заедничка архијерејска ли-
тургија со српскиот патријарх Герман во јули 1959 г. во 
црквата Св. Мина во Скопје. Во мај 1962 г., во придружба 
на патријархот Герман и на неколку епископи на СПЦ, во 
посета на МПЦ дошол патријархот московски и на цела 
Русија, Алексиј. Тој бил придружуван од неколку митропо-

лити и јереи на Руската православна црква. По тој повод, на 
празникот на светите Кирил и Методиј, во црквата Пресвета 
Богородица – Каменско во Охрид е одржана заедничка 
архијерејска литургија.

Веќе во 1966 г. односите меѓу МПЦ и СПЦ повторно се 
влошиле. Причината за тоа бил изразито негаторскиот став 
на најголемиот дел од српскиот епископат кон македонскиот 
национален идентитет. Тие на Македонија гледале како на 
историски српски простор од кој не сакаат да се откажат. 
Токму затоа, по новонастанатите недоразбирања со СПЦ, 
Светиот синод на МПЦ на 17 јули 1967 г. во Охрид го сви-
кал Третиот црковно-народен собор. На свечената седница 
делегатите на Соборот дале согласност за прогласување на 
Македонската православна црква за автокефална. Чинот на 
прогласувањето на автокефалноста на МПЦ бил извршен на 
светата архијерејска литургија отслужена во црквата Свети 
Климент во Охрид на 19 јули 1967 г., точно 200 години по 
укинувањето на Охридската архиепископија.

Денес, чекајќи го канонското признавање на својот 
автокефален статус, МПЦ – ОА вбројува 12 епархии во 
својата диецеза, од кои 4 се надвор од границите на Р 
Македонија.

На крајот од овој кус преглед на историјата на Охрид-
ската архиепископија, а по повод 250 години од нејзиното 
укинување и 50 години од прогласувањето на автокефа-

лијата на нејзината наследничка МПЦ – ОА, завршуваме 
со зборовите на големиот Иван Снегаров, кои пленат со 
својата вистинитост: „Историјата на Охридската црква 
[Охридската архиепископија, н. з.] е историја на осумве-
ковна духовна независност, би рекол, на духовна сувереност 
на Македонија.“






